
MATEO
Mateonen huishani joi siri

Jesucriston xohtabo
(Lc 3.23-38)
1Jahuen xohtabo toponpaquexon ta Jesucristo David jaa xohtahi non honanai. Jaton
hepa coin ta Abraham janishqui.
2 Abrahanen baque ta Isaaque janeya janishqui. Isaaquen baque cahen Jacobo.
Jacobon baque cahen Judd. Judapan huetsabo rihbi jai. 3 Judapan baque cahen Fares
betan Zara. Tamara qui jan baquejani rabe ta jaabo qui. Faresen baque sca cahen Esrom.

Esromana cahen Aram. 4 Aramana cahen Aminadab. Aminadabena cahen Naason.
Naasomana cahen Salmon. > Salmonena cahen Booz, Rahaba qui jan baquejani. Boozena

cahen Obed, Rut qui jan baquejani. Obedina cahen Isai. ¢ Isainena cahen David, quiquin
hapo. Davidinina cahen Salomon, Urfasnen haibo qui jan baquejani.

7Salomonena cahen Roboam. Roboamena cahen Abias. Abiasnena cahen Asa. 8 Asana
cahen Josafat. Josafatena cahen Joram. Joramana cahen Uzias. ° Uziasnena cahen

Jotam. Jotamana cahen Acaz. Acazena cahen Ezequias. 10 Ezequiasena cahen Manases.
Manasesena cahen Amon. Amomana cahen Josias. 1! Josfasena cahen Jeconias, Jeconfas
huetsabo rihbi. Babilonia mai janin hapon hiohah ta jano sca jihuenishqui.

12 Babilonia mai janinxon sca ta Jeconfasnen Salatiel baquejanishqui. Salatielnin
baque cahen Zorobabel. 13 Zorobabelnina cahen Abiud. Abiudena cahen Eliaquim. Eli-
aquimina cahen Azor. 14 Azorona cahen Sadoque. Sadoquena cahen Aquim. Aquimana

cahen Eliud. 15 Eliudena cahen Eleazar. Eleazarnena cahen Matan. Matamana cahen
Jacobo. 16Jacobonena cahen José. José ta Marian bene janishqui. Marfa cahen Jesusen

mama. Jesus cahen Cristo.

17 Jaa rahsi toponpaquehah ta catorce joni jaiqui, Abraham janinxon David caman
toponpaquehah. David janinxon sca Babilonia mai janin canibo caman toponah ta
catorce rihbi qui. Babilonia mai janin canibo janinhax Cristo caman cahen catorce rihbi.

Jesucristo baquexo cainai
(Lc 2.1-7)

18 Jesucristo ta nescari cainnishqui. Marfan papabaan ta jaton baque hihbojaman-
ishqui, José hinanyahnoxon. Josen bihriyamahiya ta Dios Yoshiman Maria baque
hinannishqui. 19 Josen hahcama bi jahuen haibo jan bihyaxihqui ma tohoyahi jisxon
bihtima shinanscaquin. Bihcatsihyamascaxon bi ponte joni hihxon, jahuen haibojati
rabinmacatsihyamaxon, tsoabi yohixonma jenebahinti shinanscaquin. 20 Jascajati
shinan shinanxon sca namaquen Papan yonoti jisquin. Sanarenenax jaa yonoti yohuani:

—Josen. Davidi baquen. Miin haibo Maria bihresscahue. Bihti qui raqueyamahue.
Jahuen xahquin janin nanescai ta Dios baque qui, Dios Yoshiman baquejahah. 21 Bebo
baque ta bihyaxihquiqui. Jaa bebo baquen ta jahuen jihuetahbo mahnebohanxon
jihuemayaxihquiqui, jato xahbanen sca jaton tiromajanicabo paquenon. Jaa copi tah
min jaa Jesus janeya jayaxihqui —hahquin.

22 Papan jato yohiha jahuen joi yohinicabaan yohini quescabijaquin janon ta Papan
jascajanishqui.

23 Jaabaan huishani ta nea qui:

Jisnahue. Bebaan honanahma bi ta xontaco tohoxon baque bihyaxihquiqui. Cainscaiya
ta Emmanuel jaa janeyaxihcanihqui.
Emmanuel ta Papa Dios ta noque betanbi hihquiqui hihcatsihquiqui.

24 Namacax mohi sca jaax, caxon jahuen haibo bihquin, noquen Hihbaan yonotinin
yohihah quescabijaquin bihresscaquin. 25Haibo bihres scajaax bi hahbe hoxayamatahbi,
jahuen baque jan bihnon caman. Cainscaiya, jahuen jane sca Jesus.

Huishi honanmisbo
1Herodes quiquin hapo jai tian ta Judea mai janinxon Jesusen maman jaa bihnishqui,

Belen jema janinxon. Jaatian hocho quehax, bari cainai quirihax, jonibo nocoti.

Huishi honanmisbo Jerusalen janin nocoti becani. 2 Quiquin hapon xoboho mapexon
yocacanquin:

—Mato judiobaan quiquin hapo baquexo cainhoh tah non jisi jahui. ;Jahuerahnon
hin? Bari cainai quirixon tah non jahuen huishi jisoqui. Jaa copi tah non hahqui
raboxonen tisquihahpaquehi jahui —hihcani.

3 Jascaraiboya quiquin hapo Herodes rahte rahteti. Jerusalen janin jihuetaibo rihbi
rahte rahtecani. *Jahuen quiquin sacerdoteboya judiobaan quirica honanbo quena-
maxon sca Herodesnin jato yocaquin:

—;Jahuerahnonxon Cristo baquexo bihti quin? Yohinahue —hahquin.

5 —Judea mai janin, Belen jema janinxon rahan. Jascajaquin ta Papan joi yohinicaton
huishanishqui.
¢ Belen. Mia tah min Judapan mai meha jema qui. Caibo Judea jemabo mia mentan

hashoan hani que bi ta mia rihbi jaabo mentan hashoan hani qui. Mia janinhax
ta quiquin hapo jayaxihquiqui. Jaan ta heen israel jonibo jihuemayaxihquiqui.
Papan joi yohinicaton ta jascajaquin huishanishqui —hihcani.

7 Nocotaibo quenabohanxon sca honaxonbi Herodesnin yocaquin, sirijaquin honan-
catsihquin:

—;Jahuentian man jahuen huishi jisoquin? —hahquin. 8 Honanxon sca, jato yohiquin:

—Belen janin bonahue. Nocotax, sirijaquin honannoxon yocacahnoxahnahue, jahuer-
ahnon hin jaa baquexo. Meraxon hea yohihi sca beribiyaxahnahue, hean rihbi hen jaa
bebonxon raboxonen tisquihahpaquehi canon —jato jaquin.

9 Jascajaquin yohihah, boresscacani. Picoxon nai bejisahtanaibaan bi bari cainai quiri
janinxon jisobo huishi xabarihbihi. Xabacanahi cahi, jato bebon cahax, baquexo machi
sca nihreneni. 10Jaa huishi merarihbihax hihti jenimacani. Coin coinscacani. 1! Nocotax
xoboho mapexon jahuen mama Marfaya baquexo meracanquin. Raboxonen nihxon
hahqui tisquihahpaquexon, jaton bohnantibo quehpenxon jaa bexonaibo hinancanquin.
Oro, hahan hininjatibo rihbi, hininjanoxon hahan rasquitihbo rihbi hinancanquin.
12 Jaatian sca hamaquen joi nincacanquin, Herodes janin catima sca Papan jato yohihah.
Jaa copi ta jaton main caribinoxon huetsa bahin sca bocannishqui.

Egipto main cahibo

13 Jaton main boresscaiboya sca, noquen Hihbaan yonoti hahqui sanareneni jahui
namaquen Josen jisribiquin.

—Catanhue. Jahuen mamayabi baquexo botanhue, Egipto main histon cahax jano
jihuehue, hen mia janohax cati yohinon caman. Baquexo rehtenoxon ta Herodesnin
benanoxihquiqui —hahquin yonotinin. *Huenixon sca baquexoya jahuen mama yamebi
hioquin. Egipto main nocoti cahi cahi. 15 Nocotax janobi jihueti, Herodes hihnon caman.
Jascari ta Papan joi yohinicaton huishani joi jai quesca jaresscanishqui: Egipto mai
janinhah tah hen heen baque quenamaniqui hihqui jaa huisha.

Bagquebo rehtetannahue hahxon Herodesnin jahuen sontarobo yonohi

16 Egipto mai janin José cariyamahiya ta hocho quehax jahuibo Herodes janin
cayamascanishqui. Hea yohihi joyaxahnahue Herodesnin jato jaipi bi huetsa bahin cahi
jaa tecayacahini cahi. Jaton main boresscaibohi honanax sca, Herodes sina sinati. Jato
yocacahtipixon, jaatihi basi sca huishi jismenonibo jai honanxon, jahuen sontarobo sca
yonoquin.

—Belen jema janin jai baquebo rehtetannahue, rabe bari jaibo, hashoan naman hi-
hquibo rihbi rehtetannahue, Belen senen jai jemabo quiha baquebo rihbi rehtetannahue

jatihibi —jato jaquin, Herodesnin. 17 Jaa copi ta Papan joi yohinica Jeremiasnen huishani

joi quesca sca janishqui. Jaa joi ta nescari qui:

18 Ramad janin ta sai saithihquibo qui. Huinihibo, huaohihquibo hichahi. Raquel ta jahuen
baquebo qui huinihiqui. Jenquetsahaxon sirijaquin shinanmatimascai, jahuen
baquebo yamahiya, rehtenahbo quen

hihqui jaa huisha.

19 Baquebo jascajaquin rehtemanish ta Herodes sca mahuanishqui. Jaa mahuataiya ta
Egipto mainxon namaquen Papan yonoti Josen jisnishqui.

20 —Caresscatanhue. Israeli main canoxon miin haiboya jahuen baquexo hiorihbitan-
hue. Baquexo rehtecatsihquibo ta mahuascaiqui —yonotinin jaquin.

21 Mohiyahxon sca jahuen baquexoya jahuen haibo boresscaquin. Israeli main cahi
cahi. 22Nocoxon sca chanihibo nincaquin. Jahuen papa Herodes xohtahi ta Arquelao sca
Judea mai quiquin hapo qui, hihqui chanihah Judea mai qui cati raquescai. Namaquen
sca, Jano cayamahue yohihi nincacax Galilea main sca cahi cahi. 23 Nocotax Nazaret
janeya jema janin sca jihueti. Jano Jesus jihuescai copi ta Papan huishani joi quescabihi
janishqui. Jaa ta Nazareno hihyaxihquiqui hihqui jaa huishani joi.

3

Nashimanica Juan yohuanai
(Mr 1.1-8; Lc 3.1-9, 15-17; Jn 1.19-28)

1Jascanihbo cahchiqui sca ta tsoa jano yamahiton nashimanica Juan nihpahonishqui,
Judea main. Yohuancanahi cahi nihnichi.

2 —Maton shinan tiromabo jenebahinquin shinan siribo sca bihnahue. Papan mato
jihuemati nete ta nea pishca sca jaonahiqui. 3 Papan joi yohinica Isaiasnen huishaxon
yohini quesca ta Juan janishqui.

Jano tsoa jihuetaitonma tah hen yohuancanahi. Noquen Hihbo hahan jonon bahixon-
nahue, pontequin bahixonnahue, hih tah hen jai
hihqui jaa huisha.

4Juaman ta camelo rani chopajaxon sahuepahonishqui. Histon nihnoxon rihbi yohina
bichi quexen jahuen tari pishnexehti. Champobo res ta pipahonishqui, champoya
bonajene. 5 Jaa nincaqui sca ta Jerusalen janin jihuetaibo bocannishqui. Judea main
jihuetaibo jatihibi, Jordan huean patax jihuetaibo rihbi jaa nincaqui bocani. ¢ Juan
yohuanai nincaxon, jaton yorabi yohihi jaton hohchabo yohipaquescacanquin, Juaman
jato jeneho hihquimatannon.

7 Jano jan jato nashimahi janin fariseobo betan saduceobo rihbi hicha hahqui nocohi-
hnati. Nocohihnataibo jisxon, Juaman jato yohiquin:

—iRono baquebon! ;Tsoan mato neno jabaquihrani joti yohihaxquin, Papan mato
casticanmis hihquish man jonon? 8 Maton shinan tiromabo potaxon shinan siribo
sca bihnahue. Sirijaquin shinanax res sca jihuenahue hih ca hen jahihsen. ° Noque
caya tah non Abrahanen baquebo qui hihyamaribinahue. jMan yohinani jascamis!
Abraham baquebo jacatsihquin ta nea man jisi macanbo Papan jonijati hahtipahiqui,
Abraham baquebo sca janon. 10 Jihui reranoxon hahcajaquin ta jahuen yami bihxon
Papan tarescaiqui. Bimiyosma jihuibo reraxon mapojaquin hahcajaquin ta tiroma
shinanyahpabo Papan casticanscaiqui. Shinannahue. 11 Maton shinan man pontehiya
tah hen jenen res mato nashimahi. Huetsa joni rihbi ta joresscaiqui. Hea mentan
hashoan coshi. Jaa hihti siri copi tah hen jahuen sapato boxonti senenyamahi. Jaan
ta jahuen yoshin siri mato hinantihiqui. Chihi rihbi ta mato maracantihiqui. 12 Bimi
berobo tsinquixon, chishpo potaquin hahcajaquin ta Papan xecoscaiqui. Jahuen bimi
siribo rahsi tsinquixon sca jahuen jano bexojati janin bexojaquin hahcajaquin ta Papan

jahuen baquebo tsinquihiqui. Chishpo cahen nocayosma chihin mapojayaxihquiqui —
jato jaquin Juaman.

Juaman Jesus jeneho hihquimatanai
(Mr 1.9-11; Lc 3.21-22)

13 Jaatian ta Galilea mai janinhax Jesus noconishqui. Juaman jaa nashimaquin
hihquimatannon hihquish, Jordan huean qui jahui, jano Juaman nashimahi janin. 14Hea
nashimahue hahca bi Juan queenyamahi.

—Mian caya hea nashimahue. ;Mian hea nashimatihi bi min Hea nashimahue hah min
hea jai nan? —hihqui Juan.

15 —Jaabi hea nashimahue. Min hea nashimati ta Papa queenih qui. Papan yohihi
jatihibi hean nincanica hihnon hea nashimascahue —Jesusen jascahah, Juaman jeen-
hahquin. Jeenhahxon, nashimaquin. 1¢ Hueaman nashimaha Jesus mapescai. Jaatian
ta nai cohin potabohanahcamahi quehpemehtaiya bochiquihax nobex botopaquetai
quescari Dios Yoshin hahqui botopaqueti jahui Jesusen jisnishqui. 17 Naihoh quehax
yohuanai rihbi nincacanquin.

—Nea ta hahan hen queenai heen baque qui. Hahan tah hen hihti jenimahi —hihqui.

4

Satanasnen Jesus tanahi
(Mr 1.12-13; Lc 4.1-13)

1Jaa pecaho ta jano tsoabi yamahi janin Dios Yoshiman Jesus hionishqui. Jordan huean
{aninhax cahchiho jan canon, hioquin, janoxon sca tiroma yoshiman jahuen shinan

ananon.

Z]Jano cuarenta neten piyamabahinaxon piyamashinahax hihti picatsihscai. 3 Hihti
picatsihscaiya ta tiroma yoshin sca joxon yohinishqui, hohchamacatsihquin:

—Papa Diosen baque hihxon, toa macan toncobo yohihue, piticahinscanon —hahquin.

4 —Papan huisha janin ta nea joi jaiqui: Piti res jaax jihuetima tah man jai. Papan
yohihi joi jatihibi nincaqui jihuenahue hih ta Papa janishqui —Jesusen jaquin.

5 Jaatian ta Jerusalen janin sca tiroma yoshiman hionishqui, Papa yocati xobo janin.
Xobo mamacanya manimaxon sca yohiquin:

¢ —Papa Diosen baque hihquish, naman paquehue. Jahuen huisha janin ta Papan
yohihiqui:

Jahuen yonotibaan ta mia coirantihiqui. Jaton mequemanbi ta mia bihinihnicantihiqui,
macan qui min joxcorohyamanon
—hahquin yoshiman.

7 —Huetsa Papan quirica janin ta nea jaiqui: Hea cahra hahxoncointihiquin hihxon
miin Hihbo Dios tanayamahue —hahquin Jesusen. 8 Jaatian, tiroma yoshiman boribiquin,
queya mahchi janin sca. Manimaxon sca hocho jismaquin jatihibi jemabo jan jisnon.
Jaton jahuaborayabi jato jismaquin. Jismaxon yohiquin:

9 —Min hehqui raboxonen tisquihahpaquehiya tah hen jaa jatihibi mia hinantihi —
hahquin.

10 —Catanhue, Satanas. Papan huisha janin ta neajoijaiqui: Miin Hihbo Dios huesti qui
tah min raboxonen tisquihahpaquetihi. Jaa huesti tah min nincatihi —Jesusen jaquin.

1 Jjascajaquin yohihah ta tiroma yoshin caresscanishqui. Jaa xahbanen cahen Papan
yonotibo nocohihnati. Nocohihnaxon, piti hinancanquin.

Galilea mainxon Jesusen jato yohimenohi
(Mr 1.14-15; Lc 4.14-15)

12 Cahchihoh quehax joxon, quiquin hapon sontarobaan Juan bichipi joi nincacax,
Galilea main sca Jesus cahi jahui. 13 Nazaret jema janinhax Capernaum jema janinbo sca
baneti cahi, hian quexa. Jano Zabulonbo betan Neftalibo jihuetaibo janin jihuetahbahi.
14Jaa copi ta Papan joi yohinica Isafasnen yohini quescanishqui:

15 Zabulon mai janinhahbon, Neftal{ mai janinhahbon, jaton hian janin jaibo rihbi Jordan
huean hoque quexa jihuetaibon, Galilea main jihuetai judiomabon,

16Bahquish chian jihuetaibaan bi ta hani xaba jiscannishqui. Mahuati qui raquetaibaanbi
ta xaba paquenishqui, mahuapan jato bihpanan
hihqui jaa huisha.
17Jano ta Jesusen yohimenonishqui:
—Maton shinan pontemabo potaxon shinan siribo bihnahue. Papan mato jihuemati
nete ta nea pishca sca jaonahiqui —hahquin.

Yapa bihnicahbo Jesus betan cahi
(Mr 1.16-20; Lc 5.1-11)

18 Jaatian sca Galilea hian quetanbahini caquin bi tarrafa pota potahi joni rabe
meraquin. Huetsa, Simon. Huetsa, jahuen jochica Andres. Yapa bihnica rabe.

19 —Hehbetanbi bonahue, jonibo sca hen mato tsinquimanon —jato jaquin.

20 Yohihah ta jaton tarrafa jenebahini caquin chibanbahincannishqui, hahbetanbi sca
nichi.

21 Caribixon sca huetsa rabe rihbi meraquin. Jacobo betan jahuen jochica Juan,
Zebedeonen baque rabe. Jaton papa betan nontinxon jaton tarrafa hona honahiton jato
merabonaquin. Jaabo rabe sca jascajaribiquin yohiquin. 22 Jan yohihah, jacahini caquin
jaton papaya jaton nonti jenebahinxon Jesus chibanrihbicanquin.

Jonibo Jesusen haxemahi
(Lc 6.17-19)

23 Galilea mai janinbo yohihi cahi ta bocannishqui. Jema qui nocotax judiobaan
tsinquiti xoboho hihcoxon Papan joi jato honanmaquin. Papan jato jihuemati nete
nea pishca sca jaonahi yohixon, hisinaibo jatihibi rohajaxon, yosmabo rohajaxon coshi
jato hinanquin, Jesusen. 24Jato honanmaxon rohajahiya ta hocho bi res Siria maibo
janin jatihibi jaya yohuanchanicannishqui, jano jihuetaibo. Jaa copi ta jaa janin
jaton hisinyahpabo hiocannishqui, hihti hisin tenehibo, mesco hisinyahpabo, mahua
hisinyahpabo, tiroma yoshiman hihbojahibo, mapo masataibo, yora honanyamajaque-
taibo rihbi. Jaa rahsiya behiboya jato rohajaquin. 25 Hihti caibo sca jaa chibani becani,
Galilea mai mehabo, Decdpolis jemabo janinhahbo, Jerusalen janinhahbo, Judea mai
mehabo, Jordan huean hoque quexa quehabo rihbi.

5

Mahchinxon Jesusen jato haxemahi
1 Nocohihnatax hahqui tsinquijaquetaibo jisish ta mahchi janin Jesus manihihnan-
ishqui. Jano tsahotaiya sca ta jahuen haxenicabo jaa patax nincaqui behinihnacan-
nishqui. ZJato haxemaquin ta nescajaquin jato yohinishqui:

Hahan jenimati jaibo
(Lc 6.20-23)
3 Caibo ta jahuaborajoma quescapah qui, jaton jahuabora shinanyamahi. Jascapahbo
ta hahan jenimati jaiqui, jato jihuemaxon Papan jato jahuen jihue hinanyaxihquibo.
4 Caibo ta benatihqui. Jascapahbo ta hahan jenimati jaiqui, Papan jato shinanmaquin
sirijatihi copi.
5 Caibo ta mehcayahpa qui, hahxonnica. Jascapa ta hahan jenimati jaiqui. Papan ta
nai naman meha mai jatihibi jato hihbomayaxihquiqui.
6 Papa queenai quescajati ta caibo hihti queenihqui. Papan jato jascajaquintihi quen
ta jascapahbo hahan jenimati jaiqui.
7 Caibo ta yanapanmisbo qui, huetsahon shinanxon hahxonnicahbo. Jascapahbo ta
hahan jenimati jaiqui, jatohon shinanxon Papan rihbi jato hahxonyaxihquibo.
8 Caibo ta siri shinanyahpabo qui, hohchati shinanjomabo. Jascapahbo ta hahan
jenimati jaiqui. Noquen Papa Dios ta jisyaxihcanihqui.

9 Sinataibo sirijaquin yohuanquihnxon ta caibaan jato sina tantimahiqui. Jascapahbo
sina tantimanicahbo ta hahan jenimati jaiqui, Mato tah man heen baquebo qui, Papa
jaiya.

10 Papa queenai quescajaquin man hahcai copi mato tiromajahah tah man tiroma
teneti jai. Jascajaquin tenehibo ta hahan jenimati jaiqui, jato jihuemanoxon ta jahuen
jihue Papan jato hinanyaxihquiqui.

11 Man hea nincacoinaiya quesabaan mato hichacax, mato qui tiromahi yohuan
yohuanxon, mato tiromajanoxon chibanbonahiya tah man hahan jenimati shinan man
jatihi. 12 Jenimanahue. Man tenexonai copi Papan mato jahuen hinantibo naihoh
bexojaxonai quen hihti coin coini jihuenahue. Jascajaquin rihbi ta Papan joi yohinicabo
tiromajacanpahonishqui. Jaa copi mato qui tiromabo tenenahue.

Non xaba quesca jai; tashi quesca rihbi
(Mr 9.50; Lc 14.34-35)

13 Jatihibi jonibaan tashi quesca tah man qui. Tashi jahuijoma sca tah non jenquetsa-
haxon bi hahquirihbi jahuijatimahi. Jascapa tashin tah non jahuabi tashin hahtimahi.
Potati sca tah qui, huinoquin jonibaan jama jamanon.

14 Mato tah man mai mehabaan xaba qui, jatihixonbi jisti. Mahchi maracahtai jema
ta hochoxon jisti qui, jenquetsahax jonetimahi. 15 Johue quetejaxon rihbi ta tsoanbi
quentipan mahpoyamahihqui. Jahuen tsahotinin tah non johue tsahonai, xoboho jaibo
rahsichin jahuen xaba jisnon. 6 Jascajaquin xabajahibo jihuenahue, man sirijaquin
shinanxon joni huetsa hahxonai jisxon jatihibichin mato honannon. Man jascapahbohi
jisish ta maton naihoh queha Papa qui siripi yohuanyaxihcanihqui.

Moises joi honanahbo jato haxemahi

17 Papan huishamani joibo hean mato potamahi jahui shinanyamanahue. Moises jan
huishamani, texe jahuen joi yohinicabo jan huishamani, jaa joibo mato potamahi tah hen
joyamaniqui. Papan joi potamanoxonma bi tah hen jan yohini quescabijanoxon jahui.
18 Hen mato yohicoinnon nincanahue. Naiyahpa mai queyonon caman ta Papan huisha
quiha ni huesti bero pishca, ni huesti reshpi pishca rihbi manotimahiqui. Jan yohini
jatihibi janon caman ta jahuen huisha jascabi jatihiqui, queyocahinyamahi. 19Jaa copi ta
huesti res Papan noque yohihi joibo potaxon caibo rihbi potamahax mia hashoan naman
sca hihyaxihqui. Jascajahax tah man Papan jihuetahbohax bi texe jahuen jihuetahbo
mentan hashoan jahuama sca jayaxihqui. Papan yohihi quescajaxon jaxon caibo rihbi
jahuen joi haxemahax tah min hihti siri sca min jatihi, Papan jisi. 20 Fariseoboya jaton
haxemanicahbo mentan hashoan nincacoinnica hihyamahax tah man jahuentianbi
Papan jihuemati janin nocotimahi. Jaa hen mato yohihi copi Papan joi queyotimahibo
shinanbehnoyamanahue.

Sinayamati Jesusen yohihi
(Lc 12.57-59)

21 Noquen xenibo ta Papan yohinishqui: Min tah min joni huetsa rehtetimahi,
hahquin. Jaa copi ta rehtehi joni Papan casticanyaxihquiqui. Jaa joi tah man ho-
nanscai. 22 Man honanyamani joi sca tah hen heanbi mato nincamahi: Miin huetsa
qui min sinataiya ta jaa copi mia casticanti jatiqui. Jointi xahbanen hah min miin
huetsa hichaquin jaiya ta tsinquixon mia casticanti jaticaniqui. Shinanjoman hah min
hichaquin jaiya tah min jaa copi chihi janin sca cati jaresscai.

23 Jaa copi jahuabora pishca Papa hinancatsihxon shinanhue. Hinani joxon bi jano
hinanti janinxon sca miin huetsan mihqui sirijaquin shinanyamahi shinanrenenxon,
janobi miin hinanti jenebahinhue. 24 Miin hinanti janobi jenebahini caxon miin huetsa
pari sirijaquin yohuanquihnax hahbe bexohue, bexohi sirixon sca miin hinanti pishca

hinannoxon.
25 Mia demandanaiboya bahin caquin bi histon bi res hahbe bexohue, mia tininti janin

bomis. Tinintinin mia policia bihmaxon sipo xoboho mia tsahonah tah min hohmis

hohmistihi. 26 Yohicoin tah hen mia jai, jan mia yohihi tihibi copijanoxon caman tah
min jano hihtihi.
Tsiniyamahahbo Jesusen yohihi

27 Tsiniyamanahue Papan mato jai tah man honanrihbihi. 28 Hean tah hen nea sca
mato yohihi: Haibo jisish hahbetan hihcatsihqui tah min miin jointi janin tsini sca jai.

29 Jaa copi miin mecayaho beron mia hohchamahiya jaa miin bero tsecaxon potahue.
Jayajoma hihqui siri que ma bi ta mia chihi janin moanma potahah hihti tiroma qui.
30 Miin mecayaho mequeman yometsohtax hohchamis hihxon, mextexon potahue.
Jayajoma hihqui siri que ma bi ta mia chihi janin moanma potahah hihti tiroma qui.

Haibo potatima Jesusen yohihi
(Mt 19.9; Mr 10.11-12; Lc 16.18)

31 Huetsa yohini joi jai: Miin haibo potaxon jahuen quirica hinanhue, min queenyam-
ascai honanahbo. 32 Jascanihbaan bi tah hen hean mato yohihi: Jan tsinihi ma bi miin
haibo potaxon tah min mianbi jaa tsinimahi. Huetsa jonin potahi haibo hihquihinax tah
min miabi tsiniscai, hohchaya.

Quesatima Jesusen yohihi

33 Huetsa noquen xenibaan yohini joi rihbi tah man honanscai: Noquen Hihbaan janen
quenaxon yohiquin tah min parantimascai. Jahuen janen quenaxon yohihi tihibi tah
min hahcointihi. 34 Jasca janibaan bi tah hen hean mato yohihi: Noquen Hihbaan janen
quenaxon yohitima tah man jai. Jahuabi quenaxonma yohiti tah man jai. Naihoh que-
habo quenayamanahue. Jaa ta janoxon Papan yonohi qui. 35 Mai mehabo quenahaxma
rihbi yohuannahue. Jaabo ta jahuen hahqui tapiti qui. Jerusalen jema rihbi quenahaxma
yohuannahue. Jaa ta quiquin hapon jema qui, Papan raanyaxihquiton jema. 3¢ Miin
mapo rihbi quenahaxma yohuanhue. Ni huesti boobi tah min joxocahinmatimahi.
Huisocahinmati rihbi tah min hahtipahyamabhi, ni huestibi. 37 Yohicatsihquin tah min
yohirestihi. Jeenhihyamahax, Hihyamahi rahan hihreshue hihcoini yohuani. Jahuabora
quenati shinanbo ta tiroma yoshiman hinanah shinanbo qui.

Copiyamanahue hihqui Jesus
(Lc 6.29-30)

38 Huetsa yohini tah man honanrihbihi: Bero copiquin tah min bero poshabahintihi.
Xeta copiquin tah min xeta potamatihi. 39 Jascari janibaan bi tah hen hean mato yohihi.
Mia tiromajahahbo bi tenereshue. Mecayaho mia bepasah bi ramiho sca jismahue. 4°Mia
demandanxon miin camiseta mia bichincatsihquiboya, hinanhue. Hinanxon miin coton
rihbi hinanhue. 4! Mia yonoxon, Huesti hora hea papixonhue hahca, rabe hora jaa
papixonhue. 42 Mia yocacah hinanhue. Hea hinantahhue hahca, Nea tah qui hahhue.

Maton rahuibohon shinannahue hihqui Jesus
(Lc 6.27-28, 32-36)

43 Huetsa yohini joi tah man honanrihbihi: Miin hahbe jihuetaibohon queenxon
bi tah min miin rahuibo jistahihmatihi. 4 Jascari janibaan bi tah hen hean mato
yohihi: Maton rahuibohon shinannahue. Mato tiromajahahbo bi jato yocaxonnahue.
45 Jascajaquin jaax tah man maton naihoh queha Papan baquebo man jatihi. Jahuen barin
ta jatihibi xabajaxonihqui, siriboya tiromabo. Jaan raanah ta hoi rihbi joxonihqui, siribo
betan tiroma jonibaan jene bihnon. 46 ;Matohon queenaibohon res man shinanaiya
jahua Papan mato hinantihiquin? Coriqui cobrannicabaan bi ta jascajaquin jatohon
queenaibohon res shinanihqui. 47 ;Maton huetsabo res man Johue hahcaiya, man
jaa copi hihti siribo quin? Nahuabo ta jascapah qui. 48 Hen mato yohihi nincacax
shinancoinyahpanahue, maton naihoh queha Papa shinancoinyahpa hihqui quescari.

6

Sirijaquin hahxoncoinhue hihqui Jesus

1 Caibo yanapanquin hahcoinnahue. Jonibaan jisnon hihxon res man hahmis. Man
hahxoncoinyamahiya ta maton naihoh queha Papan mato jahuabi hahxontimahiqui.
2 Pishinaibo yanapannoxon jato pishca hinancatsihquin, tsoabi yohixonma hinancoin-
hue, yanapancoinquin. Shinancoinihcamahibaan hahcai quescajayamahue. Jaabaan
hinanai ta tsinquiti xoboho jahuibo yohixon bahin cahibo rihbi yohicaniqui, siri joni
hihqui shinanahbo hihxon. Nincanahue hen mato yohinon: Jato qui siripi yohuanai
pishca res tajatihiqui. Papan ta jato jahuabi hinantimahiqui. 3 Jaa copi tsoabi yohixonma
hahxoncoinhue, miin huetsa bocabi tah min yohitimahi. * Tsoan honanahma bi joni
huetsa min yanapancoinaiya ta Papan mia jisiqui. Jaan ta mia hashoan siribo sca
hinanyaxihquiqui.

Papa yocati Jesusen haxemahi
(Lc 11.2-4)

5 Papa yocanoxon tsinquitax, shinancoinihcamahibo quescayamanahue. Huetsabaan
jato jisnon hihquish ta tsinquiti xobohoxon yocati queencaniqui. Jano jonibo huinotai
janin nihxon rihbi ta yocati costancaniqui, caibaan jato jisnon hihquish. Nincanahue
hen mato yohinon: Papan ta jascapahbo jahuabi hinantimahiqui. ¢ Papa Dios yocacatsi-
hquish, tsoa jano yamahi janin chiqueho hihquixon, xehpoti xehpoxon, Papa yocahue.
Jaan ta mia jisiqui. Mia ta hahxontihiqui.

7 Tsinquixon Papa yocaquin, yanca res joi tsamanyamarihbinahue.  Ninca-
coinyamahibaan hahcai quescajayamaquin. Joi tsamanxon Dios nincamati shinan ta
jacanihqui, jascajati que ma bi. 8 Jaa copi jaabaan yohihi quescajayamanahue. Man
yocarihyamahi bi ta maton Papan jahua man pishinain hihxon honanscaiqui. Jaa copi
nescajaquin yocanahue:

Noquen naihoh queha Papan, mia Papa Dios jai honanahbo jahue.

10 Miin jihuetahbo non janon, noque hihbojahue. Min nai hoque hahcai quescajaquin
neno rihbi hahhue, mia queenai quescabijaquin.

11 Nea neten piti noque hinanhue.

12Noquen hohcha rihbi sohuahue. Noque qui tiromahibaan bi tah non jaa shinanxonma
jato sirijaquin yohuanquihnai. Jascajaquin rihbi noquen hohcha sohuaxon jaa
shinanyamascahue, Papan.

13 Satanasnen noquen coshi tanatihi janin noque hioyamahue, Papan. Satanas noque
bihmayamahue.

14 Joni huetsa mato qui tiromahi bi jaa tiromahi man shinanxonma sirijaquin
yohuanquihnaiya ta maton naihoh queha Papan rihbi man tiromahi shinanyamahiqui.
15 Mato qui tiromahibo man shinanparihiya ta maton hohcha rihbi maton Papan
shinanparihiqui. Jaa copi hen mato yohihah quescajaquin yocanahue.

Piti tenehibo
16 Piti tenecatsihquin shinanihcamahibo quescajayamanahue. Benati hihcamahax ta
behcashcahinax huetsapahcaniqui, caibaan jato jisnon hihquish. Nincanahue hen mato
yohinon: Papan ta jato jahuabi hahxontimahiqui. 17 Piti tenecatsihquin jaabaan hahcai
quescahaxma bohuexehtax bepanohtax nihnahue. 18 Man piti tenescai jismaxonma
maton Papa huestichin mato jisnon hihxon hahnahue. Jatihibi jisnicahxon ta maton
Papan mato hahxonyaxihquiqui.

Naihoh Papan bexojaxonai
(Lc 12.33-34)

19 Mai meha jahuaborabo hichajanoxon tsinqui tsinquiyamanahue. Mai mehabo ta
mahsaman pihiqui, yamibo rihbi ta pohihiqui, texe rihbi ta yometsohbo hihquixon
bohancaniqui. 2° Naihoh caya bexojanahue, jano hicha jayanoxon. Jano ta mahsamanbi
pitimahiqui, jahuabi rihbi pohiyamahi, jahuabi rihbi tsoanbi hihquixon bichinyamaquin.
21Jano man bexojahi janin tah man maton shinan camatihi. Jaa copi tah hen mato yohihi.

Noquen jointi xabajahi joi
(Lc 11.34-36)
22Noquen shinan ta noquen bero quesca qui. Noquen bero siripan jisquin hahcajaquin
tah non noquen shinan siripan shinanax nichi. Yohuashihyamahi. 23 Miin bero tiro-
mayaxon jiscatsihxon min jaamajaquin jisi quescajaquin rihbi tah min tiroma shinaman
shinanax yohuashihscai. Jascapa shinanyahpahax tah min bahquish chian baneparihi,
hihti yametai janin.

Nogquen Hihbo huesti hahxonti
(Lc 16.13)

24 Patoroyapascaxon tah min jaa sirijaquin teexonhanan huetsa patoro rihbi jaatianbi
sirijaquin teexontimahi. Huetsa queenxon bi tah min huetsa sca jistahihmatihi. Jas-
cayamaxon tah min huetsa sca hahxonquin sirijaxon bi huetsa rihbi nincayamascatihi.
Jascajaquin rihbi tah man jahuaborabo tsamannoxon jano maton shinan camahahnan,
maton Papa Dios teexontimahi.

Papan jahuen baquebo coiranai
(Lc 12.22-31)

25 Jaa copi tah hen mato yohihi: Maton piti copi masa shinanyamanahue. Jahua
hen piyaxihquin jahua hen xehayaxihquin hihxon masa shinanyamanahue. Jahua
hen sahueyaxihquin hihyamaribihi. ;Pihi res non jihuetain? ;Chopa sahuenoxon res
non yora jain? 26 Hihsabo jai shinannahue. Jaabaan ta banayamahihqui. Tsinquiya-
maquin. Piyanoxon jahuenbi rihbi bexojayamaquin. Maton naihoh queha Papan ta
jato coiraniqui. Mato rihbi ta hahxontihiqui. Mato tah man pehiyahpabo mentan
hashoan copi qui. 27 Heen shinaman bi hashoan queyanihpan hihquish bi tah min
jahuabi queyanihtimahi.

28 Jascajaquin rihbi ta chopa copi masa shinanah yanca res qui. Joa siribo jenquetsax
hanihiquin hihxon shinannahue. Jahuabi ta teeyamacaniqui. Toroxahcaxma bi ta siri
chopayahpa quesca hihti siribo qui. 2° Hen mato yohinon nincanahue: Quiquin hapo
Salomon hicha chopa siribo japahonish bi ta jahuen raotiyahpahax huesti joa betan
senenyamanishqui. 30 Nihi naman joabo hicha joconax cainipi bi tah non huaijaxon jato
coharesai, copima copi. ;Copi que ma bi Papan jato sirijati shinannihxon mato sca jan
hashoan sirijaxonti shinantimahiquin? Jaan mato hahxontihi honancoinnahue. 31 Jaa
copi masa shinanyamanahue. Hahrai, jahua non piyaxihquin, Jahua non xehayaxihquin,
Jahua non sahueyaxihquin hihxon masa shinanyamanahue. 32 Nincayosmabaan ta
jascajaquin masa shinanihqui. Mato tah man jascajatimahi. Man pishinai ta maton
naihoh queha Papan jatihibi honanscaiqui. 33 Papan jihuetahboti pari shinannahue.
Jahuen jihuetahboxon jaa queenaijatibo pari shinannahue. Jaatian ta man pishinaibo
jaan mato hinantihiqui, jatihibi. 34Jaa copi, Bahquish jahua jayaxihquiquin hihxon masa
shinanyamanahue. Bahquish jayaxihquibo nocohihnataiya pari tah man jaa tenetihi.
Man bahquish teneyaxihqui tah man rahma shinanti pishinyamahi.

7

Joni huetsa non join namanjatimahi
(Lc 6.37-38, 41-42)

1 Min hahcai quescajayamaquin caibaan huetsapahaquin hahcai jisish, Jaa ta tiroma
joni qui hihyamahue, min shinanai quescajaquin rihbi Papan mia jascajaribixonnon.
2 Man huetsa joni jisxon shinanai shinaman ta Papan rihbi mato jascajaquin rihbi
yohitihiqui. Man caibo hahxonai quescajaquin rihbi ta Papan mato hahxontihiqui.
3 ;Miin bero qui jihui jai bi miin huetsan bero qui jai poto pishca min jistihin? Miin
bero qui jai jihui pari shinanhue. 4 ;Miin bero qui jihuinhhuan jaiya miin huetsa min
yohitihin, Miin bero qui jai poto pishca hen tsecanon tenehue hah min jatihin? Min tah
min jascatimahi. > Jisyamaxon bi jahuen poto tsecacatsihquin tah min hahcoinicamahi.

Miin bero qui jai jihuinhhuan pari potahue. Jaatian tah min jisti hahtipahscaxon jahuen
bero quiha jaa poto pishca tsecatihi.

6 Papa qui hinantibo hochiti qui hinanyamanahue. Maton hihti copibo rihbi cochi
hinanyamanahue. Man hinanah, jaa jama jamaxon mato sca picanmis.

Non yocacah Papan noque hinantihi
(Lc 11.9-13; 6.31)

7 Papa Dios yocanahue jan mato hinannon. Manotaibo bena benaquin quescajaquin
yocanahue jan mato meramanon. Jahuen xehpoti ton tonhahquin hahcajanahue
yocaquin jan mato hinannon. 8 Yocanica rahsichin ta bihtihiqui. Benanicaten ta
meratihiqui. Ton tonhahnica ta Papan hinantihiqui.

9 ;Miin baquen mia piti yocacah bi macan sca min jaa hinantihin? Jascapa bebo ta
yamahihqui. 10 ;Min mishquitanai yapa mia yocacah min rono hinantihin? 1! Man
tah man jascapahbo hinantimahi. Jaa copi shinancoinnahue. Tiromaboxon bi maton
baquebo siri jahuaborabo hinanti man honanaiya, ;jmaton naihoh queha Papan mato
hashoan siribo rihbi hinantimahiquin man yocacah?

12Jaa copi nea shinan bihnahue: Hea hahxonnahue jacatsihxon jato pari jascajaquin
hahxonhue. Moisesnin huishani ta jascarihbi qui. Texe Papan joi yohinicabaan huishani,
jascarihbihi.

Papan bahi hexti pishca
(Lc 13.24)

13 Papan bahi qui hihquiti ta hexti pishca qui. Jano hihquinahue. Queyonicabo janin
cahi bahi ta hihquiti haniyahpa qui. Jaa bahi ta hihtihosi bahi qui, jahan cahibo rihbi
hicha. 14 Papan jihuetahbo janin cahi bahi ta hexti pishca cainih qui, jahuen bahi rihbi
hanitahma pishca. Jahan cahibo ta hicha yamahiqui.

Bimi jisxon non jihui yora honanai
(Lc 6.43-44)

15 Papan joi yohiquin bi quesajahibo qui coiramenahue. Maton huetsabohihcamahax
ta bemacanya mato quescapahbo qui. Mato paranxon ta mato tiromajascatihiqui. 1¢Jaa
copi jenquetsih jihuetihquin hihxon jaton shinan honanquin sirijanahue. Pani moxa
quiha ta tsoanbi xexon bimi bihtimahiqui. Bocon jihui quiha rihbi ta tsoanbi binon
bimi bihyamahiqui. 17 Jascarihbi ta jatihibi siri jihui bimi siriyahpa qui. Xanascai
jihui ta tiromabo bimiyahpa rihbi qui. 18 Siri jihuin ta jahuen bimi tiromajati hahti-
pahyamahiqui. Xanascai jihui rihbi ta siri bimiyahpatimahiqui. 1° Bimi sirijoma jihui
jatihibi ta Papan reraxon cohayaxihquiqui. 20Jascajaquin jaton bimi tanaxon jihui yora
honanquin hahcajaquin mato qui nocotaibo honannahue, jaton shinan honanquin.

Papa janin nocoyamahibo
(Lc 13.25-27)

21 Hea Hihbon Hihbon hahcaibo ta caibo Papan jihue janin nocoyamayaxihquiqui.
Heen naihoh queha Papa queenai quescajahibo res ta jano nocotihiqui. 22Jato casticanti
nete nocotaiya ta hichaxon hea quenayaxihquiqui: Hihbon, Hihbon. Miin janen tah non
jonibo miin joi yohinihqui. Tiroma yoshinbaan joni hihbojahiya tah non miin janen sca
jaa tiroma yoshinbo camanihqui. Miin janen tah non hicha hahan rahtetibojaniqui, Hih-
bon. 23Jaatian tah hen jato yohiyaxihqui: Mato tah hen jahuentianbi honanyamanihqui.
Nenohax botannahue, tiromahibaan.

Xobojahi rabe
(Lc 6.47-49; Mr 1.22)

24 Caibo jascapahbo copi tah hen nea mato yohihi: Hean yohihi joi nincaxon hen
yohihi quescabijaquin hahcai joni ta shinanyahpa qui. Shinanyahpaton hahni quesca-
janica. Shinanyahpaton ta xobo jihuibo nichinnoxon mixan mai caman poquinxon
xobojanishqui. 25> Hoi sca ta quexto paquenishqui. Jenenhuan sca jahui. Nihue rihbi

coshin bi res jahui. Jene betan nihuen tsahca tsahcaxon bi ta jaa xobo potayamanishqui,
mixan mai caman jahuen xobo jihui nichinipi quen. 26 Hean yohihi nincaxon bi hen
yohihi quescayama jaibo ta jascapahmabo qui. Jaabo cahen honanma joni quescapahbo.
Honanmanen cahen neminma poquinxon mashin xobojanish. 27 Jaatian ta hoi quexto
paquenishqui. Jenenhuan jahui. Nihuenhuan rihbi jahui. Joxon jahuen xobo hueranxon
poxabahinquin. Champacahinax ta xobo metisihscanishqui.

28 Jesusen jato jascajaquin haxemaha ta tsinquijaquetaibo rahte rahtenishqui. 2° Jaton
haxemanicahbaan haxemahi quescajayamaquin bi ta yohiti shinan Papan hinanah
jaanbi honanxon jato yohinishqui. Jaa copi rahtecani.

8

Sipiyah Jesusen rohajani
(Mr 1.40-45; Lc 5.12-16)
1Jato haxemahax, mahchi janinhax botopaquetax jahuiya sca ta hicha jonibo hahqui
tsinquijaquexon chibanbenacannishqui. 2 Jahuiton sca ta huesti sipiyahpa joni behchihi
cahax jaa bebonbi betihihpaquexon, yohinishqui:
—Hihbon. Mian tah min hea rohajati hahtipahi. Jeenhihxon res tah min hea
rohajatihi, Hihbon —hahquin. 3 Sipiyahpa mehexon, Jesusen sca yohiquin:
—Jeen. Roha sca jahue —hahquin. Jan yohihitianbi ta sipiyahpa rohacahinnishqui.
4 —Hen mia yohinon nincahue. Tsoabi yohihaxma caxon sacerdote jismatanhue. Moi-
sesnin yohini quescabijaquin hinanti pishcaya cahue, rohascaxon hinanti. Jascajaxon
tah min jato nincamatihi —hahscaquin Jesusen.

Capitanen joni Jesusen rohajahi
(Lc 7.1-10)

5Capernaum jema janin scanococani. Jema janin nocotaiya bi ta sontaro capitan joxon
hihti yocanishqui.

6 —Hihbon, heen joni ta yoran honanyamajaquetax heen xoboho racatihqui. Hihti
hisin ta jaiqui —hahquin.

7 —Hen tah hen rohajahi cahi —hahscaquin Jesusen.

8 —Hea tah hen jahuama qui, Hihbon, heen xobo janin mia mapeti tah hen rabinai.
Min rahma nichi janinxonbi yohihue. Min yohihah ta heen joni rohanoxihquiqui. ®Hen
tah hen honanai. Heen hapon hea yohihah tah hen hahcai. Heen sontarobo rihbi tah hen
jai. Cahue hean jaah ta heen sontaro cahiqui. Huetsa hen Johue hahca ta jahuiqui. Heen
joni rihbi tah hen Nescajahue hahcai. Yohihah ta hen yohihi quescajaquin hahquiqui —
hahscaquin capitanen. 10 Capitan yohuanai nincacax ta Jesus rahtenishqui. Chibanaibo
sca yohiquin:

—Mato yohinon nincanahue. Nescapa shinancoinnica tah hen mato Israeli baquebo
merayamahi. 1 Mato tah hen yohihi, nincanahue. Hocho quehax ta maton nahuabo
beyaxihcanihqui, caibo bari cainai quirihax, caibo bari hihquihi quirihax. Bexon ta
Papan jihuetahboxon jahuen jihue janinxon Abraham betan piyaxihcanihqui. Isaaque
betan Jacobo rihbi ta fiestajaquin manayaxihcanihqui. 12 Papan jihuetahbo man
hihtihi bi ta bahquish chian mato potayaxihquiqui, jahuen jihuemati quihah. Jano tah
man coshin huaohihanan xeta yeres yeresahyaxihqui. 13 Jato jascajaxon, capitan sca
yohiquin:

—Cahue. Min hihcoinjaquin shinanai quescabijaquin tah hen hahxonai —hahquin.
Jaatianbi ta jahuen joni rohacahinscanishqui.

Pedron haita Jesusen rohajahi
(Mr 1.29-31; Lc 4.38-39)
14Jaa pecaho ta Pedron xobon sca mapexon Pedron haita yona yonatai Jesusen meran-
ishqui, hisini racatai. 15> Jahuen mequen qui Jesusen mehehah ta yona tantiscanishqui.
Rohacahinax huenixon jahuen haitan jato pitijaxonquin.

Hicha hisinaibo Jesusen rohajahi
(Mr 1.32-34; Lc 4.40-41)

16 Huetsa neten bepichaiya sca ta yoshiman hihbojahibo hihuecannishqui, hihti caibo.
Hisinai rahsi. Yohixon res ta jaton tiroma yoshinbo potanishqui. Hisinaibo rihbi
rohajaquin, jatihibi. 17 Jascajaquin ta Papan joi yohinica Isaiasnen yohini quesca sca
janishqui: Noquen hisinbo ta jaanbi bichinxonnishqui. Non hahan hisinaibo jaan
potaxonquin hihqui Isafas joi.

Jesus chibancatsihquibo
(Lc 9.57-62)

18 Jonibo hahqui tsamajaquetai jisxon:

—Hoque quexa canon bonahue —Jesusen hahquin jahuen haxenicabo. 1° Cahi cahiya
sca, jaton huisha honan huesti joxon Jesus pataxxon, yohiquin:

—Jatihibi janin min cahi tah hen mia manahi catihi, Maestron —hahquin.

20 —Mari ta mai quiniyahpa qui. Hihsabo rihbi ta nahayahpa qui. Hea cahen
jascayamahi. Hea noque baque cahen jano hoxati yamahan —hahscaquin Jesusen.
21 Huetsa rihbi sca jahuen haxenica jahui. Joxon:

—Hihbon, mihbetan capanan tah hen heen papa mahuataiya mihinax pari hen
cayaxihqui mihbetan —hahquin.

22 —Hea manahi jotatahhue. Hahbe mahuayaxihquibaan mahuataibo mihinnon
jenehue —hahquin Jesusen.

Nihueyahpa behchon Jesusen tantimahi
(Mr 4.35-41; Lc 8.22-25)

23 Jaatian sca, nontin nanetaiya, jahuen haxenicabo rihbi hahbetan naneti. 24 Cahiboya
sca nihuehnhuan jahui. Behchon hanibo nihuen potajaquetana nonti mahpohah nonti
hihquicatsihscai. Hihcax bi Jesus racapaquetax hoxascai. 2> Mohinxon sca yohicanquin:

—Non tah non hihquihi, Hihbon. Noque jahueja ra jaxonhue —hahcanquin.
26 Mohinahbo sca:

—;Jahua jenquetsih man raquetain? Hihcoinai shinanxon bi tah man hicha nin-
cayamahi —jato jaquin. Huenixon sca nihue yohixon hian rihbi yohiquin tantiscahabo.
Yohihah, tanticahinscai. Siriscai. 27 Hian tantihi jisish, rahte rahtecani.

—;Jahuentiho coshiyahpa cohren jaa quin? Hianbocabi ta yohihiqui. Nihue rihbi ta
jaan yohihiqui —hihcani.

Gadara janinhah yoshinyahpa
(Mr 5.1-20; Lc 8.26-39)

28 Hoque quexa sca nococani, Gadara mai janin. Mapetaiya sca jaa behchihi rabe joni
jahui, yoshiman hihbojahi joni rabe. Tsahon tocan mehax rabebi jahui, sinabo rabe, hihti
coshi. Sinataibo copi ta jano huinotai bahin tsoabi cati hahtipahyamapahonishqui. 29 Sai
saihihxon coshin quenacanquin:

—;Jahuejahi min noque jai jahuin, Diosen baquen? ;Noque potati nete nocorihyamahi
bi min noque potahi joresscain? —hahcanquin. 3°Jaa hoque tocan ta hicha cochi repinica
pihi nihninishqui. 31 Jaa cochibo qui sca hihquinoxon, yoshinbaan hihti yocascaquin:

—Noque potaxon, hoa cochibo qui noque raanhue —hahcanquin.

32 —Botannahue, tahca —hahscaquin. Jaa jonibo jenebahini sca cochi qui sca bocani.
Yoshin jato qui nocotah, cahi, bishquihihcanahi cahi, tirisihpaquetax jene qui paquetax
hahsacani, jatihibi.

33 Jaton cochi coirannicahbo sca jabacahini caxon jema janin yohibonaquin. Jatihibi
yohicanquin, yoshinyahpa hihpahoni rabe rohascai yohirihbicanquin. 34 Yohihahbo
picoscacani, jano jihuetaibo jatihibi. Jesus behchihi caxon, meraxon:

—Noquen maibo jenebahini catatahtanhue —hahcanquin.

Yora honanyamajaquetai Jesusen rohajahi
(Mr 2.1-12; Lc 5.17-26)

1 Nanetax sca, pohquequihranax Jesus jano jihuepahoni jema qui sca nococani.
2Jano ta yora honanyamajaquetax racatai joni sca Jesus qui hihuecannishqui. Jahuen
racatininbi huaquehihnixon hihuecanquin. Jaa jan jato rohajaxontihi shinancoinai
jisxon, racatai joni Jesusen yohiquin:

—Raqueyamahue, baquen. Miin hohcha tah hen sohuaxonai.

3 Jan jascahiya, jano jai jonibo shinamehti, jaton huisha honanbo. Jaton jointinin
yohuancani. Nea joni ta Dios yohuanihcamahi yohuanihqui, hihcani. 4 Jahua jaton
jointinin shinanihquin honanxon, Jesusen jato yocaquin:

—;Jahua copi man maton jointinin tiromajaquin shinanain? 5 ;Jahuemeha hashoan
teema yohiti quin? ;Miin hohcha tah hen sohuaxonai hahquin? ;Huenihihnatax
nihaquetanhue hahquin? ¢ Jaabi, noquebaque hihxon hean mainxonbi hohcha so-
huaxonti hahtipahi honannoxon, jisnahue —hahxon sca, yoran honanyamajaquetai
yohirihbiquin:

—Huenihihnaxon miin cacajati bihbahini miin xobon catanhue —hahquin. 7Jascahah,
huenicahini jahuen xobon cahi. 8 Jaa jisibo ta rahte rahtenishqui. Rahte rahtetax bi
noquen Papa qui siriresi yohuancani.

—Noquen Papan coshin hahxonai tah non jisi. ;Yotiho coshi Papan jaa hinanihquin?
—hihcani.

Jesusen Mateo quenahi
(Mr 2.13-17; Lc 5.27-32)

9 Janohax caxon, tininti cobranxonai joni Jesusen meraquin. Jano tsahoxon cobranti
misa janin tsahotaiton meraquin Mateo janeya joni. Meraxon:

—Hehbe cahi johue —hahquin. Jascahah, huenicahini jaa manahi cahi.

10 Jaatian, Mateon xoboho pihi cahax, pihiboya hicha jonibo jato manahi becani, co-
branxonnicabo betan hohchayahpabo. Pihi benahue hahca becani. Jahuen haxenicabo
betan Jesusen pihiya jato manahi becani. 11 Jascapa mesco jonibo jisxon sca, fariseobaan
jahuen haxenicabo yocaquin:

—;Jahua copi cobrannicaboya hohchayahpabo betan maton haxemanicahten pi-
hiquin?

12 Yocacaibo nincaxon, Jesusen jato yohiquin:

—Hisinyamahibo ta rahonnica pishinyamahiqui. Hisinyahpabo caya ta rahonnica
pishinihqui. 13 Nea huisha joi jahua hihcatsihquiquin honantannahue: Man joni
huetsahon shinanti tah hen queenai. Maton hohcha copi man hea jahuara hinanti
tah hen queenyamahi. Jaa huisha honantannahue. Pontebo quenahima bi tah hen
pontemabo quenahi joniqui —jato jaquin.

Non piti tenetihin hihquibo
(Mr 2.18-22; Lc 5.33-39)

14Jaa pecaho sca Juaman haxenicabo Jesus qui nocoti. Nocoxon yocacanquin:

—;Jenquetsahpahi noquen non hicha piti tenehi bi miin haxenicabaan piti
teneyamahiquin? ;Jenquetsahpahi fariseobaan rihbi hicha piti tenehi bi miin haxeni-
cabaan piti teneyamahiquin? —hahcanquin.

15Jascahahbo Jesusen jato yohiquin:

—Jaton huetsa huanomahi caxon ta tsoanbi huanomahanan bendyamahiqui. Huet-
satian ta jaton huanomati yamascatihiqui, Papan jato bichinah. Jaatian pari ta piti
teneyaxihcanihqui.

16 Chopa payo honacatsihquin tah non hotsihahma chopa behna bihxon jayaxon coton
payo honayamahi. Jayaxon honahah bi ta hotsiscaxon chopa behnapan payo huaxari-
hbiscatihiqui, hashoan hani sca jahuen huaxa janon. 17 Noquen xehati behna rihbi tah

non bichi borasa payo qui bochojayamahi. Non bochojaha bi ta xehati pahescaiya borasa
pohtoshihtihiqui, noquen xehati yohyocohscanon, noquen borasa rihbi tiromascanon.
Behna borasa qui tah non behna xehati bochojahi, rabebi manoyamanon.

Chixanan hisinai haibo Jesusen rohajahi; hihresscai xontaco Jesusen teehihmahi
(Mr 5.21-43; Lc 8.40-56)

18 Jesusen jato jascajaquin yohihiya bi huesti hapo nocoti joxon, raboxonen tisquihah-
paquexon yohiquin:

—Heen baque haibo ta rahma hea mahuaxonaxqui. Jaabi cahue. Miin mequeman
mehexonhue. Mian mehehah ta teehihribitihiqui —hahquin.

19 Jan jascahah, huenicahuanax hahbetanbi Jesus cahi. Jahuen haxenicabaan rihbi
chibanbahinquin. 20Bohibaan bi huesti haibo rihbi cahi, Jesus pataxcatsihqui. Doce bari
sca jimi pota potahi haibo. Hahchonbi caxon jahuen coton quexa mehequin. 2! Jahuen
coton res mehehax tah hen rohatihi hihxon, mehequin. 22 Jaatian rabejaquexon jaa
haibo jisxon, Jesusen yohiquin:

—Raqueyamahue, baquen. Shinancoinax copi tah min roha sca jai —hahquin.
Jaatianbi ta haibo rohanishqui.

23 Jaatian hapon xoboho Jesus mapeti. Rehue hahcaibo betan corotaibo tsamatai
meraxon:

24 —Botannahue. Xontaco ta mahuayamahaxqui. Hoxa res ta jaiqui —jato jaquin. Jato
jascahah bi hosan hosancanquin. 25 Tsamataibo picohax, chiqueho hihquixon, xontaco
mehuetanah, huenicahuani. 26 Jan jascajaquin jaa teehihmahah ta jaa mai jatihibi janin
yohuanchanicanacannishqui, jano jihuetaibo.

Rabe benche Jesusen rohajahi

27 Janohax Jesus cahiya sca benche rabechin chibanxon quenabonaquin.

—Noquehon shinanhue, Davidi baquen. 28 Jahuen xoboho Jesus nocotah pecaho sca
benche rabe rihbi nocoti.

—;Hen mato hahxonti man shinancoinain? —jato jaquin.

—Shinancoinquin rahan, Hihbon —hahcanquin. 29 Jaton bero mehexon sca:

—Man shinanai quescabi janoxihnahue —jato jaquin. 3°Jato yohihah, jisresscacan-
quin.

—Tsoabi yohiyamanahue, mato tah hen yohihi —Jesusen jato jaquin, hihti yohiquin.
31 Yohiyamahue hahca bi ta janobo jatihibi janin caxon jan jato hahxonah yohibonacan-
nishqui.

Joyo Jesusen rohajahi
32 Jaa benche rabe jahuen xobo janinhax picotaiya bi ta joyo joni hihuecannishqui,
yoshiman hihbojahi joni. 33 Jahuen yoshin potamaha ta yohuanscanishqui. Jaa copi ta
tsamajaquetaibo rahtenishqui.
—Jascajaquin hahcai joni ta noquen xenibaan jahuentianbi jisyamanishqui —hihcani.
34Jascaraibaan bi fariseobo jascayamabhi:
—Tiroma yoshiman yanapana ta yoshinbo camahihqui —hihcani.

Jatohon Jesusen shinanai

35 Jano jai jemabo jatihibichin ta Jesus nihnishqui, hani tahma jemabo janin rihbi.
Jaton tsinquiti xoboho jato betan tsinquixon jato honanmaquin. Papan jihuemati nete
ta nea pishca sca jaonahiqui jato nincamaxon jaton hisinbo jatihibi rohajaquin. Jatihibi
yosmahibo sirijaquin rohajaquin. 3¢ Tsamataibo jisxon ta jahuen jointinin jatohon
shinannishqui. Jaan jisi ta tiromajaquin rishquiha quescapahbo jacannishqui. Jaton
coirannica yamahiya carnerobo jabisai quescapahbo. 37Jato jisxon ta jahuen haxenicabo
yohinishqui:

—Papa bihxonquin tsinquiti ta hicha qui. Tsinquinica bo res ta hichayamahiqui. 38 Jaa
copi tsinquimanica yocanahue hashoan hicha jan raannon, jahuen tee hahxoni behabo.

Jahuen haxematibo Jesusen caisai
(Mr 3.13-19; Lc 6.12-16)

1Jaa pecaho sca jahuen doce haxenicabo quenamaxon, hahan yoshin tiroma potati
coshi jato hinanquin. Hisinaibo rohajati coshi rihbi hinanxon, yosmahibo coshijati rihbi
hinanquin.

2 Jahuen haxenicabo ta doce janishqui. Jato bebohi ta Simon janeya janishqui, Pedro
ca, jahuen jane huetsa. Huetsa cahen Andres, Simoman jochica. Huetsa cahen Jacobo,
Zebedeon baque. Huetsa cahen Juan, Jacobon huetsa. 3 Huetsa cahen Felipe. Huetsa
cahen Bartolomé. Huetsa cahen Tomds. Huetsa cahen Mateo, coriqui cobrannica
hihpahoni. Huetsa cahen Jacobo, Alfeon baque. Huetsa cahen Tadeo. 4 Huetsa cahen
Simon, Cananica hahcaibo. Huetsa cahen Judas Iscariote. Jesus paranxon bihmani.

Yohitannahue jan jato jai
(Mr 6.7-13; Lc 9.1-6)

5 Jaa rahsi jahuen doce haxenica ta Jesusen raannishqui.

—Nahuabo qui cahi bahin boyamanahue. Samaritano jemabo janin rihbi boya-
manahue. ©Janoboma bi Israeli baquebo qui botannahue. Jaabo ta noquen behnotai
yohinahbo qui, carnero hahcaibo. 7 Jato qui caxon yohinahue, Papan jihuemati nete
ta nea pishca sca jaonahiqui hahquin. 8 Hisinaibo jaiya, jato rohajanahue. Mahuataibo
teehihmanahue. Sipiyahpabo rohajaxon sirijanahue. Yoshin tiromabo rihbi potanahue.
Mato tah hen jaa coshi hinanresai. Jahuabi copi yohixonma jayaxon jato hahxonres-

nahue.
9 Jaya cati coriqui bihyamanahue. Coriquijoma tah man catihi, hanibo boxonma

coriqui romishin boyamaribinahue. 10Jaya cati borasa rihbi tah man botimahi. Coton
huetsa boyamaquin. Zapato huetsa rihbi boyamaquin. Mepiti rihbi boyamaquin. Maton
tee copi ta nincacaibaan mato pimatihiqui. Jaa copi tah man jaa rahsi botimahi.

11 Jema qui nocoxon jaa hihyamahiya xobo qui nocoxon tsoa jano shinanyahpa joni
jaiquin hihxon jato yohinahue. Jano mato Benahue jaibo janin jihuetahxon jato nin-
camanahue. Caribinoxon caman jaa xobohobi hoxanahue. 2 Xobo qui mapenoxon jano
jaibo yohinahue: Papan mato hahxonnon hahquin. 13 Mato Mapenahue jaiboya ta Papan
jato hahxontihiqui, man yohihah quescajaquin. Mato Mapenahue jayamahiboya ta
Papan jato hahxontimahiqui. 14Jano mato nincacatsihyamahibo janinhax caxon, jeman
nihxon maton zapato qui hueotai mai poto jato qui tahabahintannahue, jaton mai poto
bocabi boyamanoxon. 15 Hen mato yohicoinnon nincanahue: Nete queyotaiya ta Sodon
jema janin jihuepahonibo casticanxon, Gomorra jema janin jihuepahonibo casticanquin
bi hashoan hihtijaquin jaabo mato nincacatsihyamahibo Papan casticanyaxihquiqui.

Noque tiromajayaxihquibo
16 Jistahi man. Hinobo tocan carnerobo canon quesca tah hen mato raanai. Jaa
copi honanbo hihnahue, ronobo honan hihqui quescari. Hihcaxbi joni piyosma nobex
hihqui quescari tiromabojatimabo janahue. 17 Jonibo qui coiramenahue. Mato bihxon
ta jaton tinintibo qui mato hinantihiqui. Jaton tsinquiti xobohoxonbi ta mato rishqui
rishquiyaxihquiqui. 18 Jaton hapobo qui ta mato botihiqui, jaton quiquin hapobo
qui rihbi ta mato botihiqui, man heen jihuetahbo copi. Jano tah man heen joi jato
nincamaxon, nahuabo rihbi man nincamatihi, Hen tah hen honanyamanihqui, Hihbon
hihyamahabo. 19 Mato bihmahah, masa shinani jjahua hen yohitihin, jenques hen
jatihin yohuani? jayamanoxahnahue. Papan ta mato yohuanti shinanmatihiqui man
jato yohinon. 20 Man jaatian yohuanyaxihqui ta matonahma qui. Dios Yoshin ta maton

janaya yohuanyaxihquiqui.
Z1Heen joi nincacai copi ta huetsa jahuen huetsanbi hapobo bihmatihiqui rehtehahbo.
Huetsa rihbi ta jahuen papanbi jascajaribitihiqui. Caibo rihbi ta jaton baquebaanbi
jato rehtetihiqui, jato qui sinaxon. 22 Man heen janen cahi quen ta jatihibichin mato

jistahihmatihiqui. Mato jascajahibaan bi ta hen mato jihuemanoxon bihtihi. Hen jonon
caman man tenehiya ta hea janin sca Papan mato jihuemayaxihquiqui. 23 Jaabi, mato
tiromahiboya huetsanco botannahue. Yohicoin tah hen mato jai: Israeli jemabo jatihibi
janin man cariyamabhi bi tah hen joribiyaxihqui, hea noquebaque. Jaa copi tah hen mato
yohihi: huesti jema janin mato tiromajahiya huetsa janin sca botannahue.

24 Haxenica ta jahuen haxemanica mentan hashoan siri hihyamahiqui. Teexonnicah
rihbi ta jahuen patoro mentan hashoan hapo hihyamaribihiqui. 25 Maton haxemanica
tiromajapahoniboya mato rihbi sca jascajahibaan bi jenimanahue. Maton hihbo tiro-
majapahoniboya mato rihbi jascajahabaan, heen hihbo jascahahnibo quesca cahra hea
jacanihquin hihquish jenimanahue. Tiroma yoshiman hah ta hea jacanihqui xobo hihbo
que bi. Hea jascajahiboya ta mato heen teexonnicahbo hashoan rihbi sca jacantihiqui.

Noquen Hihbo huesti qui raqueti
(Lc 12.2-9)

26 Jaa copi jato qui raqueyamanahue. Jonexon hahcaibo jatihibi ta Papan janibi-
jayaxihquiqui. Jonetax yohuanai joi jatihibi ta jaabo yohuanai Papan janibijaquin
nincamayaxihquiqui. 27 Hen mato yamebo yohihi joibo neten rihbi jato yohiyaxahnahue.
Hen baxexi jai joibo rihbi coshin nincamayaxahnahue. 28 Rehtenoxon caman mato
yora tiromajabahinti hahtipahibo qui raqueyamanahue. Maton yoshin ta jahuejati
hahtipahyamacaniqui. Mato rehtexon bi maton yoshin rihbi chihi janin potati hahtipahi
ta huesti qui. Hahqui caya raquenahue.

29 ; Huesti soro copi non rabe hihsa romishin maroyamahin? Copi que ma bi ta huesti
res mahuataiya Papan jaa shinanbehnotimahiqui. 30 Maton boo rihbi ta jahuentihi
jaiquin hihxon Papan honanihqui. 31Jaa copi jahua qui raqueyamanahue. Mato tah man
hicha hihsa mentan hashoan hihti copi qui.

Cristonahbo
(Lc 12.8-9)

32 Jonibaan nincanon hihquish Hea tah hen Cristonah qui hihqui jonibo jatihibi ta
henabo qui. Heen naihoh queha Papa bebonxon tah hen Jaa ta hena qui hahtihi.
33Jonibaan nincanon hihquish Hea tah hen Cristonahma qui hihquibo rihbi ta henamabo
qui. Heen naihoh queha Papa bebon tah hen jaabo yohihi, jaabo ta henamabo qui hen
hihtihi.

Jesus qui raeyamahibo
(Lc 12.52-53; 14.26-27)

34Joni huetsa betan siripi jihuetaibo rahsi janon hihquish heajahui shinanyamanahue.
Siripi jihuetaibo rahsi janonma bi sinacahinax rehtenanaibo janon tah hen joniqui.
35 Jahuen papa qui huetsa sinanon tah hen joniqui. Haibobo rihbi ta jaton mamabo qui
sinanica qui. Jahuen hihni rihbi ta jahuen yaya qui sinatihiqui. 3¢ Huetsanah ta jahuen
jenahaxbi jahuen rahuibo jatihiqui.

37 Jahuen papa sinamis hihquish, jaa hihyamahiya jahuen mama sinamis hihquish
hehon queenyamahi joni ta henama qui. Jahuen bebo baque sinamis hihquish,
jaa hihyamahiya jahuen baque haibo sinamis hihquish hehon queenyamahi joni ta
henama qui. 38 Hea rehtehibaan bi tah hen heen Hihbaan joi jenetimahi hihxon hea
chibanyamahax tah man henabo man hihtimahi. 3° Noque rehtecanmis hihxon hea
hihbomayamahibo ta jascabiscatihiqui mahuatai. Heen joni jan hihqui copi rehtehibo
ta hehbe jihuenica jascabi sca jatihiqui.

Papan noque hinanyaxihqui
(Mr9.41)
40 Mato Benahue hahcaibaan ta hea jascajaribicaniqui. Hea johue hahcaibaan ta hea
raanni heen papa jascajaribicaniqui. 4! Papan joi yohinica jan copijahi quescajaribiquin
ta jahuen joi yohinica Johue hahcaibo Papan copijayaxihquiqui. Pontejaquin shinanai

joni jan copijahi quescajaribiquin ta jaa ponte joni Johue hahcaibo Papan copijayax-
ihquiqui. 42 Heen haxenicaxon copi man nescapa baque pishca jiricatsihquiton jene
paxa xehamanixon tah man Papan copijahah bihyaxihqui. Jaa man bihyaxihqui ta
jenquetsahpabi manotimahiqui.

11

Nashimanica Juaman raanaibo
(Lc 7.18-35)

1 Jascajaquin jahuen doce haxenicabo haxemaquin queyohax res sca, janohax sca
huetsa jeman haxemahi Jesus cahi.

2 Jesusen jahuen coshiyaxon hahcaiya ta sipo xobohoxon joi nincaxon, jahuen
haxenicabo Juaman raannishqui yocaqui bohabo. 3 Nocoxon:

—;Hoa jahui joni hen yohini mia quin? ;Jahui jatihquin huetsa, non mananon? —
hahcanquin, Juan chaninoxon.

4 —Man jisxon nincacai Juan yohitannahue. > Benchebaan ta jisresscaiqui. Chantobo
ta nihresscaiqui. Sipiyahpabo ta rohascaiqui. Pabebaan ta nincascaiqui. Mahuatahbo
ta hahquirihbi teehihscaiqui. Jahuaborajomabaan ta joi siri nincaquihqui. © Heen
joi nincacoinai joni rihbi ta hahan jenimati jaresscaiqui, jascajaquin yohitannahue —
Jesusen jato jaquin.

7 Boresscaiboya, Juan jahua joni hin honanahbo hihxon jano tsinquitaibo Jesusen
yocaquin:

—;Jahua jisi man jano tsoa jaitonma caniquin? ;Nihuen xayanai tahua jisi man
catannihquin? 8 ;Jahua cahra man jisi caniquin? ;Hihti siri chopa sahuehi joni nan?
Hihti siri chopa sahuehibo ta quiquin hapon xoboho pari man meratihi. 9 ;Jahua copi
man caniquin? ;Papan joi yohinica jisi nan? Jaa rahan. Mato yohinon nincanahue.
Papan joi yohinicahax bi ta yohinica mentan hashoan coshi joibo jaa jaiqui. 1°Jaa yohihi
ta nea huisha jaiqui:

Jise. Mia bebon canon tah hen heen raanti joni raanai. Mia bahi bexojaxoni ta catihiqui,
min jahan canon

hihqui jaa joi. 1! Nincanahue hen mato yohicoinnon. Nashimanica Juaman yohihi joi

mentan hashoan siri joi yohinica ta jahuentianbi jayamanishqui. Papan jihuetah res ta

hashoan siri yohiti jaiqui. Caibo Papan jihuetahbo texe mentan hashoan namanhax bi

ta hashoan siribo yohiti jaiqui.

12 Nashimanica Juan jomenoni bi ta rahma caman jahuen hahbe jihuetihbo Papan
coshin tsinquihiqui. Mohi mohinihbaan ta jaa joi histon bichiqui, jahuen jihuetah-
bocatsihxon. 13 Juan yohihi jonon caman ta Cristo jotihi Papan joi yohinicabaan
huishaxon yohipahonishqui. Moisesnin huishani janin ta jascarihbihiqui, jaa joi rihbi.
Jaa copi ta Juaman jato yohihah histon sca bihcanihqui. 14 Nincati shinanyahpaxon
nea nincanahue. Elfas janeya ta joyaxihquiqui hahquin ta Papan joi yohinicabaan
huishanishqui. Juan ta jaa Elfas qui. 1> Pabinquiyahpaxon nincanahue, hen mato yohihi.

16 Rahma jihuetaibo jahua quescapahbo hin hen mato nescajaquin yohinon nin-
canahue. Baquebo jaabo rahsi shirohi notsihi sinacananai quescapahbo ta jaabo qui.
17 Man bairahnon hihxon non rehue hahcai bi tah man bairahyamahi. Non huinihah
bi tah man huaohihyamahi hih ta jacanihqui notsihi. Rahma jaibo ta jascarihbihiqui.
18 Joxon ta piti siribo Juaman piyamanishqui. Xehati rihbi ta xehayamapahonishqui.
Jaa copi ta Yoshiman ta jaa hihbojahiqui hihcanihqui. 1° Hea noquebaque joxon tah
hen pixon xeharihbihi. Jaa copi yohuanrihbicani. Jise, jaa joni ta pihanhuan qui hih
ta jacanihqui. Xehanhuan tah qui. Coriqui cobrannicabo ta jahuen hahberabetibo
qui. Hohchayahpabo ta jahuen hahberabetibo qui hihribicani, hea yohihi. Tsoa ponte

shinanyahpa quin hihxon tah man joni huetsa jisxon, jan hahcai jisxon man honantihi
—jato jaquin Jesusen.

Nincayosmabo
(Lc 10.13-15)

20 Jaatian sca jano jahuen coshiyaxon jan jato hicha hahxonrahsihi jemabo sca jaan
yohicoinquin, jaton shinan ponteyamahiya jato yohicoinquin.

21 —Hahrai hih tah man jatihi, corazinobon. Hahrai hih tah man jatihi betsaidabon.
Mato tocanxon heen coshiyaxon hen hahrasihi quescajaribiquin, Tiro jemanxon hahxon,
Sidon jemanxon hen hahcaiya cahen neateman jaton hohcha copi benaxon hahan benati
chopa sahuehax chihi mapo mapocohtax tsahoxon jaton shinan pontehan. 22 Jaton
shinan pontehaxma mahuanihbo casticanxon bi ta mato sca hashoan rihbi Papan
casticanyaxihquiqui. 23 Capernaum janinhahbon, ;naiho jihueti quescarax maton jema
janin jihuetai shinan man jain? Matoyabi ta maton jema panteon hihyaxihquiqui. Heen
coshin mato hahxonni jai quescajaquin Sodom jema janin rihbi jascajaxonah cahen
rahma caman jaton jema jaquehahniqui. 24 Jaabo tiromabo copi jaton jema Papan
yamajabahinni bi ta jahuen casticanti neten jato casticanquin mato sca hashoan rihbi
casticanyaxihquiqui.

Tantihi benahue hihqui Jesus
(Lc 10.21-22)
25Jaa pecaho sca Papa yocaxon Jesusen yohiquin.
—Hahxon tah min hea jai, Papan. Mia tah min naiyahpa mai hihbo qui. Shi-
namahnhuanyahpabo betan honanbaan honancasquimanon tah min jato pantexon miin

baquebo sca honanmahi. 26 Mian jisi, jascajaha siri quen tah min jato jascajaxonai,
Papan.

27 Papan ta hea jatihibi hinanihqui. Jahuen baque tsoa quin ta tsoanbi ho-
nanyamahiqui. Heen Papa huestichin ta honanihqui. Tsoa heen Papa quin tah hen
jahuen baque hihxon hea huestichin honanai. Caibaan ta honanyamahiqui. Hea nin-
cacaibaan res ta honanihqui, hean jato honanmahah. 28 Benahue, teetaibon. Benahue,
hihue papihibon, jatihibi. Mato tah hen tantimatihi. 2° Hen mato hihbonon benahue.
Hen mato nincamanon benahue, man honannon. Honaxon bi hen mato yohinon. Mah
hohmis hohmisai honanai tah hen qui. Benahue, hen mato shinan siricahinmanon.
30 Hen mato yonohi quescahah ta teema qui. Hen mato yohihah tah man histon hahtihi.
Heen jihuetahbohi benahue —jato jaquin.

12

Tantiti neten trigo rebox tesabonahibo
(Mr 2.23-28; Lc 6.1-5)

1Jaton tantiti neten sca ta Jesus betan bahin caquin trigo huai nabebacahini caquin,
picatsihxon jahuen haxenicabaan huestibo bero pasquebonaxon bishquihahxon pin-
ishqui. 2Jascajahibo jisxon, fariseobaan sca yohiquin.

—Jise. Tantiti neten jascajatimahi bi ta miin haxenicabaan bero bichiqui.

3Jascahah sca:

—;Jahuen jonibo betan caxon, picatsihxon, jahua Davidinin janishquin? ;Papan joi
jisxon man honanyamahin? # Picatsihquish ta Papan xoboho hihcoxon yocacah, Papa
pejanxonti paan hinanah bihxon pinishqui. Jaa ta jaan pitima piti qui. Jahuen hahbe
cahibaan pitima rihbi. Yohuanxonnicahbaan piti res ta jaa qui. > Tantiti netenbi ta
Papan xoboho Papa bebon yohuanxonnicahbo teetihqui. Jaa netenbi jaabo jaton tee jaah
ta siri qui, Papan jisi. ;Moisesnin huishani joi jisxon bi man jaa rihbi honanyamahin?
6 Nincanahue hen mato yohinon. Papan xoboho teeti joi jai copi res ta tantiti netenbi
jahoxon teexoncaniqui. Rahma ta jahuen xobo mentan hashoan coshi joiyahpa neno qui.
7 ;Nea huisha jahua hihcatsihquiquin man honanyamarihbihin? Man joni huetsahon
shinanti tah hen queenai. Maton hohcha copi man hea jahuara hinanti cah hen
queenyamahi. ;Jaa joi hen jahua hihti quin? Honanxon cah man ponte jonibo qui

tiromahi yohuanyamahan. 8 Noquebaquehax tah hen tantiti nete hihbo qui, hah tah
hen mato jai, man honannon —jato jaquin.

Meyosma joni
(Mr 3.1-6; Lc 6.6-11)

9Janohax caparihax sca, jaa fariseobaan tsinquiti xoboho nococani. 10 Mapetaibaan bi
joni meyosma jano tsahoti. Jesus caheti shinanxon, yocacanquin, jano jaibaan:

—;Tantiti neten non joni rohajatihin? —hahcanquin. 1! Jascajaquin yocacahbo jaan
sca jato yohiquin:

—;Maton carnero hina tantiti netenbi mai quiniho paquetaiya man bihxon tse-
cayamahin? 12Joni ta carnero mentan hashoan jihuemati qui, hah ca hen mato jai. Jaa
copi tah non tantiti neten joni huetsa yanapantihi.

13 Jato jascajaxon meyosma sca yohiquin:

—Miin mequen hehqui pontehue.

Yohihah, hahqui jahuen mequen pontehax rohascai. Huetsa jahuen mequen hihqui
quescapi, siribehcoinscai. !4 Jaatian picotax, fariseobo yohinani. Jenquetsaha non
jatihin jaa rehtenoxon, hihcani.

Jesus yohihi Isaiasnen huishani joi
15 Rehteti shinanaibohi honanax, janohax Jesus caresscai. Cahiton sca hihti
caibaan chibanbahinscaquin. Jato tocan jai hisinaibo ta jatihibi rohajapaquenishqui.

16 Rohajaxon ta jato hihti yohinishqui, jan jato rahonah tsoabi yohiyamahahbo.

171saiasnen huishani quesca sca janon ta jato yohinishqui. Jaa joi ta nesca qui:

18 Jisnahue. Jaa ta hen caisai heen joni qui. Hahan hen hihti queenai heen joni tah qui.
Hahan hen jenimahi. Heen yoshin tah hen hinanai. Jayaxon ta jatihibi nahuabo
yohiyaxihquiqui, jato hihboscanoxon.

19 Tsohbetanbi ta sinacananantimahiqui. Sai saihihima ta qui. Bahin cahibaan nincacah
ta jahuabi quenayamahiqui.

20 Tahua moshitai quescapahbo meraxon bi ta jaan tehcayamahiqui. Lamparin huaxmen
nocahax cohinai quescapahbo ta jaan nocajayamahiqui. Quiquin hapoxon jan
tiromabo casticannon caman ta jasca jatihiqui.

21Hahqui ta jatihibi nahuabaan jaton shinan camatihiqui, jaan jato jihuemayaxihqui copi

hihqui Isaiasnen huisha.

Yoshiman yanapanai tah qui hihquibo
(Mr 3.19-30; Lc 11.14-23; 12.10)

22Jaatian ta yoshiman hihbojahi joni hihuecannishqui. Yoshiman hihbojahah benche
scabanetax, joyoscai. Jesusen rohajahajisresscaquin, yohuanrihbiscai. 23 Rahte rahtetax
sca tsamajaquetaibo yohinani.

—;Jaa tsi ra Davidi xohta hihyamahiquin? —hihscacani.

24 Nincaxon sca fariseobaan jato yohiquin:

—Neatohon ta tiroma yoshiman coshiyahpaxon yoshinbo potahiqui. Beelzebu ta
jahuen hihbo qui, tiroma yoshin —hahcanquin.

25 Jasca jaibaan bi jaabaan shinanai honanxon Jesusen jato yohiquin: Hapon ji-
huetahbo jaabo rahsibi rehtenanaiya ta jaton hapon yonoti queyotihiqui. Jema ta
jascarihbihiqui. Xobo jascarihbihi. Jaabo rahsibi rehtenanax jahuabi baneyamascai.
26 Satanas hahbe Satanasnen potahah ta Satanasbo rehtenanscaiqui. ;Jenquetsahax
sca jahuen yonoti banetihiquin? 27 ;Beelzebt coshiyahpaxon tiroma yoshinbo hean
potahiya jahua coshiyahpaxon cahra maton baquebaan jato potahiquin? ;Jenquetsahpa
shinanya man quin? Maton baquebaanbi ta mato yohitihiqui. 28 Dios Yoshinyaxon
hean jato potahi honanscanahue: Papan jihuemati nete ta mato qui noco sca jaiqui,
shinanscanahue.

29 Coshi jonin jahuen xobo coiranaiya jenquetsahax hihcoxon huetsan jahuen jahuab-
orabo bichintihiquin? Xobo hihbo nexaxon pari ta jahuen jahuabora bichintihiqui.
Shinanscanahue.

30Hehbetan teeyamahax tah man heen rahuibo qui. Hea tsinquixonyamaquin tah man
jabisahi.

31Jaa copi tah hen mato yohihi: Papan ta jatihibi tiromabo sohuati hahtipahiqui.
Jaton shinaman tiromajaquin hahcaibo, Papa qui tiromahi yohuanaibo, jato jatihibi
sohuatihiqui, yocacah. Jahuen Yoshin siri qui tiromahi yohuanaibo res ta jato sohuax-
ontimahiqui. 32 Hea noquebaque qui tiromahi yohuanaibo ta Papan sohuatihiqui. Dios
Yoshin qui tiromahibo ta jascayamahiqui. Jascapahbo ta jahuentianbi sohuatimahiqui.
Rahma sohuayamarihbiquin. Nete queyotai bi sohuayamarihbiquin.

Jahuen bimi jisxon honanti
(Lc 6.43-45)

33 Jihui honanquin hahcajaquin honannahue. Siri jihui tah qui hih tah man jai, siri
bimiyahpahi honanax. Tiroma jihui tah qui hih tah man jaribihi, tiromabo bimiyahpahi
honanax. Jahuen bimi honanxon tah man jahuen yora yohihi. 34Jascajaquin rihbi hea
honannahue, rono janayahpabon. ;Jenquetsahax man tiromabohax siripi yohuantihin?
Maton shinan tiroma hichahi quen tah man tiroma yohuanyahpabohi. 35 Siri jonibo
ta siri shinan hicha qui, jaa copi siripi yohuani. Tiroma jonibo rihbi tiroma shinan
hichahax jaya yohuanrihbihi. 3¢ Hihresi yohuanaiboya ta jatihibi jaton joi tiroma copi
Papan jato casticanyaxihquiqui, jahuen casticanti neten. 37 Tiroma yohuan japahonibo
ta casticanyaxihquiqui. Yohuan siriyahpabo ta jaton yohuan copi casticantimahiqui —
jato jaquin.

Hahan honanti jismahue hahcaibo
(Mr 8.12; Lc 11.29-32)

38 Jaatian jaton huisha honanbo betan fariseobaan yocascaquin.

—Maestron. Papan shinan coshiyaxon min hahcai tah non jiscatsihqui, mia Papan
raanai joni hihqui honannoxon.

39 Yocacahbo sca jato yohiquin:

—Tiromaboxon tah man jascajaquin shinanai. Tsiniti shinanyahpaboxon tah man
jascajaquin hea yocacai. Papan coshiyaxon hen hahcai man jiscatsihqui bi ta Papan mato
jismatimahiqui. Hahan hea honanti mato hinanquin bi ta jahuen joi yohinica Jonas jan
huinomani quescapah res huestijaquin res Papan mato jismatihiqui. 4° Yapahhuahnen
xehahah, quimisha nete jahuen poco janin Jonas hihbahinahax quimisha yame rihbi
hihshinahax piconi quescarihbihi tah hen noquebaque mai chicho quimisha neten
quimisha yame rihbi hea jatihi. Jasca hen jaiya ta hahan hea honanti qui. 4! Papan
casticanti neten ta Ninive jema janin jihuepahonibaan mato metoxon yohiyaxihquiqui.
Jonasen noque yohihah tah non noquen shinan pontenihqui. Jonas mentan hashoan
nincati jonin mato yohihah bi tah man nincayamanihqui. Mato tah man noque
mentan hashoan nincayosmabo qui hih ta jayaxihcanihqui, man nincayosmabo quen.
42 Ftiopia mai janin japahoni quiquin hapo haibaan rihbi ta casticanti neten mato jisxon
jascajaquin rihbi mato yohiyaxihquiqui. Hocho bi res hihquish bi tah hen Salomon
yohuanai nincaqui caniqui, Salomonen honanax yohuanai nincacatsihquish. Salomon
mentan hashoan honanai jonin mato yohihah bi tah man nincayosmabo qui hih ta
jayaxihquiqui.

Catani joribihi tiroma yoshin
(Lc 11.24-26)

43 Jan coiranai joni jenehax ta tiroma yoshinbo nihnichiqui, jano hotati yamahi
janin nihnichax bi jahuenbi tantitimahiya shinanscaquin. 44 Janohax hen jahui janin
caribitanpan, heen xobon, hihcahinax ta caresscaiqui jahuen xoboho. Nocoxon ta
hihbojoma siri merahiqui. Matsé siri meraquin, bexojaxonah siri. 45 Jaatian sca

caxon, hashoan tiromabo yoshinbo rihbi benaxon, siete merahax jaya joribiscai, jano
jihuenoxon. Jaatian ta hashoan tiromacanahi sca jaa joni jatihiqui, hicha yoshiman sca
hihbojahah. Huestichin hihbojamenoha bi hashoan tiromascai —jato jaquin.

Jesusen mama betan jahuen huetsabo nocotai
(Mr 3.31-35; Lc 8.19-21)

46 Tsamajaquetaibo haxemahi yohuanparihiya, jahuen mamaya jahuen huetsabo
nocoti jahuex jeman nichish hahbetan yohuancatsihqui.

47 —Miin mama betan miin huetsabo ta jeman nichiqui. Mia ta yohuanquihncatsih-
canihqui —hahquin huetsan. 48 Jascahah:

—;Tsoa hin, heen mama? ;Tsoa hin, heen huetsabo? —jato jaquin. 4° Jato jascajaxon
jahuen haxenicabo metoxon: —Jisnahue. Neabo ta heen mama qui. Neabo ta heen
huetsabo qui. 50 Heen naihoh queha Papa queenai quescabijaquin hahcai joni ta heen
huetsa qui. Jascapah ta heen choca qui. Jascapah ta heen mama qui —Jesusen jaquin.

13

Mihsahahnica joi
(Mr 4.1-9; Lc 8.4-8)

1 Jaatian ta hian patax tsahoti Jesus canishqui, xobohoh quehax picotax. 2 Hian
quetsahohtaiya sca hihti caibo hahqui tsinquijaqueti becani. Jaa copi ta nontin sca
nanenishqui, nontin tsahoxon quexa nichibo haxemanoxon. 3 Haxemaquin ta jaa patax
queha joibo jato hicha yohinishqui. Nescajaquin jato yohiquin: Huesti huaijanicah ta
jahuen trigo banahi canishqui. 4 Huai chian sca trigo berobo mihsahahbonahi cahi.
Mihsahahbonahah cahen caibo berobo bahin paquecanahi. Jascapa ta pehiyahpabaan
topiquin queyonishqui. 5 Caibo berobo rihbi cahen chahoma main paquenish. Be-
macanya mashi jai. Mai chicho hihyamahax copi cahen jascapa histon joconish. ¢ Bari
xanascaiya sca cahen joconaibo histon xanahi, mai chicho jaton tapon cayamahiya.
7 Caibo moxa chian paqueti. Jaabo joconai bi cahen moxan rishquiquin, hashoan
hani sca hihxon. 8 Caibo berobo rihbi cahen mai siri janin paqueti. Jaabo cahen
joconax, hanihax bimiscai. Caibo cahen huesti bero potahah cien beroyahpascai. Caibo
cahen sesenta beroyahpascai. Caibo cahen treinta beroyahpascai. ° Hahan nincati
pabinquiyahpaboxon nincanahue —hahquin.

Jaa patax queha joi Jesusen yohihi
(Mr 4.10-12; Lc 8.9-10)

10 Jaa pecaho sca jahuen haxenicabo jaabo rahsibi Jesus qui caxon yocacanquin:

—;Jahua copi min jaa patax queha joibo res yohiquin jato haxemahin? —hahquin.

1 Yocacahbo sca: —Papan jihuemati jenquetsahpa quin man honannon hihxon tah
hen jaa patax queha joi yohihi. Hoa caibaan nincaxon bi honanyamanon hihxon tah
hen jascajahi. 12]Jaton jointi janin Papan shinan pishca jaibo tah hen hashoan hinantihi,
hicha bi res jan janon. Jaton jointi janin jai shinan yamahibo tah hen jaa jaibo pishca
rihbi jato bichintihi. 13 Jaa copi tah hen jaa patax queha joi jato yohihi. Jaatian ta jisquin
bi jistimacantihiqui. Nincaquin bi ta nincarestihiqui, honanyamaquin. 14 Isaiasnen
huishani joi jai quesca sca ta jaresscaiqui.

Pabinquinin nincaxon bi tah man honantimatihi. Beron jisquin bi tah man jistimatihi.

15 Nincayosmaboxon copi tah man jascajatihi. Pabinquiyaxon bi hochoxon nincacai
quescajaquin. Jistihi bi tah man bero rahcohi, jismis hihxon. Nincamis hihxon
rihbi, jointinin nincaxon, shinan pontehax rohahax jihuemis hihxon tah man
jascajahi.

hih ta jaiqui Isaiasnen huishani joi.

16 Jahuerohajaquin tah man jascajaxonma beron jisxon jiscoinai. Jahuerohajaquin tah
man pabinquiyahpaboxon nincacoinai. 17 Man jisibo ta hicha Papan joi yohinicabo jisti
queenpahonishqui. Pontejaquin shinanaibaan hihtijiscatsihxon bi man jisi jisyamaquin.

Man nincacai joibo hihti nincacatsihquibaan bi ta Papan jato nincamayamanishqui.
Jaa copi sca Jahuerohajaquin ta Papan noque jismahiqui, Jahuerohajaquin ta noque
nincamahiqui, hihnahue.

Mihsahahnica jahuahi jaiquin hihxon jan yohihi
(Mr 4.13-20; Lc 8.11-15)

18 Bananica joi jahua hihcatsihquiquin mato hen yohinon nincanahue. 1° Papan
jihuemati joi yohihah bi honanyamabhi joni ta bahinbi bero paquetai quesca qui. Jahuen
jointi janin banaquin hahcajaquin non nincamaha bi cahen joxon, non yohiha joi
tiroma yoshiman bichinbahinquin. 20 Chahoma main bero paquetai ta nincamenoxon
jenimaxon bichi quescapah qui. 2! Jahuen tapon chicho cayamahi quesca sca basiyamahi.
Jaa joi jan bihcoinai copi caibaan hosan hosanquin. Hosanah sca histon jenescaquin.
Masa tenetihi bi jenebahini caresi. 22 Moxa chian paquetaibo ta joi bihcoinxon
bi huetsa shinanboya jaxon caijayamahibo quescascai qui. Nincacoinxon bi ta mai
mehabaan shinanai quescajaquin shinanxon, jaton jahuaborabo rihbi shinanxon jaa joi
caimayamahiqui, bimijoma quesca sca jan janon. 23 Mai siripan banaha bero ta nincanica
joni quescapah qui. Joi nincaxon, jahuen shinaman nincacoinxon, shinan caijaquin.
Bero caichi jai quescarihbihi jahuen shinan, caibo quiha cien bero sca, caibo quiha
sesenta, caibo quiha treinta.

Trigo tocan huasi joconcanahi

24 Huetsa jaa patax quehah joi rihbi ta nescajaquin jato yohinishqui. Papan jihuemati
ta bananica jai quesca qui. Jahuen huai chian caxon cahen banaquin jahuen berobo
mihsahahbonaquin. 25 Mihsahahquipish yame hoxahiya sca jahuen rahui jahui. Joxon,
jaa huai chian sca banahipibo bero tocan jahuen huasi bero mihsahahbonahax caresscai.
26 Trigo bero joconax hani sca jaax beroyahpa sca jaiya bi cahen huasi jascarihbihi,
beroyahpascai. 27 Trigo tocan huasi jai jisxon ta jahuen jonibaan sca yocatihiqui:

—;Siri bero rahsi min banayamahohquin, Patoron? ;Siri rahsi potahi shinanah bi
jenquetsahpi huasi sca jaiquin? 28 Jaatian ta jaton patoronen jato yohitihiqui:

—Jaa ta noquen rahuin noque jascajanhoxqui —hahquin.

—;Hoa huasibo non mexahi catimahin —hih sca jacani.

29 —Mexayamaquin rahan. Huasi mexaquin bi jayabi trigo rihbi man mexamis.
30Jatihibi haninon jenenahue. Trigo tsinquiti tian pari caxon tah non tsinquixonnicahbo
yohitihi. Huasi pari mexanahue. Huasi mexaxon nexaxon cohati sca tsamanhihninahue.
Trigo bero rahsi sca tsinquixon jano bexojati xobo janin bexojaxonnahue —hah sca jato
jatihi.

Jaton moxo bero
(Mr 4.30-32; Lc 13.18-19)

31 Huetsa jaa patax queha joi rihbi ta jato yohinishqui. Papan jihuemati ta moxo bero
pishca jai quescarihbihiqui. Jascapa bero pishca cahen huai chian hihbaan banahah
joconi. 32 Caibo bero mentan hashoan hexti pishcahax bi ta joconax hani sca jaax texe
banabo mentan hashoan hani sca jaiqui. Jihuiscaiya ta hihsabo joxon jahuen mebibo
janin sca nahajatihiqui.

Hahan paan soohihmati
(Lc 13.20-21)

33 Huetsa jaa patax queha joi rihbi ta nescajaquin yohinishqui. Paan hahnica haibaan
ta jahuen paan soohihmanoxon hahan soohihmati bihnicah qui. Jascapa bihxon cahen
huesti paniro tihopa tonco janin niaquin. Jano niahah ta tonco jatihibi soohihtihiqui.
Papan jihuemati ta jascarihbihihqui, non honanaima bi hanihi —jato jaquin.

Jaa patax queha joi rahsi
(Mr 4.33-34)

34 Jascapahbo jaa patax queha joibo ta Jesusen jato haxemanishqui, tsinquitax
tsamajaquetaibo yohiquin. Jaa patax joibo rahsichin ta jato haxemanishqui. Jayajoma
jahuabi jato yohiyamaquin. 35 Jaa copi ta Papan joi yohinicaten huishani jai quesca
janishqui.

Jaa patax queha joibo yohiquin tah hen jato haxemahi. Jahuentianbi nincanihmabo joi
tah hen jato nincamahi
hih ta jaiqui huishani joi.
Huasi jahua hihcatsihquiquin hihxon jan yohihi

36 Tsamataibo potabahini sca Jesus cahi, xoboho hihcohi. Jano rihbi ta jahuen
haxenicabo hihconishqui, yocacatsihqui.

—;Huasi bero joi jahua hihcatsihquiquin? Noque yohihue —hahcanquin.

37 —Nesca tah qui, jisnahue —jato jaquin.— Siri berobo banahi joni ta noquebaque
qui. 38 Jahuen huai ta nai naman yohihi qui. Jahuen bero siribo ta Papan jihuetahbo
qui. Huasibo cahen tiroma yoshiman jonibo. 3°Jahuen rahui cahen Satanas. Jahuen
tsinquiti tian cahen nea nete queyotai hihcatsihqui. Jahuen tsinquixonnicahbo cahen
Papan yonotibo. 40 Jascarihbihi, huasi mexaxon cohahi jaibo quescarihbihi ta nea nete
queyotaiya jayaxihquiqui. 41 Noquebaque hihxon tah hen heen yonotibo raanyaxihqui.
Caxon ta hohchamanicahboya tiromajahibo tsinquiyaxihcanihqui. Jascapahbo ta Papan
jihuematima janin boyaxihcanihqui. 42 Jato boxon ta johuehihnatai chihi janin jato
potayaxihcanihqui. Jano ta sai saihihyaxihcanihqui. Jaton xeta yeres yeresahquin, hisin
tenequin. 43 Jaatian ta bari coshi xaba jai quescarihbihi, Papan jihuetahbo siribo coshi
shinanyahpa hihyaxihcanihqui, Papan jihuemati janin. Pabinquiyahpaxon nincanahue.

Jonenihbo coriqui
44 Papan jihuemati ta nahue chian tsama coriqui jonenoxon mihinnihbo quescapah
qui. Jaa mihinnihbo meraxon cahen huetsa jonin mahporihbihax hihti jenimahi
caxon jan jai jatihibi maromatihi. Maromaxon ta coriqui bihxon jahan sca jaa nahue
marotihiqui, jaa mihinnihbo jahuenah sca hihnon.

Copi moro
45 Papan jihuemati ta marocatsihquin moro copibo benahi maronica nihnichi
quescapah rihbi qui. 46 Huesti moro hihti siri, hihti queenti siri meraxon cahen caxon
jan jai jatihibi maromaxon sca jaa moro siri maroscaquin.

Mesco yapa rahcoxon caisaibo

47 Papan jihuemati ta tarrafa quesca rihbi qui. Tarrafa cahen hian janin potaxon
mesco yapa rahcocanquin. 48 Bochoscaiya ninixon mapemaxon yapa tsecapaquescacan-
quin. Tsecapaquexon caispaquecanquin. Tsahoxon sca tasa qui siribo nanehihniquin,
tiromabo potapaquequin. 4 Nete queyotaiya ta jascaja rihbi Papan jayaxihquiqui.
Joxon ta Papan yonotibaan tiromabo bihyaxihcanihqui, siribo tocan nihyamascanon.
50 Johuehihnatai chihi janin ta jato potayaxihcanihqui. Jano ta sai saihihyaxihcanihqui.
Xeta ta yeres yeresahyaxihcanihqui, hisin tenequin.

Behnaboya xenibo jismahibo

51 —;Hen mato yohihi jatihibi man nincaxon nincacoinain? —jato jaah:

—Nincaquin rahan —hihcani.

52 —Jaa copi tah man Papan jihuetahbohax jahuen jihuetahbo haxescaxon caibo
rihbi sca man haxematihi. Jaatian tah man hicha jahuaborayahpa hani patoro quesca
man jatihi. Jascapah cahen jahuen bexojati chiqueho caxon behnaboya xenibo siribo
cainmatihiqui —jato jaquin.

Nazaret janin Jesus nocorihbihi
(Mr 6.1-6; Lc 4.16-30)

53 Jascajaquin jaa patax queha joibo jato yohiquin queyohax, janohax Jesus cahi.
54Jahuen main cahi. Cahinocotax jaton tsinquiti xoboho mapexon janoxon jahuen caibo
Papan joi yohiquin. Jaan jato haxemaha, rahte rahtecani.

—;Jahuerahnon haxenihxon hen neatohon yotiho honannishquin? ;Jenquetsahaxon
coshi bihxon jonibo rohajahiquin? 5> ;Xobojahnicaten baque ma hin? ;Marfa janeya
jahuen mama ma quin? ;Jacobo, José, Simon, Judas jahuen huetsaboma quin? 56 ;Jahuen
chocabo jatihibi noque betanbi jihueyamacaniquin? ;Jjahuen sca hen jahuen shinan
bihnishquin? —hihcani.

57 Jaa copi nincacoinyamacanquin. Nincacoinyamahibo copi sca Jesusen jato
yohiquin:

—Papan joi yohinicahon huetsancohabo queenaibaan bi ta jahuen mai janinhahbo
jahan queenyamacaniqui. Jahuen jenabo, jahuen xobo janinhahbo, jaabo jahan queenya-
marihbihi —jato jaquin.

58 Nincayosmabo copi ta jahuen coshiyaxon jaton jema janin jato hicha hahxonyaman-
ishqui.

14

Nashimanica Juan mahuatai
(Mr 6.14-29; Lc 9.7-9)

1 Janobo jahuen coshiyaxon Jesusen jato hahxonai ta caibaan sca quiquin hapo
Herodes yohinishqui.

2 —Nashimanica Juan tah qui. Yamanicahax bi ta hahquirihbi teehihscaiqui. Jaa copi
ta coshiyahpa qui —hih sca Herodes jai, Jesus yohihi. Jahuen jonibo betan yohuani ta
Herodes jascanishqui. 3 Neateman Juan rehtehox copi jascari yohuani. Jasca jayanoxon
pari ta Juan bihxon sipo xoboho Herodesnin tsahonnishqui, Herodesnin huetsan haibo
Herodias copi. 4Jaa ta miin haiboma qui. Min tah min hahbetan tiromahi, Juaman
yohihah copi sipo xoboho tsahonquin.

5 Juan rehtecatsihxon bi jonibo sinamis hihxon rehteyamaquin. Jaa ta Papan joi
yohinica qui hihquiboya sinacanmis hihxon rehteyamaquin.

¢Jahuen bari senenjahiya ta xehahibo Herodesnin xehaquihnnishqui. Jahuen haibaan
baque haibo chirinai jisxon, Herodesnin costan costanquin. 7 Costanxon, Dios quenaxon
sca jaa xontaco yohiquin:

—Min queenaibo hea yocareshue. Mia tah hen hinantihi —hahquin. 8 Juaman
mapo yocahue jahuen maman jad sca, jahuen mama queenai quescajaquin xontaconen
yocaquin:

—Juaman mapo quencha qui nanexon hea bexonahbo yohihue —hahquin.

9 Xontaconen yocacah sca quiquin hapo benacahinscai. Min yocacai tah hen mia
hinantihi hahxon bi masa shinanscaquin. Masa shinanxon bi Dios quenaxon yohixon
copi jeenhahquin, hichaxon nincacaibo jai copi rihbi jeenhahquin.

—Textetannahue —hahquin jato. 10 Caxon sca sipo xobohoxon bi Juan textecanquin.
11 Quencha qui sca jahuen mapo nanexon, bexon, xontaco hinanquin. Jaan sca jahuen
mama hinanquin.

12 Juaman haxenicabo ta jahuen yora bichi bocannishqui. Bihxon mihinquin. Mihin-
tani joxon, Jesus yohicanquin.

Cinco mil jonibo Jesusen pimahi
(Mr 6.30-44; Lc 9.10-17; Jn 6.1-14)

13 Yohihahbo nontin nanetax janobihax Jesus cahi. Jano tsamataibo yamahi janin
jahuen haxenicabo betan yohuani cahi. Jano tsoa yamahiton nocoti cahi. Jano ta
Jesus cahiqui chanihibo nincacax sca, jano jai jemabo janinhax tsama jonibo cahi. Hian
quetanbahini sca Jesus chibani bocani. 14 Taxnatax mapexon jonibo tsamascai Jesusen
meraquin. Jatohon hihti shinanxon, jaton hisinbo rohajaquin. 15 Bepiscaiya joxon
jahuen haxenicabaan yohiquin:

—Neno ta tsoabi jihueyamahiqui, Hihbon. Bari rihbi ta hihquicatsihscaiqui. Nea
jonibo raanscahue, honobo jai jemabo janin caxon jaton piti pishca maroscatanahbo —
hahcanquin.

16 —Jahua copi catima ta jacanihqui. Piti jato hinannahue, matonbi —jato jaquin
Jesusen.

17 —Neno tah non pichca paan pishca res jai, rabe yapa xohi rihbi. Jahua hashoan tah
non piti yamahi —hihcani.

18 —Jaa hea bexonnahue —hahquin jato.

19 —Janobi tsahopaquenahue —jonibo jaxon, jaa pichca paanya rabe yapa bihxon, nai
bejisihnixon, Papa yohiquin. Piti tehcaxon sca jahuen haxenicabo hinanpaquequin,
jaabaan sca jonibo hinanhihninon. 20 Pihi yanicahinscacani. Texejahabo tsinquixon
doce tasa bocho bihcanquin. 2! Jaa pihibo ta hicha janishqui. Haiboboya baquebo
toponyamahah bi bebo rahsi toponah ta cinco mil janishqui.

Hian benichi Jesus jahui
(Mr 6.45-52; Jn 6.16-21)

22Jaa pecaho ta jahuen haxenicabo yohinishqui:

—Hean hen nea jonibo camanon nontin nanetax pohquejaquescanahue —hahquin
jato yohiquin. 23 Tsamataibo camahax sca, jano jai mahchi manihihnati cahi, jaa huesti
caxon Papa yocanoxon hihquish. Yamescaiya sca jaa huesti jano baneti. 24 Jahuen nonti
pohquejaqueti cahi hochoscai. Behchoman tsahcahah huinahahbo bi cacasquimabhi.
Nihuen jato behchihah huinacasquimacanquin. 25 Xaba jahui hochoma sca hian benichi
jato qui Jesus cahi. 26 Hian benichi jahui jisish, jahuen haxenicabo hihti raqueti. Yoshin
tah qui hihquish, raquetax sai saihihcani.

27 Jaatian:

—Raqueyamanahue. Hea tah hen qui. Rahteyamanahue —hahquin jato.

28 —Mia hihxon hea yohihue, Hihbon, hen jene benicanaxon mia behchihi canon —
hahquin Pedronen.

29 —Johue —jadh sca picotax jene benichi Jesus qui cahi. 30 Caquin bi behchon jisish,
raquerihbiscai. Jene meran hihquicatsi sca jaax sai saihihquish:

—Hihbon, hea bihhue —hih sca jai. 3! Mehuetanxon huenihihnixon sca:

—Hicha tahma res tah min shinancoinai. ;Jahua jenquetsahin min shinan-
coinyamahin? —hahscaquin Jesusen.

32 Nontin nanexon sca nihue tantinon yohiquin. 33 Jaa jisxon, hahbe cahibaan hahqui
raboxonen tisquihahpaquexon:

—Muia coin tah min Papa Diosen baque qui —hahcanquin.

Genesaret janinhahbo jan rohajahi
(Mr 6.53-56)
34Hoque quexa nocotax sca Genesaret jema qui nococani. 35 Janohahbaan sca jaa no-
cotaibo jisxon, Jesus honanxon janobo jai jemabo janin quenamacanquin, hisinyahpabo
benon hihxon. Jaa copi jascapahbo becanquin. 3¢ Jesus qui caxon, hihti yocacanquin.
—Miin coton quexa pishca res hea mehemahue, hen rohanon —hahcanquin. Mehehax
res sca hisinyamascai. Siricahin sca jacani.

15

Hahan jointi rishtajatibo
(Mr 7.1-23)
1Jerusalen janinhax sca caibo nocoti becani. Fariseobo betan jaton huisha honanbo.
Nocoxon sca:
2 —Miin haxenicabaan ta mechoquihxonma pihiqui. ;Jahua copi jascajacaniquin,

noquen xenibaan yohini quescajayamaquin? —hahcanquin yocaquin.

3 —Maton caya tah man Papa Diosen yohini quescajayamanoxon huetsajaquin jonibo
haxemabhi. ;Jahua copi man jascajahin? 4 Papan ta yohinishqui: Miin papahon queen-
hue; miin mamahon rihbi queenhue hahquin. Huetsa rihbi jan yohini: Jahuen papa qui
tiromahi yohuanai joni queyocahinnon tah man rehtetihi. Jahuen mama qui tiromahi
yohuanai joni jascajaribiquin. > Papan mato jascajaquin yohinih bi tah man huetsajaquin
jonibo yohihi. Jaton mamaboya jaton papabo yanapanyamahabo hihxon tah man jato
yohihi, Maton papabo man yanapanpanan Papa Dios hinantijanahue hah tah man jato
jai. ¢Jascajaquin tah man maton haxemati joiyaxon Papan joi nincayamamahi, jonibaan
nincapanan. 7 jNincacoinihcamahibon! Mato yohihi ta sirijaquin Isafasnen yohinishqui:
8 Jaton janan nea jonibo hehqui siripi yohuanih bi ta jaton jointinin jahuabi nin-
cayamahiqui.

9 Nescajaquin Papa Dios hahxonnahue hihxon bi ta jonibaan shinanax yohuanai joi res
haxemacaniqui. Jaa copi ta yanca bi res hea yocacaniqui

—jato jaquin.

10 Tsamataibo sca Benahue hahxon:

—Nincaxon nincaquin sirijanahue. ! Piquin non noquen poco janin nanehiton ta
noquen jointi rishtajayamahiqui. Noque jointi rishtajahi ta noquen jana janinhax
picotaibo qui —jato jaquin. 2 Jahuen haxenicabo sca jaa pataxi becani. Pataxxon sca:

—;Min yohihi nincacax fariseobo sinascai min honanyamahin? —hihcani.

13 —Jahuen huai janin jaan banayamani meraxon ta heen Papan mexabahinxon potati-
hiqui. 14 Sinaresnon jato jenenahue. Benchexon bi ta bahi jismahi bebobonacaniqui.
Benchen hahbe benche hiohax ta rabebi xanqueman paquetihiqui.

15 —Min noque yohiha jaa patax queha joi, jahua hihcatsihquiquin? Noque yohihue
—hahquin Pedronen.

16 —; Maton rihbi man honanyamaparihin? 17 ;Noquen jana janin hihquihax noquen
poco janin huinotax pohi sca jatihibi piti picotihqui man honanyamahin? 18 Noquen
jana janinhax cainaibo ta noquen jointi janinhax cainihqui. Jascapahbaan ta noquen
jointi rishtajahiqui. 1° Noquen jointi janinhax cainai ta shinan tiromabo qui. Joni rehteti,
tsiniti, haiboya shiroti, yometsohti, joni huetsa qui quesahi yohuanti, Papa qui tiromahi
yohuanti. 20 Jascapahbo shinan ta hahan jointi rishtatih qui. Mechoquihxonma piquin
bi tah non jascajaquin noquen jointi rishtajatimahi —jato jaquin.

Jesus nincacoinai jaton nahua haibo
(Mr 7.24-30)

21 Janohax picotax sca Tiro jema janinbo sca Jesus betan bocani, Sidon jema janinbo
cahi, Jesus betan. 22 Jesus nocotai merahax Cananeo haibo sca jahui, jano jihuetai haibo.
Quendhonahi joxon hihti yocaquin.

—Hehon shinanhue, Hihbon, Davidinin baquen. Yoshiman hihbojaha ta heen baque
haibo hihti hisinihqui —hahquin.

23 Hihti yocacah bi jahua hihyamahi. Jahuen haxenicabaan sca Jesus pataxxon
yohiquin:

—Yohihue, jan catannon. Sai saihihanan ta noque chibanbenahiqui —hahcanquin.

24 —Noquen nahuabo qui ma bi manotai Israeli baquebo qui res hen jonon ta Papan
hea raannishqui —Jesusen jaquin.

25Jaa bebon sca joxon betihihpaquexon haibaan yohiquin:

—Jenquetsaha ra hea jaxonhue, Hihbon.

26 —Baquebo bichinxon hochiti jaton piti hinanah ta tiroma qui —Jesusen jaquin.

27 —Tiroma rahan, Hihbon. Jaabi ta jaton hihbaan misa janinhax paquetai teque
romishin hochitinin piti qui —hahquin haibaan.

28 —Min tah min shinancoinai, haibon. Min yocacai quescabijaquin tah hen mia
hahxonai —Jesusen jaquin. Jaatianbi ta jaa haibaan baque siricahinnishqui, rohascai.

Mesco hisinyahpabo Jesusen rohajahi

29 Janohax cahax sca, Galilea hian quetanbahini cahax, mahchi manichish jano Jesus
tsahoti. 30 Hihti caibo jonibo jahui, jaa chibanbenahi. Jaton hisinyahpabo hihuecanquin,
chantobo, benchebo, meyosmabo, joyobo, mesco hisinyahpabo hicha bi res becanquin.
Jesus bebonbi jato taracanrenencanquin, jato jatihibi rohajascanon. 31 Jato rohajahiya
ta tsinquijaquetaibo rahte rahtenishqui. Joyobo yohuanscai, meyosmabo siricahinscai,
chantobo nihresscai, benchebaan jisresscaiya, rahtetax:

—Noquen Papa Diosen ta hihtijaquin noque hahxonihqui —hihcani.

Cuatro mil bebobo Jesusen pimahi
(Mr 8.1-10)

32Jahuen haxenicabo quenabohanxon sca Jesusen jato yohiquin.

—Nea tsinquijaquetaibohon tah hen shinanai. Quimisha neten sca ta nenobi
banecaniqui, pihan ta hihcanihqui. Pihaxma cati tah hen jato yohicatsihyamahi. Bahin
cahi bi pthaxmahuan hihquish nocoyamacanmis. Jatohon tah hen shinanai —jato jaquin.

33 —;Jahuerahnon non tsoabi jano jihueyamahi janin hicha piti marotihin? Jaabo ta
hicha qui —hah sca jacanquin jahuen haxenicabaan.

34 —;Jahuentihi paan man jain? —jato jaquin.

—Siete res ta qui. Yapa pishca rihbi —hahcanquin.

35 Tsamajaquetaibo mihtsahohti yohiscaquin, Jesusen. 3¢ Yohixon jaton siete paanya
yapa pishca bihxon Papa yohixon tehcapaquexon jahuen haxenicabo hinanquin, jaabaan
sca jonibo hinanpaquerihbinon. 37 Pihax yanicahinaibaan bi texejaribicanquin. Tex-
ejahabo tequebo tsinquixon siete tasa bocho bihcanquin. 38 Haiboboya baquebo
toponyamahah bi bebo rahsi toponah ta cuatro mil joni janishqui. 39 Jonibo camahah
cahiya sca ta nontin nanetax Magdala jema janin taxnati bocannishqui.

16

Miin coshi noque jismahue jaibo
(Mr 8.11-13; Lc 12.54-56)
1 Fariseobo betan saduceobo sca becani. Jesus qui joxon:

—Papan coshiyaxon hahhue —hahcanquin, jan hahcai jisxon hahqui chaniscanoxon
sca jascajacanquin.

2 —Bepichaiya tah man nai jisish, Nai ta joshinjaquetihqui. Bahquish ta nete siri
janoxihquiqui hih man jai. 3 Xaba paquetaiya sca tah man nai jisish, Rahma ta hoi
nete qui, nai ta joshinihqui hih man jai. Nai jisxon tah man nete yohiti honanai.
Nete joibo yohiti honanxon bi tah man Papan hahxonai jisxon jahueja Papan noque
janoxihquiquin hihxon man joni huetsa yohiti honanyamahi. 4 Tiromaboxon tah man
hea yocacai, hahan honantijaquin Papan coshiyaxon hen mato jismati hea yocaquin.
Tsiniti shinanyahpa quescapahbo hihquish tah man hean mato jismati man queenai.
Jahuabi hahan honanti ta Papan mato jismatimahiqui. Jonas huinoni quescapa huesti
ta Papan mato jismatihiqui —Jesusen jato jaquin. Jato jascajaquin yohihax caresscai.

Fariseobaan joi cachapa
(Mr 8.14-21)
5Hoque quexa sca Jesus betan jahuen haxenicabo cahi, pohquejaqueti. Caquin bi jaya
cati piti shinanbehnobahincanquin.
6 —Coiramenahue. Fariseobo betan saduceobaan jai hahan paan soohihmati qui
coiramenahue. Jistahin man —Jesusen jato jaquin.
7 —Non pitijoma jahui copi rah ta noque jascajahiqui —hih sca jacani jaabo rahsibi
yohinani.
8 Jahua yohuan jaabo jai jahuen jointinin honanxon sca:
—;Jahua copi man pitijoma non jahui copi rah ta qui hih man jain yohinani,
¢man hihcoinjaquin shinanyamahin? ° Pichca paanyaxon non cinco mil joni pimahipi
man shinanbehnoscain? ;Texejahabo tequebo jahuentihi tasa tsinquihipixon man

shinanyamascain? ;Man honanyamahin? 10 ;Siete paanyaxon non cuatro mil jonibo
pimahipi man shinanbehnorihbiscain? Texejahabo man jahuentihi paniro tsinquihipi
man shinanbehnoscain? 1! Fariseobo betan saduceobaan jai hahan paan soohihmati
qui coiramenahue, hen mato jadh ta maton piti copima qui. ;Jenquetsahpahin man
honanyamahin? —Jesusen jato jaquin.

12 Jaatian pari ta honancannishqui. Hahan paan soohihmati jan hihqui bi fariseobo
betan saduceobaan haxemahi joi qui coirameti jan yohiha honancanquin. Hahan
paanjati jan yohiyamahi honanscacanquin.

Papan caisah tah min qui hihqui Pedro
(Mr 8.27-30; Lc 9.18-21)

13 Cesarea de Filipo jema janin sca nococani.

—;Hea noquebaque hen jahua joni quin, jahua jacanihquin? —Jesusen jato yocaquin.

14 _Caibaan shinanah ta mia nashimanica Juan qui. Caibaan rihbi shinanah cahen
Elfas yamanica. Caibaana cahen Jeremias yamanica. Jaa hihyamahax cahen, huetsa rihbi
Papan joi yohinica japahoni —hihcani.

15 —;Maton cahran? ;Maton shinanah hea jahua quin? —jato jaquin.

16 _Mia tah min noquen Papan caisni joni qui, mia joti neateman jan yohini —hih sca
Simon Pedro jai.

17 —Mia tah min hahan jenimati jai, Simoman, Jonasen baquen. Jonibaan res
mia shinanmahama bi heen naihoh queha Papan mia shinanmaha tah min honanai.
18 Mia tah hen Pedro janehi. Mixan main xobojaquin hahcajaquin tah hen heen
jihuetahbo rahsi huesti yorajatihi. Min yohiha join jato jihuetahbojaxon tah hen
jato huesti yorajatihi. Tiroma yoshiman ta jato teneti hahtipahtimahiqui. 1° Hahan
quehpenti hinanquin hahcajaquin tah hen mia yohihi, min heen jihuemati janin jonibo
hihquimanon. Mainxon min jonibo yohiyaxihqui ta Papan yohihah quesca sca jatihiqui,
jascabi sca janon. Mainxon min nexabo pecaquin hahcajaquin yohihi rihbi ta Papan
yohihi quesca sca jatihiqui —Jesusen Pedro jascajaquin.

20 Jaatian sca Jesusen yohiquin sirijaquin: Hea Cristo hihqui tsoabi yohiyamanahue.

Hen tah hen mahuayaxihqui hihqui Jesus
(Mr 8.31-9.1; Lc 9.22-27)

21 Jaatian pari jato yohimenoxon ta hashoan sirijaquin sca jato yohibenanishqui,
jaa mahuayaxihqui honanahbo. Jerusalen janin jaa cati jai, jano jan hicha tiromabo
teneti jai, judio hapobaan tiromajahah bi jan teneti jai, sacerdote hapobaan tiromajahah
jan teneti jai, jaton huisha honanbaan tiromajahah bi jan teneti jai, tenehax bi jan
mahuatihi, mahuatipish bi jahuen quimisha neten sca jan teehihribiyaxahnon jato
yohiquin. 22 Nincaxon, hahmebi yohicatsihquin Jesus ninibohanxon sca Pedronen
yohiquin:

—Jascari yohuanyamahue, Hihbon. Papan ta mia jascajatimahiqui. Min yohihi
quescaja ta mia jatimahiqui.

23 Pedro bejisxon sca:

—Hea jenebahini catanhue, Satanas. Papa queenai quescajayama hen janon hihxon
tah min hea pantecatsihqui. Papan shinanai quescajaquinma bi tah min jonibaan
shinanai quescajati honanai.

24Jascajaquin Pedro yohixon, texe rihbi sca jahuen haxenicabo yohirihbiquin:

—Hehchon jocatsihxon tah man matobi man queenaima sca man hahtihi. Hea
rehtehibaan bi tah hen heen Hihbaan joi jenetimahi hihxon tah man hen mato yohihi
quescahijatihi. 25> Mahuati qui raquetaibo ta mahuatihiqui. Jascapahbo jihuetimahi bi
ta hea copi mahuataibo queyoyamanox manatihiqui. 2¢ ;Nea mai jatihobi hihbohax
bi mahuatax jahuaya sca man banetihin? ;Jabiyahpa queyéscaxon jahua man jatihin?
¢Jabiyahpa queyoyamanoxon man jahua Papa hinanti hahtipahin? 27 Heen Papan coshi
xabaya tah hen joribiyaxihqui. Jahuen yonotiboyabi tah hen jotihi. Joxon tah hen

jatihibi jonibo tsinquixon jaabo hihpahonibo quescabijaquin jato hahxontihi, caibo
copijaquin, caibo casticanquin. 28 Hen mato yohinon nincanahue. Caibo neno nichibaan
tah man mahuaxonma hea quiquin haposcaax jahui man jisyaxihqui —jato jaquin.

17

Jesus huetsapahcahini
(Mr 9.2-13; Lc 9.28-36)

1Jato jascahipi seis dias sca Pedro, Jacobo, Jacobon huetsa Juan, jaabo rahsi quenaxon
mahchi janin Jesusen jato hioquin. Jano tsoa yamahi janin mahchi queya jato maniqui-
hnquin. 2Jano sca ta jaton jisnon bi Jesus huetsapahcahinnishqui. Jahuen bemanan
xabati, bari xabati quesca sca jai. Jahuen chopa rihbi pehnecahini, xaba quescacahini.
3 Jaabaan jisi bi yamanihbo Moises betan Elias jano rihbi nihresscai. Jesus betan yohuan
yohuani rabebi jano nichi. Jato jisxon Pedronen sca Jesus yocaquin:

4 —Hihbon. Non neno jahue ta siri qui. Mia queenaiya tah non quimisha tapastihi,
mina huetsa, Moisesnina huesta, Eliasena huetsa rihbi —hahquin Pedronen.

5 Pedro yohuanparihiya xabatai nai cohiman jato mahporenenquin. Jaa nai cohin
chicho quehax yohuanai sca nincacanquin:

—Nea ta hen queenai heen baque qui. Hahan tah hen hihti jenimahi. Jaa nincanahue.

¢ Jaa yohuanai joi nincacax, jahuen haxenicabo hihti rahtetax betihihpaquecani.
7 Joxon sca jato mehexon:

—Raquetaxma huenihihnanahue —Jesusen jato jaquin.

8 Huenixon jisi bi tsoabi yamascai, Jesus huesti res.

9 Mahchi janinhax botopaqueti caquin sca:

—Man rahma jis{ tsoabi yohiyamaxahnahue. Mahuatipish hen hahquirihbi teehihnon
caman tsoabi yohiyamaxahnahue.

10 —Mia noque jihuemanica hihqui bi ta noquen huisha honanbo huetsa yohuan jaiqui.
Elfas pari ta joribitihiqui, chini sca noque jihuemanicah hih ta jacaniqui. ;Jahua copi
jascacaniquin? —Jesus yocacanquin.

11 —Hihcoini. Elfas ta joribixon jatihibi bexoja sca jaiqui. 12 Man honannon hihxon
tah hen mato yohiscai: Elias ta moa joribiscanishqui. Jahuiton bi ta jaa hihqui honanya-
macannishqui hapobaan. Jaa honanxonma ta queenaibo quescajaquin jahancanhoxqui.
Jascaja rihbi ta hea jayaxihcanihqui —jato jaquin.

13 Jaatian ta Elfas jan hihqui bi nashimanica Juan jan yohihi honanscacannishqui.

Jomiyahpa Jesusen rohajahi
(Mr 9.14-29; Lc 9.37-43)

14 Botopaquetax cahax tsama manahihtaibo qui nococani. Jesus behchihax jaa
bebonbi huesti jonin raboxonen tisquihahpaquexon:

15 —Hihbon, jenquetsaha ra heen baque hea jaxonhue. Tehquehihqui ta hihti
jomihiqui. Hicha coti ta chihi janin paquetihqui. Jeneho rihbi ta paqueresiqui. 16 Miin
haxenicabo qui hen hihuehah bi ta rohajati hahtipahyamacanaxqui —hahquin.

17 —;Shinancoinjomabon! Shinanquin sirijayamahibo tah man qui. ;Jahuentiho basi
hen mato betan hihquiya pari man pontetihin? ;Jahuentiho basi cahra hen mato teneti
jain? Jaa hihuenahue —Jesusen jato jaquin.

18 —Jaa jenebahinhue —Jesusen coshin jadh sca ta jaa baque jenebahini tiroma yoshin
canishqui. Jaatianbi rohacahinscai, siriscai, jaa baque.

19 Jesus qui sca jaabo rahsibi jahuen haxenicabo tsinquijaquexon yocacanquin:

—;Jahua jenquetsahiya non camati hahtipahyamahaquin? —hihcani.

20 —Man hicha shinancoinyamahi copi, rahan. Hen mato yohihah nincanahue: Moxo
bero hexti pishca hihqui quescapi maton shinan hicha tahma pishca res jaxon cah man
nea mahchi yohirestihi. Join res potati tah man hahtipahquehahnai. Catanhue man jaah
cahen cahan. 2! Jaatian man hahtipahyamahibo yamahan —jato jaquin.

Mahua tah hen jayaxihqui hihribihi Jesus
(Mr 9.30-32; Lc 9.43-45)
22 Galilea hian qui nocorihbixon sca: —Hea bihnon ta hapobo bihmayaxihcanihqui,
hea rehtehahbo hihxon. 23 Rehtehipibaan bi tah hen quimisha neten hihquish hahquir-
ihbi teehihyaxihqui —Jesusen jato jaquin. Yohihah bendscacani. Hihti benati.

Papan xobo bexojati copi yocacahtaibo

24 Janohax Capernaum jema janin sca bocani. Nocotaiya Papan xobo bexojati
cobrannicabaan Pedro yocaquin:

—;Papan xobo bexojati coriqui maton haxemanicahten copijayamahiquin?

25 —Copijaquin rahan —hihcahini sca Pedro cahi. Jano Jesus jai xoboho mapetai bi
Jesusen pari jaa yocaquin:

—;Min jenquetsahpa shinanain, Simoman? Hea yohihue: ;mai meha quiquin
hapobaan tsoabo cobraniquin? ;Jatonah bi jaton baquebo nan? ;Huetsabo nan?

26 —_Huetsabo rahan, Hihbon.
—Hihcoini. Jaton baquebo ta cobrantimabo qui. 27 Jaabi, sinayamahahbo hiaman

mishquitanhue. Mishquixon min bihmenohi yapa bihxon, jaxbaxon, jahuen jana janin
jai coriqui bihhue. Jaa bihxon tah min noque rabebi copijaxontihi —Jesusen jaquin.

18

Tsoa non hashoan yohuan hihbo quin hihquibo
(Mr 9.33-37; Lc 9.46-48)
1 Jaatian jahuen haxenicabo sca joxon, Jesus yocacanquin: —;Papan jihuemati janin
tsoa non hashoan yohuan hihbo quin, hihbon?
2Baque pishca quenabohanxon sca jato tocanbi nichinquin. 3 Naponbi nichinxon sca:
—Hen mato yohinon, nincanahue. Baque pishca quescanahue. Shinan ponteyamahax
tah man Papan jihuemati janin nocotimabirestihi. 4Jahuen hapoti coshi yamahi ta nea
baque pishcaten honanihqui. Jascajaquin shinanaibo ta Papan jihuemati janin hashoan
yohuan hihbo qui. 5 Nescapa baque pishca huesti res heen janen sirijaquin bihxon
yanapanquin tah man hea rihbi jascajahi.

Hohchapan man paquemis hihqui.
(Mr 9.42-48; Lc 17.1-2)

6 Nescapa hea nincacoinai baque pishca hohchamahi joni ta hihti hohcha jaiqui.
Hihtihosi macan renti qui tenexxon hian naponbi potahah jenimatihihma bi ta nescapa
pishca jan hohchamani copi Papan casticanah hihti tiromati qui. 7 Mai mehabo ta
hahraai hihyaxihquiqui, huetsabo hohchamanish. Hohchati qui caibo tecayacahinti
hahtipahyamahibaan bi ta jato hohchamanibo hashoan hahraai hihyaxihquiqui, Papan
casticanti jato qui paquetah.

8 ;Miin mequeman min hohchatain? Mextehue. ;Miin tahen min hohcatain?
Taxtehihxon potahue. Mento hihyamahax chantohax queyoyamanox manatah cahen
tiromama. Rabe mequenyahpahax rabe taheyahpa chihi qui potahah cahen hihti
tiromahan. 2 ;Miin beron mia hohchamahiquin? Tsecaxon potahue. Rabe beroyahpahax
bi johuehihnatai chihi perehihqui janin cahd ta tiroma bi res qui. Benchehax bi
queyoyamanox manatah cahen hashoan siri.

Manotai carnero
(Lc 15.3-7)

10 Coiramenahue. Nescapa baque pishca jahuajoma hihqui man shinanmis. Naiho-
hxon ta jato coiranquin jascabijaquin heen naihoh queha Papa yocaxoncaniqui jahuen
yonotibaan. 11 Manotaibo jihuemahi tah hen joniqui.

12 Huesti joni cien carnerobo jai quesca tah qui. Huesti jahuen carnero cahen
manotan. Noventinueve pasto janinbi potabahini ta manotai huesti benahi sca catihiqui.
13 Caxon merahax ta jahan hihti jenimatihiqui. Texe behnotaxma pasto chian nichi copi

jenimahax bi ta manotai rahma merahax hashoan jenimascaiqui. Jasca coin tah qui. 4 Ni
huestibi nescapa baque pishca manotima ta maton naihoh queha Papa queenihqui.

Jascabi sca janon jenehue, non jatihi
(Lc 17.3)

15 Miin huetsa mihqui hohchataiya jaa benahi caxon, jaa huesti yohuanquihnxon
jan hohchatai yohihue. Mian yohihah jaan nincacaiya tah min miin huetsa merarihbi
sca jai, jan manoquehana. 1 Min yohihah bi nincacatsihyamahiya huetsa rihbi miin
huetsa benatahhue. Huesti hihyamahiya rabe meraxon, hioxon, jaton nincanonbi
miin huetsa yohirihbihue. Huishani joi jai quescaquin hahhue, Yohicoin sta jaaxqui
jadbo hihxon rabe hioxon man yohuanai nincamaquin. 17 Jaabaan rihbi yohihah bi
nincacatsihyamaparihiya, miin huetsabo jatihibi sca yohihue. Jatihixonbi sca yohihah
bi nincayosmaparihiya, nahua tah qui hihxon jenebahinscahue, miin caibohax bi
nahuascai quescanon.

18 Hen mato yohinon nincanahue. Jascabi sca janon man mainxon jascajaquin yohihi
jatihibi ta naihohxon jascarihbihi yohihah sca jatihiqui. Man mainxon yohixon bexojahi
jatihibi ta naihohxon rihbi bexojaha sca jatihiqui.

19 Huetsa rihbi hen mato yohinon: Huesti shinanyaxon man joni huetsa betan tsin-
quixon yocacah ta man yocacai jatihibi heen naihoh queha Papan mato hahxontihiqui.
20 Jano man rabe hihyamahax quimisha joni heen janen tsinquitai janin tah hen hea rihbi
hihtihi. Jaa copi Papan mato hahxontihiqui honannahue —jato jaquin.

21Jesus patax nihquirani joxon Pedronen yocaquin:

—;Jahuentihi coti noquen huetsa noque qui tiromahah bi non hahan shinanxon,
jascabi sca janon jenehue non jatihin, Hihbon, noque qui jan tiromahi non shinanya-
mascanon? ;Hasta siete coti non jascajatihin?

22 —Siete coti res ma bi setenta coti siete janaxon toponah, jano caman, rahan.

23 Papan jihue cahen quiquin hapon hahcai quescapah. Jaa quiquin hapon cahqui jaton
cuenta copi jahuen jonibo betan bexohah. 24Jaton cuenta toponhihnihiya bi jaton hani
coriqui huesti mil ribinai joni jahui. 25 Jahuatohonbi jahuen ribin copijatimahiya sca:

Hina sca jadbo nea joni maromanahue, jahuen haiboya jahuen baquebo rihbi maro-
maxon jahuen jahuaborabo jatihibi maromanahue, jan ribinai copi hen coriqui bihnon
hah ca hapon jai. 26 Jaatian ta raboxonen nihxon jahuen jonin hihti yocatihiqui:

Hea tenehue, hihbon. Mia tah hen jatihibi copijayaxihqui.

27Hahan shinanxon sca ta Jascabi sca janon jenehue jahuen hapon jatihiqui, ribinjoma
sca jan janon. 28 Ribinjoma caxon sca cahen jahuen hahbe teenica cien coriqui res jaa
ribinai meratihi. Meraxon texecobahinxon, Min hea ribinai hea copijatahi tsoh hahtihi.
29 Raboxonen nihxon sca ta jahuen hahbe teenicaton hihti yocatihiqui: Hea tenehue.
Mia tah hen copijayaxihqui. 30 Jan hihti yocacah bi cahen jeenhahyamaxon bi policia
bihmaxon jatihibi jan copijanon caman sipo xoboho tsahontihi. 3! Jan jascajahi jisish
texe jahuen hahbe teenicabo hihti benati. Benatax ta jaton hapo yohihi caxon jatihibi
yohicantihiqui. 32 Jahuen joni quenamaxon sca ta jahuen hapon yohitihiqui: Tiroman,
min hea hihti yocacah tah hen mia Jascabi sca janon jenehue hahcaqui. 33 Hen mia
jascajaxonah cahen mian rihbi sca miin hahbe teetai joni mian hahxontihi, hahquin.
34 Sinaxon sca ta jahuen sipo xobo coirannicabo jaa joni hinantihiqui, jahuen ribin
jatihibi copijanon caman.

35 Maton huetsa mato qui tiromahah bi man maton jointiboyaxonbi man jaa hohmis-

mayamahiya ta heen naihoh queha Papan maton hohcha shinanbehnoyamarihbitihiqui
—Jesusen jato jaquin.

19

Noquen hihquihinti non potatimahi
(Mr 10.1-12; Lc 16.18)

1Jato jascajaquin yohihax sca Galilea mai janinhax cahax Judea main sca cahi cahi.
Nocotax Jordan huean janinbo cahi, hoque quexa. 2Hihti caibo rihbi jaa chibani bocani.
Hahqui nocotaiboya, janoxonbi jaton hisinbo jaan rohajaquin.

3Fariseobo rihbi sca jahui, Jahuen yohuan copi rehtenoxon hihxon, Jesus yocacanquin:

—;Queenxon copi res noquen haibo potacatsihquin non potatimahin? —hahcanquin.

4 —;Jonijamenoquin haibo betan bebo Papan jato jonijani man jahuen quirica janin
jisyamaniquin? 5Jaa copi ta jahuen mama jahuen papa jenebahini sca jahuen haibo betan
jihueti jahuen bene catihiqui. jRabehax bi huesti yora sca jaabo rabe sca janon jahuen
haibo bebaan hihquihinti Papan yohihi man honanyamahin? ¢ Jaa copi ta rabehax bi
huesti yora sca qui. Papan ta jato huesti yorajahiqui. Jaan huesti yorajaha tsoanbi
jenemayamanahue hih ca jaihsen —Jesusen jato jaquin.

7 —;Jascahiya jahua copi sca noquen haibo potanoxon non jahuen jaya cati quirica
huishaxon potati Moisesnin yohinishquin? —hahcanquin.

8 —Mato nincayosmabo copi ta Moisesnin mato jascajaquin yohinishqui. Noquen
haibo non potanon Papan noque jonijani que ma bi ta maton haibo man potacatsihqui
copi mato jascajanishqui.  Hean sca tah hen mato yohihi: Maton haibo tsinihima bi jaa
potaxon huetsa sca bichish tah man jaa copi hohchayahpaboscai —jato jaquin.

10 —_Noquen haibo non potatimahiya ta haibojoma jihuetah hashoan siri qui —hihcani
jahuen haxenicabo sca.

11 —Jaa man yohuanai ta jatihibi jonibaan shinantimahiqui, caibaan res. Jascari
jahue Papan jaah ta caibaan res jascajaquin shinantihiqui. 12 Queejomabo ta mesco
jaiqui. Caibo cahen jascapahbo caini. Caibo cahen huetsabaan jato jascapahhue hahca
queejoma sca baneti. Caibo rihbi cahen Papan jihuemati joi yohinoxon queejoma
banetan. Nincati hahtipahxon nincanahue —jato jaquin.

Baque romishin Jesusen yocaxonai
(Mr 10.13-16; Lc 18.15-17)

13 Jaatian baquebo sca Jesus qui becanquin. Jan jato mehexon Papa yocaxonnon
hihxon hihuecanquin. Hihuehibaan bi jahuen haxenicabaan jato Jaya beyamanahue
hahquin.

14 _Jaya behabo jato panteyamanahue. Joresnon, jotima yohiyamanahue. Jascapahbo
ta heen Papan jihue janin canicahbo qui —Jesusen jato jaquin. 1°Jato jascajaquin yohixon
baquebo sca mehexon janoxonbi Papa jato yocaxonquin.

Coriquiyahpaton Jesus yohuanquihnai
(Mr 10.17-31; Lc 18.18-30)

16 Huetsa joni sca jahui, beronan tahni.

—Maestron, ;jqueyoyamanox mananoxon jahua siri shinanti hen pishinain? —
hahquin yocaquin.

17 —;Jenquetsahpahiya min hea sirijati joibo yocacain? Huesti res ta siri qui.
Queyoyamanox manacatsihquin Papan mia yohini quescajahue —hahquin Jesusen.

18 —;Jahua jan yohini nan? —hahscaquin.

—Rehteyamahue. Tsiniyamahue. Yometsohyamahue. Quesayamahue. 1° Miin
papaya miin mamahon queenhue. Mihmebi min queemehti hihqui quescarihbihi joni
huetsahon queenhue —hahquin Jesusen.

20 Jatihibi tah hen jaresscai. jJahua hashoan hen pishintihin? —hahquin beronanen.

21 —Jahuabi pishinyamacatsihxon miin jahuaborabo maromatanhue. Maromaxon
jahuaborajomabo jaa coriqui hinanhue. Jaatian tah min naihoh hicha jahuabora jatihi.
Jato hinanax, hehbetan cahi sca jotanhue —Jesusen jaa jaquin. 22Jascahah, benacahini
beronan caresscai, jahuen jahuaborabo hicha jaax copi. 23Jaa benatax cahiya, jahuen
haxenicabo sca Jesusen yohiquin:

—Man honannon hihxon tah hen mato yohihi. Coriquiyahpabo Papan jihuemati janin
hihquiti ta tee bi res qui. 24 Hen mato yohirihbinon: Xohmox bero qui hahua huinomati
tee que bi ta Papan jihuemati janin coriquiyahpabo cati hashoan tee bi res qui.

25 Jesus jascari yohuanai nincacax ta jahuen haxenicabo rahte rahtenishqui.

—;Coriquiyahpabo cati tee hihquiya tsoa non Papan jihuemati janin catihin? —
hihcani.

26 Jato jatihibi bejisxon sca:

—Jonibo hahmebi jano nocoti hahtipahyamahi bi ta Papan jatihibijati hahtipahiqui
—Jesusen jato jaquin.

27 —Noquen caya tah non noquen jahuaborabo jatihibi jenebehnanxon mia chibanai,
Hihbon. ;Jahua sca non bihyaxihquin? —hahscaquin Pedronen.

28 —Nincanahue, hen mato yohinon. Hea chibanaibo hihquish tah man nete behna
tian sca hapobo sca man jihuetihi. Quiquin hihbo hihxon hen jatihibi hihbojahi tian tah
man Papan israeli baquebo jatihibi jisxontihi, hapo rahsixon. 29 Hea hahxonnoxon jaton
jihuebo jenebahinaibo, jaton huetsabo jenebahinaibo, jaton chocabo jenebahinaibo,
jaton papa jaton mama jenebahinaibo, jaton banabo jenebahinaibo, jascapahbo tah
hen hashoan hicha hinantihi. Huesti jan jenebahinni tah hen cien sca jaa hinantihi.
Queyoyamanox manataibo rihbi ta jaabo jatihiqui. 3° Hen jascajaquin hahxontihi bi
nincanahue, hen mato yohinon: Hicha bebohibo ta chinibo sca hihyaxihquiqui. Hicha
chini chininish ta bebocahinyaxihcanihqui.

20

Teexonnicahbo
1 Papan jihuemati ta huai hihbaan hahcai quescapah qui. Jaa copi tah hen mato
yohihi. Jaa huai hihbo cah hen yamequiri cahan, jahuen bimi tsinquixonnicahbo
benahi. 2 Teexonnicahbo meraxon, huesti neten teexona patorobaan copijahi tihibi
copijatijaxon, jahuen huai janin jato raanquin. 3 Bari nai pohahihnataiya sca caxon,

huetsa teenicabo rihbi meraquin, jaton nihti janin cahuan cahuanresaibo. 4Jaabo rihbi
quenaxon:

—Heen huai chian botannahue mato rihbi. Ponte shinanxon tah hen mato copijatihi
—jato jaquin. 5 Jahuen huai chian sca bocani. Barin manan tsahcahiya sca caribixon
huetsabo meraxon jascajaribiquin. Bari racacahuanaiya sca jascajaribiquin, caibo rihbi
sca meraxon. ¢Bari hihquiscai cahiya sca caxon, nihresaibo merarihbixon jato yocaquin:

—;Jahua copi man jeman res nihbahinahin?

7 —Tsoanbi ta noque teemayamahiqui —hahcanquin.

—Heen huai chian teeti botannahue, mato rihbi —jato jaquin. 8 Bari hiquihiya sca
jahuen teemanica yohiquin:

—Noquen jonibo quenahue. Chini hihquihahbo pari copijahue, jascajaquin teemeno-
hibo chini sca copijanoxon.

9 Bari hihquicatsiscaiya cahabo jahuiya sca jato copijapaquequin, joni tihibi huesti
neten teexonbahinaha patorobaan copijahi tihi copijaquin. 10 Chini sca teemenohibo
jahui. Noque rah ta hashoan hicha copijanoxihquiqui hihcani. Jascaraibaan bi jaabo
rihbi jatihi rihbi copijaquin. 1! Jaton coriqui bichish sca, huai hihbo qui sinati
yohuancanacani.

12 _Hoa chini hihquihahbo ta huesti hora res teecanaxqui. Non tee teexon bari
tenebahinahi bi ta jatihi res noque copijahiqui —hihcani. 13 Huai hihbaan sca yohiquin:

—Mia tah hen tiromajayamahi, chahin. ;Jaatihi canannoxon huesti neten teebahinati
min yohiyamahahquin? 14 Miin coriquiya catanhue. Hen mia hinanai tihi rihbi tah
hen chini hihquihahbo hinanai, queenxon copi. 15 Heabi hen queenai quescajaquin
heen coriqui hen hinanti hahtipahyamahin? ;Hen huetsa joni hicha hinanai copi min
sinatain? —hahscaquin hihbaan. 1¢ Jascajaquin rihbi ta chinitaibaan beboyaxihquiqui,
bebohibo rihbi ta chiniyaxihquiqui —Jesusen jaquin.

Hen tah hen mahuayaxihqui hihqui Jesus
(Mr 10.32-34; Lc 18.31-34)

17 Jaa pecaho sca Jerusalen jema janin Jesus cahi cahi. Bahin caquin, jahuen doce
haxemanicahbo quenabohanxon, jato yohiquin:

18 _Jerusalen janin tah non cahi. Jano ta sacerdote hapobaan hea bihyaxihquiqui,
caibaan hea jato bihmahah. Jaton huisha honanbo betan yohuanxon ta hea rehteti
yohiyaxihcanihqui. 1° Hea rehtehahbo hihxon ta nahuabo hea hinanyaxihcanihqui. Hea
hosan hosanxon, rishqui rishquixon jihuin hueonxon hea rehtenon ta jascajayaxihcani-
hqui. Rehtehahbo bi tah hen quimisha neten hihquish hahquirihbi teehihyaxihqui. Man
honannon hihxon tah hen mato yohihi —jato jaquin.

Jacoboya Juaman maman yocacai
(Mr 10.35-45)

20 Jaatian Zebedeon baquebaan mama sca jahui. Jahuen baque rabeya joxon jan
queenai yocanoxon Jesus bebon raboxonen nichi.

21 —;Jahua min queenain? —Jesusen jaquin.

—Mia noquen quiquin hapo hihqui tian, nea heen baque rabe mia namanbi hapo rabe
hihnon yohixonhue. Huetsan mia mecayahoxon yononon, huetsan mia memihohxon
yononon yohixonhue —hahquin haibaan.

22 —Min yocacai tah min honanyamahi. ;Hean xehayaxihqui mocani jaabaan xehati
hahtipahiquin? —Jesusen jaquin.

—Hahtipahquin rahan —hahquin.

23 —Hean xehahi mocani tah man xehatihi. Man jaa tenehi bi ta hea pataxxon hehbe
hapoti hen mato yohiti hahtipahyamahi. Heen Papan ta hea jascajati yohiyamahiqui.
Jaan honanaibo qui ta Papan jaa hinanyaxihquiqui, jato jascajati yohinihxon —hahquin.
24 Texe jahuen haxemanicahbaan sca nincaxon Zebedeon baque rabe sinajacanquin.
25 Jato sinajahibaan bi Jesusen jato yohiquin:

—Hen mato yohinon benahue —hahxon— nahua hapobaan jaton caibo yono yonohi
tah man honanai. Jato ta hihbojacaniqui jaton hapobaan. 26 Maton tah man jascaja-
timahi. Hapocatsihxon texe hahxoncoinnahue yanapanquin. 27 Bebonicacatsihquish,
jaton yonotinahue. 28 Jonibaan hea hahxonnon hihquish tah hen joyamaniqui. Jato
hahxonnoxon hihquish tah hen joniqui, noquebaque hihqui bi. Hicha jonibo jihuenon
hihxon tah hen hehr{ jato rehtemahi. Hen jato hahxonti shinanai quescajaquin
shinannahue —jato jaquin.

Rabe benche Jesusen rohajahi
(Mr 10.46-52; Lc 18.35-43)

29 Jeric6 jema janin nocotax sca, janohax Jerusalen quiri jahuiton sca hihti caibo jato
chibanbenahi becani. 30 Jaa bahi quexabi ta rabe benche janishqui, huinotaibo nincaresi
tsahotai. Huinotai ta Jesus qui, hihquibo nincacax sca quenacahincani.

—Hihbon, noquehon shinanhue, Davidinin baquen —hihcani. 31 Jascari quenataibaan
bi Netenahue hahcanquin, huinotaibaan. Netenahue hahcabo bi hashoan sca quenacani:

—Noquehon shinanhue, Davidinin baquen.

32Nihrenenxon sca Jesusen jato quenaquin.

—;Hen mato jenquetsahaxonti man queenain? —hihqui.

33 —Non jisnon noquen bero rohajahue, Hihbon —hahcanquin. 34Jaatian jatohon hihti
shinanxon, bero qui jato mehexon jato rohajaquin. Jaton bero siricahinax, hahbetanbi
sca becani, rabebi.

21

Jerusalen janin Jesus nocotai
(Mr 11.1-11; Lc 19.28-40; Jn 12.12-19)

1Jerusalen hochoma sca becani. Betfagé jema pishca qui nocotax, Olivo manan qui
nococani. Janoxon sca jahuen haxenica rabe raannoxon yohiquin.
2 —Hoa hoque jai jema janin caxon tah man caballo meraxihqui. Nexa tah man
meraxihqui, jahuen baqueyabi. Rabebi pecaxon jahuen baqueyabi hea bexontannahue.
3 Jahueja man jain hahcd, Noquen Hihbo ta nea pishinihqui hihnahue. Jaatian ta mato
bexonmatihiqui —jato jaquin.
4 Neateman Papan joi huishanicabaan yohini quescabijaquin janon ta jato jascajan-
ishqui.
5Jerusalen janin jihuetaibo nescajaquin yohinahue: Jisnahue. Maton quiquin hapo ta no-
coti jahuiqui. Quiquin hapobo jahui quescarihma bi joni quesca jahuiqui, caballo
cahtsahotax. Caballo baque res cahtsahotax ta jahuiqui, noquen jahuaborabo
noque papixonnica caballo baquen ta jahuiqui

hihqui jaa huisha.

¢ Jan yohihah quesca sca caxon, nexa sca caballo meracanquin jahuen haxenicabaan.
7 Pecaxon, jahuen baqueyabi becanquin. Caballo baque jaton chopa cahpohenxon,
jano Jesus cahtsahonbenacanquin. 8 Hihti caibaan jaton cotonbo pecaxon jano Jesus
jonoxihqui bahinbi mijancanquin, hahan jonon. Caibaan rihbi jepe pehi xatexon jasca-
jaribiquin, mijanquin.  Caibo bebohi becani, caibo rihbi hahchon becani. Quendhonahi

becani:
—David xohtahi ta jahuiqui. Hahxonhue. Papa Diosen janen ta jahuiqui. Papan

shinanya ta jahuiqui. Jaa hahxonhue, Papan —hihcani.
10 Jascahah, Jerusalen janin hihcohi. Jaa jema janinhahbo jatihibi rahte rahtetax:
—;Tsoa hin? —hihcani.
11 _Nea ta Papan joiya jahui joni qui, Jesus. Galilea mai mehax nocoti jahui, Nazaret
jema janinhax nocoti jahui —hihcani, tsamajaquetaibo.

Papan xobo janin tiromabo jan camahi
(Mr 11.15-19; Lc 19.45-48; Jn 2.13-22)

12 Papan xoboho sca Jesus mapeti. Mapexon, janoxon marohiton jonibo meraxon,
maromahiton rihbi meraxon, jascapahbo jatihibi camaquin. Jato picomaxon, jaton
coriqui mahnenanti mesabo behonxon, nobex maromanicahbaan tsahotibo hueranbo-
hanxon, jato yohiquin:

13 —Papan huishani joi janin ta nea jaiqui: Heen xobo ta janoxon hea yohiti xobo qui.
Jascapa xobo hihqui bi tah man jano yometso tsamati jaa xobo jai —jato jaquin. 14Jaatian
sca bencheboya chantobo jaa xoboho mapeti, Jesus jano jai copi. Jato jisxon, jaan jato
rohajaquin. 15 Jahuen coshi shinaman jan jato hahxonai jisxon sacerdote hapobo betan
jaton huisha honanbo sinati. Papan xoboho baquebo quenatai, Davidi xohta hahxonhue
hihquibo nincacax, sina sinacani. 16 Sinaxon, Jesus yocacanquin:

—;Jaabo yohuanai min nincayamahin? —hahcanquin.

—Nincaquin rahan. ;Baquebo tah min mihqui siripi yohuanmahi, baquexobo rihbi,
hihqui Papan huishani joi, man jahuentianbi jaa jisyamaniquin? —jato jaquin. 17 Jato
jenebahini sca picoti cahax huetsa jema janin cahi, Betania jema. Jano sca hoxashinahi.

Jesusen jihui xanamahi
(Mr 11.12-14, 20-26)
18 Xaba paquetaiya sca jahuex Jerusalen janin nocotax picatsihscai. 1% Bahi quexabi
bimi jihui huesti meraxon, bimi bichi caha bi yamahi. Pehi rahsi jai.
—Jahuentianbi bimiyamaxihhue —hahquin, jihui. Jan yohihah, xanacahinscai. 20 Jan
yohiha jihui choshihi jisish, rahte rahtetax jahuen haxenicabo yohuani:
—;Jenquetsahpi jaa jihui xanacahinihquin? —hihcani.
21Yohuanai nincaxon, jato yohiquin:
—Man honannon hihxon tah hen mato yohihi. Papan mato hahxoncointihi honanxon,
hahxonyama rah ta hea jatihiqui shinanyamaxon tah man jascapa yohiti hahtipahtihi.

Jascapah res ma bi tah man hoa manan quescapahbo rihbi yohitihi, Huenihihnatax hoa
hiaman paquehue. Shinancoinxon man yohihah ta man yohihi quescatihiqui. 22 Papan
mato hahxontihi honancoinxon man yocacai jatihibi ta jaan mato hahxonyaxihquiqui.

Tsoan yohihah min jascajahin hihquibo
(Mr 11.27-33; Lc 20.1-8)

23 Jaatian sca nocotax Papan xoboho mapexon jano nocohihnatai jonibo haxemaquin.
Jato haxemabhiya bi sacerdote hapobo becani, jaton hahbe hapobo betan. Joxon:

—;Tsoan mia jascajahue hahca min neno jascajahipiquin? —hahcanquin.

24 —Mato rihbi tah hen huestijaquin yocatihi. Man hea yohihiya tah hen tsoan hea
jascajahue hahcai hen mato yohirihbitihi. 25 ;Tsoan yohihah Juaman nashimapahon-
ishquin? ;Papan yohihah nan? ;Jonibaan res yohihah nan? —jato jadh bi jahuahihyama
sca jacani. Jaabo rahsibi res yohinani.

—Papan yohihah rahan hih non jaiya ta noque yocaxihquiqui, Jahua copi sca man
Juaman yohihah bi nincayamanihquin. 2¢ Jonibaan res rahan hih tah non jatimaribihi.
Tsamataibaan noque jenquetsah ra jamis. Juan Papan joi yohinica hihpahoni ta
shinancaniqui —hihcani, jaabo rahsibi yohinani.

27Yohinanxon sca:
—Non tah non honanyamahi —hahcanquin Jesus.

—Hean rihbi tah hen tsoan hea jascajahue hahcai mato yohiyamarihbihi —jato jaquin.

Rabe bebo baqueya

28 Man jaa shinannon tah hen mato yohihi. Rabe bebo baqueya joni ta japahonishqui.
Jahuen beboquiha baque ta yohinishqui:

—Rahma noquen huai chian teetanhue, baquen —hahquin. 2° Jascahah bi:

—Hen tah hen queenyamahi —hihqui. Jascarax bi chini sca pontejaquin shinanax,
teeti cahi, huai chian. 30Jahuen chini sca jahuen papan jascajaquin rihbi yonoquin.

—Teeti rahan, Papan —hahcax bi jahuen chini baque cayamaribihi. 31 Hea yohinahue:
;Jahuemehaton jahuen papan yohiha quescabijanishquin?

—Jahuen baque beboquihaton rahan —hahcanquin.

—Hihcoini. Jascarihbihi ta coriqui cobranmisboya tsini haibobo mato bebohi bo-
canihqui Papan jihuemati janin cacatsihqui. 32 Papan bahin canoxon ponte jihueti
Juaman mato yohihah bi tah man nincayamanihqui. Coriqui cobranmisbaan caya ta
nincanishqui. Tsini haibobaan rihbi. Jaabaan nincacoinscai jisxon maton rihbi chini
sca pontejaquin shinanxon nincacointihi bi tah man nincacoinyamahi.

Tiromabo teexonnicahbo
(Mr 12.1-12; Lc 20.9-19)

33 Huetsa jahan haxeti joi nincanahue. Huesti jonin ta hani huaijanishqui. Jahuen
huai banaxon, jahuen senenjatibo honantijanoxon chiquebohanxon, hahan bishtax-
matijaxon, janoxon coiranti xobojaxon, jahuen huai coirantibo yohihax joribiyanoxon
cahi caresscai. 34 Jahuen huai tsinquiti tian sca, jahuen jonibo raanquin, jahuen
coirannicahban jahuen bimi hinannon hihxon. 35 Raanah sca nococani. Nocotaiton bi
jahuen coirannicahbaan jato yahtanquin. Huetsa rishquixon, huetsa rehtexon, huetsa
rihbi macaman tsacaquin rehtecanquin. 3¢ Jaa pecaho sca huetsa jahuen jonibo sca huai
hihbaan raanrihbiquin, hashoan hicha sca. Raanah nocotaiton jato jascajaribicanquin.
37 Chini sca jahuen baquebi raanquin. Heen baque ta nincayaxihcanihqui hihxon jaa
raanquin. 38 Jahuen baque nocoti jahui merahax, yohinancani:

—Nea ta huai hihbo hihyaxihquiqui, jahuen papa mahuataiya. Jaa rihbi rehtenon
benahue noquenah sca jahuen huai hihnon —hihcani. 3°Nocotaiton sca yahtanxon, huai
mapoho boxon rehtecanquin. 40 ;Joxon sca jaa huai hihbaan jahua jato jati quin? —
Jesusen jato jaquin.

41 —Jato ta tiromajaquin rehtetihiqui. Jahuen huai rihbi ta huetsa coirannicahbo
hinantahtihiqui, bimi jai tian jahuenah hinanyaxihquibo —hahcanquin.

42 —; Papan huishani joi janin man nea jahuentianbi jisyamaniquin?

Tiroma tah qui hihxon xobojahibaan potani xobo jihui ta hahqui xobojati qui. Papa
Diosen ta jaa caisihqui. Jan hahcai shinanax tah non rahtetai
hihqui jaa joi.

43 Jaa copi tah hen mato yohihi: Papan ta mato jahuen jihue bichinyaxihquiqui. Mato
bichinxon ta maton nahuabo sca hinanyaxihquiqui, jahuen joi jai quescabijahibo. 44Jaa
jihui qui paquetaibo ta tobitihiqui. Jato qui jaa jihui paquetah ta moshi moshitaibo
jayaxihquiqui —jato jaquin. 45 Hahan haxeti joi jan yohihi nincaxon, jato qui jan
jayaxon yohihi jaton hapobaan honanquin. 46 Jaa bihcatsihquish bi jonibo qui raquexon
bihyamacanquin. Papan joi yohinica tah qui hihquibo sinacahincanmis hihquish
raquecani.

22

Huanomahi
lYahtancatsihquibaan biJesusen jato yohipariquin hahan haxeti joi jato nincamaquin.

2 Papan jihuemahi ta huesti quiquin hapon hahni quescapi qui. Jahuen baque
huanomayanoxon ta jato hichaxon pitijati yohinishqui. 3 Piti hicha jaiya sca, jan
yohihipibo yohitannon, jahuen jonibo raanscaquin. Huanomaquin pihi benahue hahca
bi queenyamacani. 4 Huetsabo sca jaton hapon raanrihbiquin.

—Hen yohihipibo yohitannahue. Piti ta hihresscaiqui. Heen torobo rehtexon, xoa
toro baquebo rehtexon, pitijaha ta jatihibi hihresscaiqui. Pihihue jato jatannahue —
jato jaquin. > Caxon yohihah bi nincacatsihyamacani. Huetsa janin res bojaquetancani.
Huetsa jahuen huai chian cahi. Huetsa jahuen tee janin cahi. ¢ Caibaan rihbi
jahuen jonibo bihxon, jato sinajaxon rehtecanquin. 7 Jaa copi ta sinaxon sca jaton
quiquin hapon jahuen sontarobo sca raanxon hoa rehtemisbo rehtexon jaton xobobo
mapojaribinishqui. 8 Jato jascajaxon sca jahuen jonibo yohirihbiquin:

—Noquen piti hihresscai bi ta non jato yohihipibo tiromabo qui. Hoque cahibahin sca
botannahue. Man jano merahi jatihibi jato yohibonanahue, pihi behabo. 10 Yonohah sca
bocani. Bahin caquin jonibo meraxon chanixon jahuen huanomati janin jato becanquin.
Siriboya tiromabo mesco jato becanquin, jahuen huanomati piti janin hihti caibo sca
joni janon. 11 Pihibo jisi caxon sca jayaxon huanomati chopa sahuehaxma huesti joni
pihi tsahotaiton hapon meraquin. 12 Meraxon:

—;Jenquetsahpahi min jayaxon huanomati chopa sahuehaxma neno hihcohin,
hiconin? —hapon jadh bi jahuahihyamahi. 13 Piti metexonaibo sca quenaxon:

—Nea menexxon tanexnahue. Nexaxon nenoma qui bahquish chian potanahue. Jano
bahquish chian potahahbo ta saisaihihquiqui, hisinxon xeta tais tais hahquin. 14 Hicha
quenamaha bi ta huestibo res hihquinica qui —Jesusen jato jaquin.

Non hapo copijatihin hihquibo
(Mr 12.13-17; Lc 20.20-26)

15 Yohihah, yohinani fariseobo caresscai. Jahuen joi copi rehtenoxon jenquetsahaxon
non tiroma yohuanmatihin hihcani. 16 Jatonahbi jaton haxenicabo sca raancanquin,
herodianobo betan caxon Jesus yocacahbo. Cahi nocoxon sca, yocacanquin:

—Mian tah min sirijaquin yohihi, maestron. Non tah non honanai. Mian tah min
noque Papan bahi sirijaquin honanmahi. Tsoa qui bi raquexonma tah min jaabijaquin
noque yohihi. Noquen bemanan res tah min jisyamahi; noquen shinan rihbi tah min
honanai. 17 Jaa copi tah non mia yocacai. ;Quiquin hapo Cesaronen noque cobranah
non copijati jain? ;Non copijatimahin? Noque yohihue —hahcanquin.

18 Tiromabohi honanxon, jato yocaquin: —;Jahuejanoxon man shinancoinihcamaxon
hea tanahin? 19 Hahan copijati coriqui hea jismanahue —hahquin.

Yohihah, jaa coriqui bexon hinancanquin. 20 Bihxon, sanahihnixon jato yocaquin:

—;Neno tsoan mapo jaiquin? ;Tsoan huishani neno jaiquin?

21 —Cesaronena rahan —hihcani.

—Jahuena hihquiya, jahuena hinannahue. Noquen Papa rihbi jahuena hinannahue
—jato jaquin. 22 Nincacax, rahtecani. Joihaxma sca bocani.

Non teehihribitihin hihquibo
(Mr 12.18-27; Lc 20.27-40)

23 Jaatian saduceobo rihbi yocaqui becani. Jaabaan shinanah, mahuatax non tsoabi
hahquirihbi teehihtimahi. Jaabaan sca yocaquin:

24 —Maestron, Moisesnin ta noque yohinishqui, noquen bocha baquejahaxma hi-
hxonaiya non jahuen yononma bihxon hahqui sca noquen bocha non baquejaxonti.
25 Neno noquen chahin baquebo ta siete janishqui, bebo rahsi. Jahuen beboquiha
baque haibo bichish bi baquejahaxma hihqui. Jahuen chinipan sca jahuen yononma
hihquihinquin. 26 Jaa jascarihbihi; baquejahaxma mahuati. Huetsa sca jascarihbihi.
Huetsa sca jascarihbihi, jaton chini caman sca. Jaa jascarihbihi. 27 Jaton yononma sca
mahuarihbiscai. 28 ;Papan jihue janin sca teehihribihax jihuetaiboya, tsoan haibo jaa
yononma jatihiquin? Jatihibichin jaa hihquihinish bi —hahcanquin Jesus.

29 Jasca jaiboya, jato yohiquin:

—Papan huishamani joi honanyamaxon tah man honanai shinanxon bi honan-
coinyamahi. Papan coshi rihbi honanyamaxon tah man shinancoinyamahi. 30 Papan
jihue janin sca teehihribihibaan ta haibo bihyamayaxihquiqui. Haibobo rihbi ta
benoyamayaxihquiqui. Papan naihoh jai yonotibo hihqui quescapi ta jayaxihcanihqui.
31 Mahuanihbo ta hahquirihbi teehihtimahiqui hih man jai bi tah hen mato yohihi ;nea
Papan huishamani joi man jisyamaniquin?

32 Hea tah hen Abrahanen Papa Dios qui. Isaaquen Papa Dios tah hen qui. Jacobon Papa
Dios tah hen qui.

hihqui jaa joi. Jaa copi honannahue. Papa Dios ta mahuanihbaan Papa Dios hihpahoni

ma qui. Jihuetaibaan Papa Dios ta jaa qui —jato jaquin. 33 Jesusen jato yohihi

ta tsamajaquetaibaan rihbi nincanishqui. Nincacax bi ;jasca hin? hihquish rahte

rahtecani.

Jaa pari nincati joi
(Mr 12.28-34)

34 Saduceobo rihbi jan yohixon netemahi chanihahbo sca fariseobo jaabo rahsi sca
tsinquicani. 35 Yohinanax, jato quiha huesti jahui, Moisesnin huishani joi honan. Jesus
tanacatsihquin nescajaquin yocaquin:

36 —Maestron, ;jahue meha non Moisesnin huishani joibo jaa pari hashoan nincati
jain? —hahquin.

37 —Miin Hihbo Diosohon tah min miin jointiboyabi queentihi, miin yoshinboyabi,
miin shinanboyabi tah min jahan queentihi. Jaa pari nincatijoi ta jaa qui. 38-39Jaa pecaho
ta huetsa jascapah rihbi qui: Mihbe jihuetaibohon tah min queenrihbitihi, mihri min
queemehti hihqui quescarihbihi. 4°Jaa joi rabe janinhax ta texe Moisesnin huishani joi
jahuiqui. Texe Papan joi yohinicabaan huishani joi rihbi janohax jahui.

Cristo tsoan baque quin Jesusen jato jai
(Mr 12.35-37; Lc 20.41-44)
41 Caibo rihbi sca fariseobo nocohihnataiya Jesusen jato yocaquin.
42 _Hean sca tah hen mato yocacai: ; Tsoan baque Cristo quin? ;Jahua man shinanain?
—hahquin.
—Davidina rahan —hihcani.
43 —Davidina hihquiya, ;jenquetsahpahiya quenaquin Hihbon Davidi janishquin, Dios
yoshiman huishamahah?
44]Jaa jan huishani ta nesca qui:
Heen Hihbo Diosen ta heen hihbo yohinishqui. Hihbonoxon hea mecayaho tsahoti johue,
miin rahuibo miin hinabo sca hen hihmanon caman hihbohue.

45 Jahuen hihbo hihqui Davidi yohuani jaiya, ;jenquetsahpax jahuen baque hihti quin? —
jato jaquin. 46 Yocacah bi jahua yohiti honanyamacanquin. Jato jascajaquin yocarihbimis
hihxon rabinxon jahuabi yocayamascacanquin, jahuentianbi.

23

Jesusen fariseobo cahehi
(Mr 12.38-40; Lc 11.37-54; 20.45-47)

1Jaa xoboho hihti caibo jaiya sca, jahuen haxenicabo rihbi jano jaiya, jatihibixonbi
nincanon Jesusen yohiquin.

2 Fariseobaan ta Moisesnin huishani joiyaxon mato haxemahiqui. Jaton huisha
haxemanicahbaan ta jascajaribihiqui. 3Jaa copi jato nincanahue. Jaabaan mato yohihi
jatihibi jointinin nincaxon hahnahue. Jaabaan yohihi quescajaxon bi jaabaan hahcai
quescajayamahue. Janan sirijaquin yohixon bi ta jascajayamacaniqui. * Patorobaan
jaton jonibo hihuenhuan papimahi hahcajaquin ta yohiquin tee joibo tsamancaniqui,
man rehbo rehbocanascanon. Mato jascapa hihuebo yohixon bi ta ni huesti metotininbi
jahuabi mato yanapanyamacaniqui. 5 Caibaan jisnon hihxon res ta hahcanihqui, siri
hihqui shinanahbo hihxon. Jisibo hihxon res ta jaton benexehtibo pextinjacaniqui,
hahqui huishaxon Papan joi shinantihibi. Jaton rajoti jisibo hihxon res ta jaton coton
quexabo quenejaxon hanijacaniqui. ¢ Huanomati hihyamahiya huetsa copi hichaxon
pitijahibo jai nincacax ta cahax xobo hihbo pataxbi tsahocatsihcanihqui, huetsanco
tsahocatsihyamahi. Papan joi nincaqui cahax bi, jascarihbicani, hapon tsahotinin res
tsahocatsihqui. 7 Huinotaiton caibaan jato saludanxon Hapon hahca ta costancaniqui.

8 Tsoabi mato Hapon hahmayamanahue. Maton hapo ta huesti res qui, mato
haxemahi. Mato tah man noque huetsa rahsi qui. ° Tsoabi rihbi tah man main jaibo
Papan hahtimahi. Maton naihoh queha Papa huesti res ta maton Papa qui. 10 Tsoabi
rihbi mato Maestron hahmayamanahue. Cristo huesti ta maton maestro qui. 1! Maton
huetsabo man hashoan hahxonaiya tah hen hashoan shinanya joni mato jisyaxihqui.
12Jaa copi ta rahma caibo mahuinti shinanai joni hean hihpaquemayaxihqui, naman sca
jaa janon., Naman mehabo quescaxon joni hahxonaibo tah hen hinahihnamayaxihqui,
shinan siriya jaa hihnon.

13 Hahrai hahrai hih tah man jayaxihqui, fariseobon. Judio joi xeni honanmanicabon,
hahrai hih tah man jayaxihqui, Papan casticanah. Shinancoinihcamaxon paranaibo tah
man qui. Jonibo Papan jihue janin capanan tah man jato bahi xehponai. Papan jihue
janin hihcocatsihquibaan bi tah man jato pantehi, mato rihbi hihcocatsihyamaxon.

14Yomanahtai yononmabo jaton jahuaborabo bichinxon bi tah man Papa yocaquin joi
tsamanscai.
15Hahrai hih tah man jayaxihqui fariseobon. Mato judio joi xeni haxemanicabon. Man

tah man jascarihbiyaxihqui, Papan casticanah. Shinancoinihcamaxon paranaibo tah
man qui. Huesti joni haxemanoxon tah man mai nabebacahinax hian pohquejaquexon
haxemahi. Man haxemaha sca ta man tiromajaquin hahcai quescajaquin bi rabejaquin
hashoan tiromaja sca jaiqui, maton tiroma shinanyaxon mato mahuinquin.

16 Hahrai hih tah man jayaxihqui. Benchexon bi tah man caibo hioti shinanai.
Nesca tah man yohuani jai: Papan xobo hihcoinnicahton xobo hihqui quescarihbihi
tah hen hihcoini yohuanai hihquish bi non quesahah ta tiroma ma qui, hih tah man
jai, paranquin. Papan xobo janin jai oro hihcoinnicahton oro hihqui quescarihbihi tah
hen hihcoini yohuanai hihquish tah non quesatima sca jai hih tah man jai. Jascari
yohuanquin tah man joni huetsa paranai. 17 Shinanjomabon. Benchebon. ;jahuemeha
hashoan coshi quin? ;0ro nan? ;Oro hihbo nan? 18 Jano Papa racanxonti ta hihcoinnica
racanxonti qui hihquish bi quesascaax tah non tiroma yamahi hih tah man jai, parani.
Jaa racanti janin racatai tah non hihcoinnica hinanai hihquish tah non quesatimascai
hih tah man jai. 19 Shinanjomabon, ;jahue meha hashoan coshi quin: non hinanai
jahuaborabo nan? ;Racanxonti hihbo nan? 20 Jaa copi ta jaa racanxontiya yohuanai

joni jahuen racanxontiya res yohuanyamahiqui. Jano racatai jahuen hinantiyabi ta
yohuanihqui. 2! Papan xoboya yohuanai joni ta jaya res ma bi jaa chicho jaiboya
yohuanihqui. 22Naiya yohuanai joni rihbi ta jaho jaiboya yohuanihqui: janoxon ta Papan
noque jisiqui. Jaa copi ta jascari yohuanai joni noquen Papa Diosyabi yohuanihqui.

23 Hahrai hih tah man jayaxihqui, fariseobon. Hahrai hih tah man jayaxihqui, judio
joi xeni honanmanicahbon. Hihcoinihcamaxon tah man paranai. Maton haxé pehi tah
man texe pishca jahuena noquen Papa hinanxon, cahua meso rihbi pishca hinanxon,
comino pehi rihbi pishca hinanxon jai. Jascajahax bi tah man Papan hani joibo, non
jaa pari nincati jai joibo, man nincati pishinai. Non pontejaquin shinanti jai joibo, non
joni huetsahon shinanti jai joibo, non Papan joi nincacointi jai joibo. Jaa joibo caya tah
man shinancointihi, hoa hanitahmabo jenexonma. 24 Benchexon bi tah man joni hioti
shinanai. Naca pishca xehamis hihxon maton xehati tohaxon bi tah man moanman
hahua xeharesai.

25 Hahrai hih tah man jayaxihqui, fariseobon. Mato jascarihbihi, judio joi xeni
haxemanicahbon. Shinancoinihcamaxon tah man jonibo paranresai. Pinoxon tah man
tason rahchoxon quenchabo rahchocai. Chicho rihbi nahpantahin: jano ta yometsohtiya
bihresti shinanbo bochohiqui. 26 Shinanjoma fariseon. Chicho pari miin tasonbo
nachohue, chixama rahpanah siri sca hihnon.

27 Hahrai hih tah man jayaxihqui, judio hapobon. Hahrai hih tah man jayaxihqui,
fariseobon. Shinancoinihcamaxon tah man jonibo paranresai. Tsahon quescapahbo
tah man qui. Tsahon ta bemacanya sirijaquin bexojahah bi chicho sca mahuatipi pisi
bochohi qui, rahnintibo bochohi. 28 Mato tah man jascapahbo rihbi qui, rahmacanya
ponte joni quescapahax bi jointi janin tiroma shinanbo bochohi, paranti shinanbo

bochohi.

29 Hahrai hih tah man jayaxihqui, judio hapobon, fariseobon, shinanihcamaxon
parannicabon. Papan joi yohinicabo tah man jaton tsahon xobojaxonai. Sirijaquin
Papan joi yohipahonihbo copi tah man jaton tsahon sirijaquin bexojahi. 30 Jascajahax
tah man yohuanai. Noquen papabo jihuetai tian jihuexon cah non jaabaan rehteni
quescajayamaquehahnai, Papan joi yohinicabo rehteyamaquin. 3! Jascari yohuanxon
tah man Papan joi yohinicabo rehtepahonihbaan baquebo man hihqui man honanmahi.
32 Maton papabaan rehtequin texejani senenjascanahue, hah ca hen mato jaihsen.

33 Ronobon. Toahihca baquebon. Man tah man jenquetsahaxon bi maton casticanti
mato xahbanjamatimahi. Tiromabo casticanti tian ta Papan mato tiromajayaxihquiqui.
34 Man jato tiromajanon tah hen heen raantibo mato qui raanai, heen joi yohinicabo
hen mato qui raanai, honanbo hen mato qui raanai, heen joi huishahibo hen mato
qui raanai. Caibo tah man rehtetihi. Caibo tah man jihuin hueonxon rehtetihi.
Caibo tah man maton tsinquiti xobohoxon bi rishqui rishquitihi. Caibo rihbi tah man
huesti jema janinxon huetsa caman chibantihi tiromajacatsihquin. 35 Jaa copi tah hen
mato hihti casticanyaxihqui. Abel janeya siri joni rehtemenonihxon texe siri jonibo
rehtepahonihxon, Berequiasnen baque Zacarias sca man rehtenihqui. Jaa tah man
racanxonti janinhax Papan xobo janin cahiton man rehtenihqui. 3¢ Hen mato yohinon
nincanahue: Jaa jatihibi copi ta Papan mato casticanyaxihquiqui —jato jaquin.

Jerusalen jonibohon Jesusen masa shinanai
(Lc 13.34-35)

37Jerusalen janin jihuetaibo sca yohihi:

—Jerusalen janinhahbon, Papan joi yohinicabo tah man rehtehi. Jan mato qui
raanaibo tah man macaman tsacaxon rehtehi. Hatapanen jahuen baquebo paxajaquin
hahcajaquin hicha coti sca hen mato tsinquihah bi tah man queenyamabhi. 38 Jisnahue.
Maton jihue ta boncoscaiqui. Jonijoma sca ta jaiqui. 3° Man tah man hea jisyamascatihi.
Hea hahquirihbi jahui merahax tah man Papan shinanya ta joxonihqui. Papan janen ta

jorescaiqui hih tah man jayaxihqui. Hen joyaxahnon caman tah man hea jisyamascatihi
—jato jaquin.



MATEO 24:1 41 MATEQ 24:22
24

Papan xobo tiromajayaxihquibo
(Mr 13.1-2; Lc 21.5-6)

1 Papan xobo janinhax picotax sca bahin cahi cahi. Hahbetan caquin, jemanxon
Papan xobobo jisxon, jahuen haxenicabaan metoxon hani xobo siribo jismacatsihquin
yohicanquin. 2Jishue, Hihbon jadbo bi:

—Hen mato yohinon nincanahue. Nea man jisi rahsi ta potojaquequin quey-
obahinyaxihcanihqui. Nea macan tsamanxon xobojanibo bi ta ni huesti macan huetsa
cahchian tsahoyamascayaxihquiqui.

Nete queyoti hochomahiya non jisyaxihquibo
(Mr 13.3-23; Lc 21.7-24; 17.22-24)
3 Jato jascajabahini cahax, Olivoya manan manichish Jesus tsahoti. Jaabo rahsibi sca
jahuen haxenicabo hahqui tsinquijaquexon yocacanquin:
—Noque yohipishcahue. ;Min yohiha jahuentian jayaxihquiquin? ;Jahua huinotai
jisxon non mia joribiti nea pishca sca jai non honantihin? ;Nete queyoti neno pishcasca
jai honannoxon jahua non jistihin?

4Yocacahbo sca: —Coiramenahue. Mato parancanmis. 5> Hea hihquicamahax ta hicha
jonibo joyaxihquiqui. Hea tah hen Cristo qui hihxon ta hicha joni paranyaxihcanihqui.
6 Rehtenanaibo tah man nincayaxihqui. Huetsa janin rehtenanaibo jai chanihi tah man
nincarihbiyaxihqui. Nincaxon bi masa shinanyamanahue. Nete queyorihyamanon bi
ta jascapahbo jatihiqui. 7 Jaa rehtenanaibo janon ta huetsa nahuabo jaton nahuabo
betan rehtenani boyaxihcanihqui. Jaton sontaroboya cahax ta quiquin hapobo hahbe
quiquin hapobo betan rehtenanyaxihcanihqui. Huetsa janinbo ta pihan hihquish
mahuayaxihcanihqui. Huetsa janinbo rihbi ta mai mihuanyaxihquiqui. 8 Jaa rahsi ta
pehocohyaxihquiqui, nete queyoscayaxahnon.

9 Jaatian ta mato bihxon mato tiromajayaxihcanihqui. Mato ta rehteyaxihcanihqui.
Man hea hihbomahi copi ta jatihibi nahuabaan mato jistahihmayaxihcanihqui. 1°Jaa
copi ta nincapahonixon bi hihti caibaan hea jenebahinyaxihquiqui. Hea jenexon ta
paranxon jaton hahbe nincacoinnicabo rihbi polisia bihmayaxihcanihqui. Jascapah
ta jistahihmahanani jayaxihcanihqui. 1! Papan joi yohihihcamahax ta hicha quesabo
jaresscatihiqui. Tsama jonibo ta paranyaxihcanihqui. 12 Tiromabo hashoan hicha sca
jaiya ta joni huetsahon shinanyamahibo hashoan hichayaxihquiqui. Shinanyahpabo
cahen huestibo res. 13 Jabi ta maton nete queyonon caman man tenehiya Papan
mato jihuecoinmayaxihquiqui. !4 Papan mato jihuemayaxihqui joi siri ta jatihibi
janin chanihi boyaxihcanihqui, jatihibi nahuabo nincamaquin. Jaatiansca ta nete
queyoscayaxihquiqui.

15 Jaa copi Danielnin huishani joi jisxon, honannahue. Papan joi yohinicaxon ta
huishanishqui, Papan jati janin ta non rahninai joni nihyaxihquiqui, hihqui jaa huisha.
Jascapa jano nichi jisxon sca honannahue. 1¢Jaa jisish, jabatax mahchibo janin joneyax-
ahnahue, Judea mai mehabon. 17 Miin xobo pemacanya tsahotax, botocahintanhue
histon. Miin xoboho jai jahuaborabo bichishma hishtocahintanhue. 18 Miin huai chian
cotonjoma teetax carestanhue, miin coton benahi joribiyamatanhue, carestanhue. 1°Jaa
netebaan ta tohoyabo huaohihcanahi cayaxihquiqui. Xoma hahmahibo jascarihbihi.
20 Jenetian jabayamanoxon Papa yocayaxahnahue, tantiti neten rihbi jabayamanoxon
yocayaxahnahue. 2! Jaatian ta hihti tiromajayaxihcanihqui. Nete jamenoni rahma
caman tsoan jisnima tiromabo ta jayaxihquiqui. Jahuentianbi jascapahbo hahquirihbi
yamascanon ta jaatian jayaxihquiqui. Jaa copi jascajaquin Papa yocayaxahnnahue.
22 Jascapa tiroma netebo hashoan hichahiya cahen tsoabi jihueyamahan. Jaa copi ta
jahuen caisahbohon shinanxon jascapa tiromabo basi jatima Papan yohiyaxihquiqui.

23 Jaatian, Neno ta Cristo qui hihquiboya jato nincayamaxahnahue. Hono tah qui
hihquiboya nincayamaxahnahue. 24 Hea tah hen Cristo qui hihqui quesahibo ta joyaxi-
hquiqui. Papan joi yohinica tah hen qui hihquibo quesahi. Jaton coshiyaxon hahan ho-
nantijaquin hahcajaquin ta jonibo rahteyaxihcanihqui, jato parannoxon. Hahtipahxon
cahen nincacoinnicabo rihbi bahinmahhuan nichinbohanan. 25 Jascapahbo jayaxihqui
tah hen mato yohiscai. Jato honanyaxahnahue. 26 Jisnahue, Cahchiho ta Cristo
nichiqui hihquibaan bi jato honanax jisi boyamanoxahnahue. Xobo chicho tah qui,
hihquibaan bi jato nincayamanoxahnahue. 27 Bari cainai quirihax bari hihquihi janin
caman cana bacahi xabatani jai quescapi tah hen sanarenenyaxihqui. Jaa honanxon jato
nincayamanoxahnahue. 28 Jano mahuatipi racatai janin ta hishmin tsinquitihqui, hih ca
hen jaihsen.

Nogquen Hihbo joyaxihqui
(Mr 13.24-37; Lc 21.25-33; 17.26-30, 34-36)

29 Jascapa nete tiromabo queyoscaiya ta bari xehpo sca jaax xabayamascatihiqui.
Hoxne rihbi ta xabayamascatihiqui. Naihoh quehax ta huishibo rihbi paqueyaxihquiqui.
Naiho jai coshibo ta Papan tahayaxihquiqui. 30 Jaatian tah man nai bejisxon hahan ho-
nanti jisyaxihqui, hea joribiscanon. Jaatian ta jatihibi janin jaibo huaohihyaxihcanihqui.
Naihoh quehax botopaqueti jahui sca ta hea noquebaque jisyaxihcanihqui, nai cohiman
jahui ta hea jisyaxihcanihqui, hihti xabaya hihti coshiya jahui ta jisyaxihcanihqui.
31 Corneta rehue coshin res corotai bi tah hen heen yonotibo raanyaxihqui, jatihibi
janin jai heen caisahbo tsinquinon. Nai chibechijaquetancahuanai janin cahi, ramiho
jascarihbi, jatihibi janin jato tsinquixonquin.

32Xono jihui ta hahan haxeti qui, honannahue. Bochocohax pehihiscaiya ta bimi bero
tsinquiti netebo nocoti jahui non honanai. 33 Jascajaquin rihbi hen mato yohihahbo
jaresscai jisxon, maton xoboho hihcohi jahuicamahi hen hochoma pishca jahui honan-
nahue. 34 Man honannon hihxon tah hen mato yohihi: Hen mato yohihah quescabihi
jaresscaiya pari ta nete queyoyaxihquiqui. 3% Jaatian ta naiya maibo queyocahinyaxi-
hquiqui. Naiya maibo queyocahinai bi ta heen joi jahuentianbi queyotimahiqui.

36 ;Jahuentian nete queyoyaxihquiquin? ;Jahuen bari hihquiya queyoyaxihquiquin?
Tsoanbi tah non honanyamahi. Naihohxon Papan yonotibaan honanyamarihbinon tah
hen hean rihbi honanyamahi. Papa huestichin ta honanihqui. 37 Jahuentian queyoyaxi-
hquiquin honanxonma bi nea honannahue: Noen jihuetai tian japahonibo quescarihbihi
ta hea sanareneni jonon caman jayaxihcanihqui jonibo. 38 Jenen jato mahponon caman
ta pipi pipichi xeha xehahi jihuecanpahonishqui. Jahuen nontin Noen nanenon caman
ta bebaan hahuinjanon haibobo rihbi benonon huanomacanpahonishqui. 3° Jahuentian
jene paquexihquiquin honanxonma ta jascajacanpahonishqui, paquerenenxon sca jenen
jato bonon. Jascarihbihi ta hea joti jayaxihquiqui, tsoan honanaima bi histon. 40 Jaatian
ta jaton huai chian rabe joni teetai jayaxihquiqui, huetsa hioxon tah hen huetsa
jenebahintihi. 41 Jaton rentin rabexon rene renehiton bi tah hen huetsa bihxon huetsa
jenebahintihi.

42 Coiramenahue tahca. Jahua netenbi maton hihbo mato bichi jahuiquin man tah
man honanyamahi. 43 Jahua neten hen jotihiquin man tah man honanyamahi. Mato
qui ta nococahintihiqui. Jaa tah man honanscai. Jahua hora jahuen xoboho yometso
hihquicahintihi honanxon cahen xobo hihbaan coiranan. Coiranxon cahen jahuen
xoboho hihquimayamahan. 44Jaa copi coiramenahue. Rahmabi ta joyamahiqui hih man
jai bi tah hen joresscatihi.

Siri betan tiroma teexonai
(Lc 12.41-48)

45 Jahuen patoronen yohihi quescabijaquin hahxonai joni ta siri joni qui, shinanyahpa.
Jascapa cahen jahuen patoronen yohitihi, texe jahuen jonibo jan jisxonnon. Jaton
piti tian jan jato pimanon. 46 Jascajaxonaiton jahuen patoro joxon merahah ta hahan

jenimati jaiqui, jahuen patoronen siri joni jisi copi. 47 Jascapa joni ta jahuen patoronen
yohitihqui, jatihibi jahuen xoboyabi jahuen jonibo jan jisxonnon. 48Jascapa hihyamahax
bi tiroma joni hihquish cahen Heen patoro ta basixihquiqui hihxon, 4° jahuen hahbe
jonibo rishquitihiqui. Jato rishquixon sca ta piquin sirijaxon xehahax pahenscatihiqui.
50 Joriyama ta jatihiqui hih jahuen joni jaitianbi ta pahenscaiton jahuen patoronen
merahi jotihiqui. 5! Joxon ta jaa joni caxquepaquexon jahuen tequebo potatihiqui. Jano
nincacoinihcamahibo jaiton potaquin. Jano ta saisaihihqui, xeta tais tais hahcaibo rahsi
jayaxihquiqui.

25

Diez xontacobo

1Jahuen jihuetahbo Papan jihuemahi jahui ta diez xontaconen hahni quescatihiqui.
Jaton johue bihbahini caxon cahen huanomanoxon jaton tsaben benejati jahui behchihi
bocani. Jan huanoxihqui bepi jascacani. 2 Pichca xontaco shinanjoma janon cahen jatihi
rihbi shinanyahpa jaribinish. 3 Honanma xontacobaan cahen jaton johuebo bihbahini
caxon bi jaton nachiti boyamanish. 4 Shinanyabaan jaton johue boxon bi jaton nachiti
rihbi boquin. 5Jaton tsaben benejati basihiya sca, manatax hoxacatsihquish racapaque-
cani, ¢ Yame pochinicon sca quenatai nincacanquin. Jo ta jaiqui. Behchitannahue,
hahquin. 7 Huenicahuanxon sca jaton johue cohuasquin. Cohuasxon nachicanquin.

8 —Maton nachiti noque hinannahue. Noquena ta nocahiqui —tanamabaan jaton
huetsabo jaquin.

9 —Noquena xabanon matonah rihbi xabati rah ta noquen nachiti senentimahiqui.
Jano marohibo janin maton nachiti marotanahue, hih ca hen jai ihsen —
shinanyahpabaan jato jaquin. 19 Marohi bohiboya sca jaton patoro nocoti. Jaa manatax,
huanomahi hahbetan hihcocani johueyahpabo. Mapescaiboya sca coirannicahban

xehpoti xehpoquin. 11 Chini sca nachiti marotani jahui xontacobo nocorihbihi. Nocoxon,
jemanxon quenacanquin:

—Patoron, noque quehpenxonhue, patoron.

12 Chichoxon sca ta jaan jato yohitihiqui:

—Mato tah hen honanyamabiresai —hahquin. 13 Jaa copi coiramenahue. Heen joti
nete, heen joti hora tah man honanyamabhi.

Hinantahbahinaibo

14 Papan jihuemabhi ta huesti joni hocho canoxon jai quesca qui. Jaan cahen jahuen
jonibo quenaxon jahuen jahuaborabo hinantahban.

15 Huetsa cahen pichca borasa coriqui hinanan. Huetsa cahen rabe res. Huetsa
cahen huesti res. Jaabo jaya teeti hahtipahi tihi jato hinanpaquequin, jaton shinan
tihi coriqui senenjaquin. Jato hinanbahini caresscai. 16 Pichca borasa bichish, jan
hinanmenoha jahuen coriquiya caxon, jahuaborabo maromaribinoxon maroquin. Basi
jascajaxon huetsa pichca borasa rihbi coriqui bochojaribiquin. 17 Rabe borasa hinanah
jascajaribiquin. Jatthi rihbi bochojaquin maroxon maromaxon coriqui bihxon, cafjaxon
rabe bochojaquin. 8 Huesti borasa hinanah cahen jascayamahi. Jaan cahen jahuen
borasa bichish, caxon, mai poquinxon, jano jahuen patoronen coriqui jonequin.

19 Basihax sca jaton patoro joribiscai. Nocoxon, jato betan bexonoxon jato que-
namapaquequin. 20 Quenamaha jan pichca borasa bocho hinantahni pari jahui. Jan
cananxonai pichca borasa bocho bexon jahuen patoro jismaxon:

—Pichca tah min hea hinantahbahinnihqui, Hihbon. Jatihi rihbi tah hen jayaxon mia
cananxonai.

21 —sSiri tah qui. Mia tah min siri joni qui. Sirija tah min jai. Mia tah hen hicha
tahma hinantahbahinniqui. Rahma tah hen hicha sca mia hinanai. Hea jenimahi hihqui
quescari hehbetanbi jenimahue. 22 Rabe borasa jan hinantahbahinni sca jahui.

—Rabe tah min hea hinantahbahinniqui, hapon. Jatihi rihbi tah hen mia cananxonai.

23 —Siri tah qui. Mia tah min heen joni siri qui. Sirija tah min jai. Hicha tahma tah hen
mia hinantahniqui. Hicha sca tah hen mia hinanai. Hea hen jenimahi hihqui quescari
hehbetanbi jenimahue. 24 Huetsa sca jahui, huesti borasa bihnish.

—Hapon, mia yonomis hihqui tah hen honannihqui. Mianbi banahahmabo tah min
tsinquihi. Mianbi jahuen chishpo potaxonma tah min bichi. 25Jaa copi tah hen raquexon
miin coriqui mihinnihqui. Nea tah qui, jise. Bihhue. 2¢ Jaatian ta jahuen patoronen jaa
yohitihiqui:

—Joni tiroman, chiquishin, ;heanbi bananihxonma hean tsinquihi min honannihquin
nan? ;Jano heanbi jahuen chishpo potayamahi janin hen bichi cahi min honanihquin
nan? 27 ;Hea jascapah honanxon heen coriqui jaya teenica hinantahtahin min janiquin
jan jaya teenon? Jaatian tah hen joxon heen coriquinin cananai hashoan hicha
bihquehahnai. 28 Heen coriqui jaa bichinnahue, hah ca mato jaihsen. Jaa bichinxon
hoa chonga borasayahpa hinannahue. 2° Hicha jaibo tah hen hashoan hicha rihbi
hinanxihqui, jan tsama sca janon. Jahuabi yamahibaana tah hen jaabo jai pishca jato
bichintihi. 39 Hojri bahquish chian sca nea chiquish potanahue. Jano ta saisaihihxon
xeta tais tais hahcaibo rahsi jatihiqui.

Jonibo casticanti nete

31 Heen joti neten ta heen coshi xabaya hea noquebaque joyaxihqui. Heen yonotibo
rihbi tah hen hahbeyaxihqui. Joxon ta heen quiquin hapo tsahotinin tsahoxon jatihibi
quenamayaxihqui. 32 Jaatian ta jatihibi jonibo hea bebonbi tsinquiyaxihcanihqui.
Carneroboya chibo jai bi carnerobo rahsi jano huesti janon jaton hihbaan jato caisai
hahcajaquin ta ramiho huesti tsama janon ramihoh rihbi texe hean nichinbohanyaxi-
hqui. 33 Heen carnerobo ta heen mecayaho nihyaxihquiqui. Chibobo cahen memiho.
34 Mecayaho nichibo sca tah hen quiquin hapo hihxon yohiyaxihqui:

Benahue. Heen Papa ta matohon hihti queenihqui, man jenimanon. Man jano
jihuenon jan mato bexojaxonai janin benahue, matonah sca jahuen jihue janon.
Naiyahpa mai jariyamahiyabi ta mato jaa bexojaxonnishqui. 35 Mato tah man hea
pimanihbo qui. Picatsihquiton tah man hea pimanihqui. Jiricatsihquiton tah man
hea xehamaniqui. Maton nahua hihqui bi tah man sirijaquin hea maton xoboho
mapemaniqui. 3¢ Chopanma hihquiton tah man hea sahuemaniqui. Hen hisinaiya tah
man hea jisi caniqui. Sipo xobo tsahotaiton tah man hea yanapanniqui, hah tah hen jato
jayaxihqui. 37 Jaatian ta jahuen siri jonibaan yocayaxihquiqui:

¢;Jahuentian mia picatsihqui jisxon non mia pimanihquin, Hihbon? ;Jahuentian
mia xehacatsihquiton non mia xehamaniquin? 38 ;Jahuentian non mia noquen nahua
quescapa mapemaniquin? ;Jahuentian non mia chopanma jaiton sahuemaniquin?
39 ;Jahuentian mia hisini jai, jaa hihyamahax sipo xoboho tsahotai non mia jisi caniquin?
40Jaton quiquin hapo hihxon tah hen jato yohiyaxihqui:

Man honannon tah hen mato yohihi. Nea heen huetsabo romishin jascajaxonquin tah
man hea rihbi hahxonnihqui.

41 Memiho quehabo sca tah hen nescajayaxihqui: Botannahue, tiromabon. Satanas
jahuen tiroma yoshinbo betan jano cati chihi janin botannahue. 42 Hen picatsihqui bi
tah man hea pimayamanihqui. Hen jiricatsihqui bi tah man hea xehamayamaniqui.
43 Maton nahua quesca jahuiton bi tah man hea mapemayamaniqui. Chopa bocabi tah
man hea sahuemayamaniqui, hisinax, sipo xoboho tsahonah racatai bi tah man hea jisi
cajaquetanyamanihqui. 44 Jato jascajaha ta yocaticanihqui.

¢;Jahuentian non mia picatsihqui jisniquin, Hihbon? Picatsihqui, jiricatsihqui, xobo-
joma, chopanma, hisinai, sipo xoboho tsahotai jahuentian non mia jascapa jisxon bi non
mia hahxonyamanihquin? 45Jasca jaiboya tah hen jato yohitihi:

Man honannon tah hen mato yohihi. Nescapa pishcabo maton jisi, jahuama
quescapahbo, jato hahxonyamaquin tah man hea rihbi hahxonyamanihqui.

46Jato jascajaxon tah hen jato potascatihi, jascabijaquin casticanahbo sca janon. Heen
siri jonibo tah hen queyoyamanox manati janin hiotihi.

26

Jesus rehteti shinanaibo
(Mr 14.1-2; L¢ 22.1-2; Jn 11.45-53)

1Jato jascajaquin haxemaquin queyoxon sca:

2 —Hoqueha bahquish ta pascua fiesta hihyaxihquiqui. Man tah man honanscai.
Jaa neten ta hea jihuin hueonxon rehtehahbo hihxon hea bihmayaxihcanihqui —
jahuen haxenicabo Jesusen jaquin. 3 Jaatianbi ta Caifas janeya hapon xoboho sacerdote
hapobo betan jaton hahbe hapobo tsinquinishqui. Caifas jaton yohuan hihbo copi
jano tsinquicani, yohuannoxon. 4 Quexexon Jesus paranxon bihxon rehteti yohinanax,
jeenhihquinannancani. 5 Fiesta naponbi tah bihtima qui. Jonibo sinayohuanax noque
potacatsihcanmis hihcani.

Jesus boshnashimahi haibo
(Mr 14.3-9; Jn 12.1-8)
¢ Betania jema janin sca Jesus cahi, sipiya hihpahoni jonin xoboho nocoti, jahuen jane
cahen Simon, xobo hihbo. 7 Jato betan pihi tsahoti Jesus jaiya sca huesti haibo jahui.
Hahan hininjatiya joxon, jahuen pomo quiha xenin Jesus boshnashimaquin. Hihti copi
jahuen hininjati. 8 Jesus machicai jisish, sinatax yohuancani:
—;Jahua copi jaa jatihibi yohyoquihquin? ® Maromaxon ta hicha coriqui bihquehah-
niqui, jahuaborajomabo yanapannoxon —hihcani. 10 Jaabo yohuani jai honanxon sca:
—;Jahua copi man jaa haibo jatsanjahin?  Hea ta sirijaquin hahxonaxqui.
11Jahuaborajomabo ta jascabi jatihiqui, man jato yanapannon. Hea tah man huetsatian
jisyamascatihi. 12 Hea tsahonahbo ta hea hininjahaxqui. 13 Nincanahue hen mato
yohinon: Jano heen joi siri nincacaibo janin jatihibi ta neatohon hea hahxonai yohuan-
chaniyaxihcanihqui. Jaa copi ta jaa shinanbehnoyamayaxihcanihqui —jato jaquin.

Judas betan bexohibo
(Mr 14.10-11; Lc 22.3-6)

14 Jaatian ta jahuen haxenica huesti picoti canishqui, Judas Iscariote. Sacerdote
hapobo janin cahi. 15 Jato qui nocoxon: —;Hen mato bihmanon jahua man hea
hinantihin? —jato jaquin. Coriqui toponxon sca janacanquin, treinta libra jan bihnon.
16 Bichish, cahi. Caxon, jahuentian cahra bihmahah siritihiquin hihxon shinanquin.

Posen pihibo
(Mr 14.12-25; L 22.7-23; Jn 13.21-30; 1 Co 11.23-26)

17 Jaton fiesta nocotai neten sca, jahuen haxenicabo joxon Jesus yocaquin:

—;Jahuerahnonxon pinoxon non mia fiesta neten pitijaxontihin, Hihbon —
hahcanquin.

18 _Hoa non honanai joni yohitannahue jema janin. Heen nete ta nea pishcascaiqui.
Miin xobohoxon tah hen heen haxenicabo betan fiesta pinoxihqui hih ta maestro jaiqui.
Jascajatannahue.

19Jesusen raanah sca, bocani. Jan yohiha quescajaxon janoxon fiesta neten pitijacan-
quin.

20 Bepi sca jaiya jahuen haxenicabo betan janoxon piquin. 2! Piresscaiboya jato
yohiquin:

—Man honannon hihxon tah hen mato yohihi: Nenohah ta huesti jaiqui, hea jato
bihmaxihqui.

22 Hihti benatax sca tsoan jascajatihiquin hihquish huesti huestibo yocacancani:

—;Hea nan, Hihbon? —hihcani.

23 —Hehbetanbi nea quenti qui piti bichi joni ta hea bihmanica qui. 24 Papan
huishamani joi jai quesca ta noquebaque janoxihquiqui. Hea jascajati jai bi ta hea

bihmahi joni Hahrai hihyaxihquiqui. Jahuen papan jaa baquejayamahah cahen siripan
—jato jaquin.

25 Jaa bihmanoxihqui hihxon Judasen sca yocaquin:

—;Hea hin, Maestron?

—Mia rahan —Jesusen jaquin.

26 Pihiboya sca posen bihxon, Papa yocaxon, tehcaxon, jato hinanxon:

—Bihnahue pinoxon. Nea ta heen yora qui —jato jaquin.

27 Tason rihbi bihxon, Papa yocaxon, jato hinanrihbiquin:

—Nea xehanahue, jatihixonbi. 28 Heen jimi tah qui. Jonibaan hohcha copijaquin tah
hen heen jimi potaxihqui. Mahuaquin tah hen mato hahxonbahinai. Jaa shinanhahnan
xehati ta nea qui. 2° Mato betan huetsapahaquin xehayahnoxon caman tah hen nea
xehati hahyamascatihi. Heen Papan jihue janin mato jihuemabhi tian pari tah hen mato
betan huetsapahaquin xehayaxihqui —jato jaquin.

Jesus qui Pedro paranahxihqui
(Mr 14.26-31; Lc 22.31-34; Jn 13.36-38)
30 pihax, behuahax, olivo janeya manan qui sca bocani. 31 Janoxon sca jato yohiquin:
—Nea yamebi tah man jatihibichin hea jenebahinnoxihqui, Papan huishani joi jai
quesca tah man jatihi. Carnero coirannica tah hen rehtexihqui, heen carnerobo
potojahtannon hihqui jaa joi. 32 Jaabi tah hen hahquirihbi teehihquish Galilea main sca
catihi, mato rihbi man jano hea merahi canon —jato jaquin.
33 —Caibaan mia jatihixonbi jenebahinai bi tah hen hean mia jenetimahi, hihbon —
Pedronen jaquin.
34 —Quimisha coti hatapa queorihyamahi bi tah min nea yamebi heen joni hihtima
min yohixihqui —Jesusen jaquin.
35 —Hea rehtehibaan bi tah hen miin joni hihti ma hen yohitimabirestihi —hahscaquin
Pedronen. Jatihixonbi sca jascajaribiquin.

Getsemani nahue chianxon Jesusen yocacai
(Mr 14.32-42; Lc 22.39-46)

36 Getsemani janeya nahue chian sca becani, Jesus betan.

—Neno tsahopaquenahue, Papa yocaqui hen hori canon —jato jaquin.

37 Jato jascajaxon Pedroya Zebedeon baque rabe hori boquin. Jano sca Jesus hihti
benati, hihti masa shinanquin.

38 —_Mahuabena tah hen jai, hihti masa shinanquin. Nenoxonbi hea manahi bane-
nahue, hea coirannoxon.

39 Jato jascajabahini cahax, hori pishca beho racaxon Papa yohiquin:

—Papan. Hea janoxihquibo jatimajahue, jatimajati hahtipahxon. Jaabi hea queenai
quescayamahi bi mia queenai quesca janon hihmahue.

40'Yocacax joxon sca hoxahiton jahuen haxenicabo meraquin.

—;Huesti hora pishca hea mananoxon man hoxa teneti hahtipahyamahin?

41Hoxa tenexon Papa yocanahue, tiroma yoshiman mato tiromamacatsihquin tanaya-
manon. Maton shinaman man teneti shinanai bi tah man hahan teneti coshi yamahi.

42Jascacahini sca Papa yocaqui caribihi.

—Papan, hea janoxihquibo jatimajati yamahiya mia queenai quesca janon jahue —
hahquin.

43Joxon sca, hoxahiton jato merarihbiquin. Jaton bero quextojaquetax hoxa hoxacani.
44 Jato mohinaxma caribixon jahuen quimisha sca jascajaquin yocarihbiquin. 45 Joxon
sca:

—;Man hoxaparihin? ; Tanti tanti pari man jain? Jisnahue. Hohchayahpabaan bihnon
bihmahi ta beresscacanihqui. 46 Hueninahue. Caresscatannon benahue. Hea bihmahi
jahui ta nea nocoscaiqui —Jesusen jato jaquin.

Jesus bichibo
(Mr 14.43-50; Lc 22.47-53; Jn 18.2-11)

47 Jato yohihiyabi jahuen haxenica huesti jahui, Judas. Hahbetan rihbi hicha becani,
caibo machitoya, caibo chantiya. Sacerdote hapobaan raanah becani, judio hapobaan
raanah becani. 48 Jato betan joriyamaxon ca Judasen jato yohihah:

—Hen meraxon betsohahquin hicotanai joni tah qui. Hen betsohahquin hicotanai

bihtannahue.
49Nocotax sca ponte res Jesus qui jahuex, Min jascabi jayamahin hahxon, betsohahxon

hicotanquin. Hicotanahbi:

50 —;Jahuejahi min jahuin, amigon? —Jesusen jaa jaquin. Jaatian nihquirani joxon
bihxon Jesus menexcanquin.

51Jasca jaibaan bi huesti jahuen haxenicaton machito tsecaxon sacerdote hapon joni
marequin bi cahnexon jahuen pabinqui paxtebahinquin.

52 —Miin machito bexojahue. Machitonen rehtenanaibo ta jahanbi mahuatihiqui.
53 ;Heen Papa hean yocacah jan jahuen yonotibo sesenta mil raantihiqui min ho-
nanyamahin? 5% Hea nescajayaxihquibo ta Papan huishani joi jaiqui. ;Hen yocacaiya
jenquetsahpax jan yohini quesca jatihiquin? —Jesusen jaa jaquin. 55 Yahtannicabo sca
yohiquin:

—;Jahua copi man rehtemis joni yahtanquin hahcajahin, machitoyaxon chantiyaxon
hea chibanbenahin? Netetihibi Papan xoboho tsahoxon haxemahi bi tah man hea
bi%lyamahipiqui. 56 Papan huishani joi jai quesca janon tah man nescajahi —hahquin
jato.

Jaatianbi jahuen haxenicabo jatihibi jabacani. Jesus yahtanahbo jenebahini bocani.

Hapobo janin Jesus bohibo
(Mr 14.53-65; Lc 22.54-55, 63-71; Jn 18.12-14, 19-24)

57 Menexxonsca sacerdote hapo Caifas janin Jesus bocanquin. Jaa xoboho jaton
huisha hapobo jaton hanibo tsinquiquihranscai. 58 Jano Jesus hiohiboya hocho sca
jato chibanquin Pedronen. Sacerdote hapon xoboho jaabo mapenon, jeman res Pedro
nihnichi. Jaton sontaro tocan jano tsahoti, jahueja janoxihcanihquin hihquish manati.

59 Chicho cahen sacerdote hapoboya texe judio hapobo yohuancani. Jaa copi rehteti
janon hahqui yohuanai quesabo quenamacanquin. ¢ Hicha quesabo jano mapetai bi
jahua copi rehteti merayamacanquin. Chini sca huetsa quesa rabe nocoti.

61 —Toa joni tah non yohuanai nincaquipiqui. Papan xobo tah hen potojaquetanxon
quimisha neten hahquirihbi jaa xahnen xobojati hahtipahi hih ta jaipishqui —hihcani.

62Jaton quiquin sacerdote sca huenicahinxon Jesus yocaquin:

—;Minjahuabiyohiyamahin? ;Jaabo mihqui yohuanai bi min jahuabi yohiti yamahin?

63 Yocacah bi jahuahihyamabhi. Jahuabi yohiyamahiya, hapon yohirihbiquin:

—Quiquin Dioscoinyaxon tah hen mia hihti yohihi quesaxonma min yohicoinnon.
;Mia min Diosen baque Cristo quin? Noque yohihue.

64 —Min yohihi quesca rahan. Hashoan rihbi tah hen mato yohihi: Papan mecayaho
jahuen quiquin hapo tsahotai tah man hea noquebaque jisyaxihqui. Nai cohiman jahui
tah man hea jisyaxihqui —Jesusen jaquin sacerdote hapo.

65 Nincaxon, jahuen coton huaxabahinxon, jato yohiquin:

—Dios qui ta tiromahi yohuanihqui. ;Jahua hashoan non nincati pishinain? Jan
tiromahi yohuanai tah man nincascai. ¢ ;Jahua shinan man jain?

—Jan yohuanai copi non rehteti jai rahan —hahcanquin.

67 Jahuen bemanan qui toshbanhahxon, copasxon beshrishquicanquin. 68 Rishquixon
yocacanquin:

—Yohihue, Criston. ;Tsoan mia rishquihiquin?

Jaa tah hen honanyamahi hihqui Pedro
(Mr 14.66-72; Lc 22.56-62; Jn 18.15-18, 25-27)

69 Jasca jaabo jai bi jemanhihti janin Pedro tsahoti. Jano tsahotaiton huesti haibaan
joxon yohiquin:

—Muia rihbi tah min hoa Galilea mai meha Jesus betan nihrasihi.

70Jano jaibaan sca jatihixonbi nincanon jahuen joni hihtima yohiscaquin:

—Min yohuanai tah hen honanyamabiresai —Pedronen jaquin.

71 Nichibo tocan mehax huetsa haibo rihbi joxon, Pedro jisquin sirijaxon, jato
yohiquin:

—Nea coin ta Jesus Nazareno betan nihcachihiqui.

72Hahquirihbi jahuen joni hihtima Pedronen yohiquin. Dios quenaxon:

—Jaa joni tah hen honanyamabiresai —hahquin.

73 Basiyamahax jano nichibosca joxon:

—Hihcoini. Mia rihbi tah min jahuen haxenica qui. Min yohuanai tah non honanai.
Janoha joni quescapah tah non mia nincacai —Pedro jacanquin.

74 Dios quenaxon, hihcoinyamahax hea mahuapahinon hihxon jascajaribiquin:

—Jaa joni tah hen honanyamabiresai —Pedronen jaquin. Jaatianbi sca hatapa queoti.
75 Jesusen yohiha joi shinanrenenscaquin. Hatapa queorihyama jai bi tah min quimisha
coti heen joni hihtima min yohixihqui. Jesus jascari yohuanah shinanax, picocahini
cahax coshin huaohihscai.

27

Pilato janin Jesus bohibo
(Mr 15.1; Lc 23.1-2; Jn 18.28-32)
1 Xaba paquescaiya sca sacerdote hapobo betan judio hapobo tsinquirihbixon sesion
hahxon sca Jesus rehteti yohicanquin jatihibichin. 2 Menexrihbixon jaton gobernador
janin sca Jesus hiocanquin Pilato janeya gobernador janin.

Judas rehtehihtai

3 Jaan bihmahah Jesus rehtenoxihquibohi jisxon, masa shinanxon sca Judasen jahuen
treinta coriqui hinanrihbihi caxon, sacerdote hapoboya judio hapobo hinanrihbiquin.

4 —Hohchajoma joni mato bihmahi tah hen hohchatai —jato jaquin.

—;Min jascahah bi jahueja non noquen jatihin? Mianbi jise —hahcanquin.

5 Papan xoboho jaa coriqui potaquin potojaquetanbahini Judas caresscai. Cahax
risbipan tenexentax rontamehscai.

¢ Jahuen coriqui topihax sca sacerdote hapobo yohuani:

—Hahan mahuamati coriqui tah qui. Papa hinanti bohnanti qui tah non nanetimahi
—hihcani.

7Jaa copi ta jahanbi mai maroti yohinannishqui. Caxon sca huesti quentijanicaton mai
maroncanquin, jano nahuabo mihinti janon. 8Jaa copi ta jaa mai jimin mai hahcanihqui,
rahma caman. °Jasca ta janishqui Papan joi yohinica Jeremiasnen yohini quescabi:
Joni ta jaatihi copitihqui hih Israelibo hapobo jaiya ta treinta coriqui bihcanihqui.
10Jahanbi ta quentijanicaton mai marocaniqui, heen hihbaan hea yohini quescabijaquin
hihqui Jeremiasnen huishani joi.
| 11 Jaatian gobernador bebon Jesus nichi. Jano hihuehahbo Gobernador yocacahti

esus:

—;Mia min judiobaan quiquin hapo quin? —hahquin.

—Min yohihi quescari rahan —hahquin Jesusen.

12Judio hapobo rihbi hahqui chanihah bi Jesus jahuabi yohuanyamascai. 13 Pilatonen
sca yocarihbiquin:

—;Mihqui hicha chanihibo min nincayamahin? —hahquin.

14Jabi ni huesti jaton joi qui Jesus yohuanyamabhi. Jaa copi ta gobernador rahtenishqui.

Jesus rehteti yohihibo
(Mr 15.6-20; Lc 23.13-25; Jn 18.38-19.16)

15 Jaa fiesta hahqui nocotai tihibi ta gobernadornen sipo xoboho tsahonnibo huesti
jato picoxonpahonishqui, fiestajahibaan caisxon jaa jane yohihiya jaa jato picoxonquin.
16 Jan jano tsahonni ta tiroma shinanya joni janishqui jatihixonbi honanaibo. Jahuen
jane cahen, Barrabas. 17 Fiestajahibo tsinquijaquetaiton sca Pilatonen jato yocaquin.

—;Tsoa hen mato picoxonti man queenain? ;Barrabas nan? ;Jesus, Cristo hahcaibo
nan? —jato jaquin.

18 Notsixon copi judiobaan Jesus hinanah ta Pilatonen honannishqui. Honanxon copi
ta jonibo jascajaquin yocanishqui.

19 Janoxon joni ponteti sca Pilato tsahoscai. Jano tsahotai bi ta joni raanxon jahuen
haibaan yohinishqui:

—Siri joni tah qui. Jahuabi jahua hahyamahue. Rahma jaya namaxon tah hen hihti
masa shinanai.

20 Jascajaquin jahuen haibaan Pilato yohinon bi ta judio hapobaan tsamajaquetaibo
nescajanishqui: Barrabas mato picoxonnon Jesus rehteti yocanahue, hahcanquin.
21 Quenataibo nincaxon sca gobernadornen jato yocaquin:

—;Rabe jai bi jahuemeha hen mato picoxonti man queenain?

—Barrabas rahan —hihcani.

22 —; Cristo hahcaibo Jesus cahran? Jaa hen jahuejati man queenain? —Pilatonen jato
jaquin.

—Jihui qui hueonhue —hahcanquin jatihixonbi.

23 —;Jahua copi nan? ;Jahua tiroma janishquin? —jato jaquin.

Jato jascahah bi hashoan sca quenacani:

—Jihuin hueonnue.

24Jan jano jahuabi hahyamahi bi hashoan sca corocanahibo jai jisxon, jeneya benahue
jaax jaton jisnon bi mechoquihti.
~ —Jahuen jimi ta hehqui hueoyamahiqui. Mato quibi ta paquetihqui, jisnahue —jato
jaquin.

25 Tsinquijaquetaibo jatihibi sca nescari coshin yohuani:

—Noque qui jahuen jimi paquenon, noquen baquebo qui rihbi jahuen jimi paquenon
—hihcani.

26 Jaatian Barrabas jato picoxonxon, Jesus rishquihahbo jahuen sontarobo yohixon
jato hinanquin jihuin hueonahbo.

27 Jahuen sontarobaan sca Jesus bihxon, gobernador xobo chicho hioxon, jaton hahbe
sontarobo quenacanquin. 28 Jahuen chopa potamaxon joshin coton sca sahuemacan-
quin. 2% Moxa maitijaxon, maimaxon, tahua xecomaxon, jaa bebon raboxonen nihxon
hosan hosancanquin.

—Jee, judiobaan quiquin hapon —hahcanquin. 30 Jascajaxon, hahqui toshbanhahxon,
jahuen tahua bichinxon hahanbi mashrishquiquin. 31 Hosan hosanxon jaa joshin coton
pecaxon jahuen coton sahuemaribixon, jihuin hueonnoxon sca Jesus bocanquin.

Jihuin hueonaibo
(Mr 15.21-32; Lc 23.26-43; Jn 19.17-27)

32 Jemama qui picoti caxon sca Simon janeya joni meracanquin, Cirene mai meha joni.
Jaa jahuen coros hiamacanquin.

33 Manan qui nococani, Golgota janeya manan. Golgota ta mapo xao manan hihcatsi-
hquiqui. 34 Xehati mocani xehanon hinanahbo bi tanahax queenyamahi.

35 Jihui qui tasaxon rontanxon sca jahuen chopa metisahnoxon tsoan bihtihiquin
hihxon borasa qui macan bero nanexon chicohah, huetsa macan pari cainaiya huetsan
bihnon, huetsa macan pari cainaiya huetsan bihquin. 3¢ Coirani sca sontarobo tsahopa-
queti. 37 Jaa bochihori ta quirica hueoncannishqui, jaa copi rehteha joibo jano janon.
Nea ta Jesus qui, Judiobaan quiquin hapo, hihqui jaa quirica.

38 Yometso rabe rihbi sca tasaxon rontancanquin jaa senenbi. Ramiho huetsa,
ramiho huetsa. 39 Jano huinotaibaan ta hosan hosancannishqui, jaton mapo bose

bosehihcanaxon.
40 —Papan xobo potojaquetanxon quimisha neten jaa xahnen hahquirihbi xobojanica

hihquish, janohax siri sca johue Papan baque hihquish, jaa jihui janinhax botoquihran-
hue —hahcanquin.
41 Sacerdote hapobo betan texe judio hapobaan ta jascajaquin rihbi hosancannishqui.
42 —Huetsabo jihuemati hahtipahxon bi ta hahri jihuemati hahtipahyamahiqui.
Israelibaan quiquin hapo hihquish, jan coros janinhax botopaquenon. Jaatian tah non
nincacointihi. 43 Papa Diosen baque hihqui ta shinannishqui. Queenxon, Papan jaa
botonxon rohajascanon. Hea tah hen Diosen baque qui jan jaipi hih ca hen ja hisen —

hihcani.
44]Jascajaquin rihbi ta hahbe hueonahbaan hichaquin hosannishqui.

Jesus mahuati
(Mr 15.33-41; Lc 23.44-49; Jn 19.28-30)

45Barin manan tsahcahiya sca ta yamecahinnishqui, jatihibi mai janin. Nai pohapaque
bari janon caman bahquishihpi. 46 Bari nai pohapaquetaiya sca ta coshin bi res Jesus
yohuannishqui:

—Elf Elf lama sabactani. Papan, Papan, ;jahua copi min hea jenebahinain? hihcatsi-
hqui.

47 Nincacax:

—El{as ta quenahiqui —hihcani jano nichibo.

48 Huesti bishquihihcanahi caxon, taco quescapa bihxon, xehati cachaqui maosahxon
tahua qui queonxon sananhihnixon xehamaquin. 4° Caibaan sca:

—Jenehue. Jaa botoni Elfas jotihiquin non tah non jiscatsihqui —hahcanquin.

50 Hahquirihbi coshin bi res quenatax sca Jesus mahuati.

51Jaatianbi ta Papan xoboho hahan chiqueti chopa rontamehtai huaxacahinnishqui,
bochiquihax naman caman, rabe teque sca janon. Mai rihbi ta mihuannishqui.
Macamahnhuanbo rihbi ta caxquecahinnishqui. 52 Cristo hihquipish bi teehihribihi
pecaho ta tsahonbo rihbi quehpemehnishqui, neateman hihni Papan baquebo yorayabi
teehihribihax huenihihnatax bocani. 33 Jaabo ta jaa jema janin nichi bocannishqui, hihti
caibaan jisnonbi.

54 Jesus mahuataiya jascapa huinotai jisish ta jano coiranai sontaro capitan hihti
raquenishqui, jahuen sontarobo rihbi hihti raqueti.

—Jaa ta Papan baque coin hihnishqui —hihcani.

55 Hochoxon rihbi ta hichaxon haibobaan coiranxon jisnishqui. Jaabaan ta Galilea
mai janinhax Jesus betan jahui haibobo janishqui, pitijaxonaibo. >¢ Huetsa ta Maria
Magdalena janeya janishqui. Huetsa cahen Maria Jacobon mama, Josepan mama. Huetsa
cahen Zebedeon baquebaan mama.

Jesus tsahonaibo
(Mr 15.42-47; Lc 23.50-56; Jn 19.38-42)

57 Bepi sca Arimatea jema janinhax coriquiyahpa patoro jahui, José janeya. Jesusen
haxemaha nincacoinni joni. 58 Pilato janin caxon sca ;Jesusen yora hean bihtimahin
hahca, Pilatonen Bihhue hahquin. 5° Jahuen yora botonxon sca sabana pahtsacah
siripan rahcoquin. ¢° Rahcoxon boxon, tsahomehyanoxon jano jan macan manan
Xxanqueman poquinipi janin mihinquin. Heen tsahonti janinbi tsahonpan hihxon jano
Jesus mihinquin. Tsahon xehponoxon sca hihtihosi macan taranbohanxon xehpoquin.
Macaman xehpobahini sca caresscai. ! Jaa tsahon patax sca Maria Magdalena betan
huetsa Maria manati tsahoti.

Tsahon coiranai sontarobo

62 Jaton tantiti nete janon jaa nete queyotaiya sca sacerdote hapobo betan fariseobo

Pilato janin bocani. 63 Nocoxon:

—Hapon, hoa paranmis bihyamaparixon tah non yohuanai nincaquipiqui. Jaa tah
non rahma shinanai. Quimisha neten hihquipish tah hen teehihribiyaxihqui hih ta
jaipishqui. ¢4Jaa copi yohihue, jahuen quimisha neten caman jahuen tsahon coiranahbo.
Jonetax jahuen yora yometsohtax teehihrihbi ta jaipishqui —hih jahuen haxenicabo
jamis, jonibo parani. Jascajaquin paranah ta jan jato paranmenopahoni mentan hashoan
tiroma jatihiqui —Pilato jacanquin.

65 —Hoa cahisen, sontarobo. Jato boxon, man honanai quescajaquin jato coiran-
matannahue —jato jaquin. % Caxon sca, hahan xehpoti macan boyacanquin. Boyaxon
honantijaxon coiranahbo sontarobo quenimacanquin.

28

Jesus teehihqui
(Mr 16.1-8; Lc 24.1-12; Jn 20.1-10)
1Jascahipibo pecaho jaton tantiti nete huino sca jaipi quen xaba paqueti hochoma
sca Maria Magdalena betan huetsa Marfa cahi, tsahon jisi. 2 Cahiboyabi naihoh quehax
Papan yonoti huesti botopaqueti jahuiya coshin bi res mai mihuani. Botopaquexon
hahan xehpoti macamahnhuan taranbohanax jaa cahtsahoscai. 3 Jahuen yora cana
bacahi quescari xabati. Jahuen chopa cahen joxo bi res joxo. 4Jaa jisish ca hihti raquetax
tastahihcanahax sontarobo racareneni mahuataibo quescapahax. 5 Haibobo nocotaiya:
—Raqueyamanahue. Rehtepibo Jesus benahi man jahui tah hen honani. ¢ Nenoma ta
qui. Jan yohipi quescari ta teehihribihaxqui. Jano racanipibo jahuen tsahon jisi benahue.
7 Histon caxon sca jahuen haxenicabo yohitannahue. Hihquipish bi ta hahquiribi
teehihquishqui. Mato bebohi ta Galilea main cahiqui. Jano tah man jaa jisi catihi. Mato
tah hen yohiscai, jato jascajaquin yohitannahue —Papan yonotinin jato jaquin.
8 Histon sca bocani. Tsahon janinhax hishtocanahi cahi, raqueya jenimahax jahuen
haxenicabo yohihi bocani. 9 Cahitonbi jato behchihi Jesus jahui.
—;Man jascabijayamahin? —jatojaquin. Jato jascahah bi pontecahini caxon jaa bebon
betihihpaquexon taxecocanquin.
10 —_Raqueyamanahue. Galilea main bohdbo heen huetsabo yohitannahue. Jano ta hea
jisyaxihcanihqui.

Yohihi sontarobo bocani
HJato yohihi haibobo bohiboyabi sca tsahon janinhax sontarobo rihbi bocani. Jeman

caxon rahma huinotah jatihibi sacerdote hapobo yohicanquin. 2 Judiobaan hapobo
betan tsinquixon sca jahueja sca non jatihin hihquish yohinanxon sontarobo hicha
coriqui hinancanquin. 13 Coriqui hinanxon:

—Non yame hoxahiya ta jahuen haxenicabo joxon jahuen yora bichincanaxqui
hihnahue. 14 Man jascari yohuani jai chanihah noquen gobernador sinataiya tah non
jaa rihbi raejatihi, mato jahuejayamanon —sontarobo jacanquin sacerdotebaan.

15 Jaa coriqui bichish sca jascari yohuani bocani, sacerdotebaan yohihah quescari.

Jascari yohuannihbo copi ta rahma caman jatihibi Judea mai janin jascari yohuanchani-
caniqul.

Jahuen raantibo Jesusen raanai
(Mr 16.14-18; Lc 24.36-49; Jn 20.19-23)

16 Galilea main sca ta jahuen haxenicabo bocanishqui, once joni. Jano nocoyax-
ahnahue Jesusen jato yohipi manan janin nococani. 17 Jano Jesus meraxon, hahqui
raboxonen tisquihahpaquehcanquin. Jesus tah qui hih caibo janon bi jaa hin Hen tah
hen honancoinyamahi hih caibo jaribihi. 18 Jato qui joxon sca:

—Papan ta hea jatihibi hihbomascaiqui, naiho jai jatihibi, main jaibo jatihibi rihbi.
19 Jaa copi jatihibi mai janin caxon jano jaibo haxematannahue. Heen Papan janen,
jahuen baquen janen rihbi, jahuen yoshin siripan janen rihbi jato nashimatannahue,
heen jihuetahbo. 20 Jascajanahue hahquin hen mato yohipahoni joibo jatihibi jato

haxemanahue, jascajahabo. Nete queyonon caman hen mato betan jascabihi jayaxihqui
honannahue.

MARCOS
Marcosnen huishani joi siri

Juan cahchiho yohuani cahi
(Mt 3.1-12; Lc 3.1-9, 15-17: Jn 1.19-28)

1 Papan baque Jesucristo joi siri ta nescari pehocohnishqui. 2 Papan joi yohinica

[saiasnen pari ta nescajaquin huishanishqui:

Jise. Mia bahixonnon hihxon tah hen heen joi yohinica pari raanai.

3Jaa ta cahchiho jano tsoa jihueyamahiton nichish coshin yohuanyaxihquiqui: Bahixon-
nahue jahan hihbo jonon. Jahuen bahi najisti chaibo hahxonnahue hih ta jaa
jayaxihquiqui

hihqui Isaiasnen huishani joi.

4[saiasnen yohini quescajaquin nashimahi ta Juan cahchiho jano tsoa jihueyamahiton
canishqui. Cahax coshin yohuani:

—Papan maton hohcha sohuanon maton shinan pontenahue hen mato nashimanon
—hahquin. 5Jascajahiya ta Judea mai mehabo, Jerusalen jema janinhahbo rihbi Juan qui
bocannishqui jatihibi. Jaton hohcha Papa Dios yohihiya cahen Juaman jato nashimaquin
Jordan huean janinxon. ¢ Juaman ta camello rani chopa sahuepahonishqui. Bichi
cinturonen chinexehti. Champo pipahoni. Bona jaene rihbi xehapahoni.

7 —Hehchon ta hea mentan hashoan shinanya noque joyaxihquiqui. Jaa hihti siri
copi tah hen chiquerehue tsahopaquexon jahuen sapato risbi pecaxonti betan hea
senenyamabhi. 8 Hean hen mato jenen nashimahi bi ta jahuen jonibo man jai honanahbo
hihxon Papan mato jahuen Yoshin hinanyaxihquiqui, nashimaquin hahcajaquin hicha
hinanquin —Juaman jato jaquin.

Juaman Jesus nashimahi
(Mt 3.13-17; Lc 3.21-22)

9 Jascascaiya Galilea mai meha Nazaret jema janinhax Jesus jahui. Jahuiya ta
Juaman jaa nashimanishqui Jordan huean janinxon. 10 Nashimaha cahen jene janinhax
mapexon nai huiso quehpemehtai Jesusen jisquin. Dios Yoshin nobex quescapah hahqui
botopaquetai jisquin.

Hyaatian:

—Mia tah min hen hihti queenai heen baque qui. Mihon ta hen jenimahi —hihqui
naihoh quehax yohuanai joi.

Yoshiman Jesus tanahi
(Mt 4.1-11; Lc 4.1-13)
12 Jaa pecaho ta Dios Yoshiman Jesus cahchiho camanishqui. 13 Cuarenta neten
cahchiho Jesus nichi yohinahbo tocan. Jano nichiton ta Satanasnen hohchamacatsi-
hquin tananishqui. Papan yonotibaan sca ta Jesus pimanishqui.

Galilea janin Jesus teemenohi
(Mt 4.12-17; Lc 4.14-15)
14 Jaatian sca Juan sipojahipibo pecaho sca Jesus caribihi Galilea main. Papan joi siri
yohibonahi cahi.
15 _Papan mato hahxonti nete ta nocoscaiqui. Papan jihuemabhi joti ta nea pishca sca
jaonahiqui. Maton shinan pontenahue. Papan joi siri bihcoinnahue —jato jaquin.

Yapa bihnicahbo Jesusen caisai
(Mt 4.18-22; Lc 5.1-11)
16 Galilea hian quexa sca quetanbonahi cahi. Caquin bi Simon jahuen huetsa Andres
betan jisbonaquin. Tarrafa potahiton jato jisbonaquin, yapa bihnica rabe.
17 _Hehbe bonahue, joni hionica sca hen mato hihmanon —jato jaquin.

18 Jascaha jaton tarrafa potabahini sca hahbe bocani.

19 Jaatian caribiquin bi Zebedeon baque Jacobo jisbonaquin. Jahuen huetsa Juan betan
nontinxon jaton tarrafa honahiton jisbonaquin. 20 Jisxon jato quenaquin. Quenaha
jahuen jonibo betan jaton papa nontinbi banenon Jesus betan sca bocani.

Tiroma yoshinyahpa
(Lc 4.31-37)

21 Capernaum jema janin sca nococani. Tantiti neten sca haho tsinquiti xoboho hih-
coxon Jesusen jato haxemaquin. 22 Haxemaha rahtecani. Huishani honanbaan haxemahi
quescajaquinma bi hapon hahcai quescajaquin jato haxemaha ta rahtecannishqui. 23Jaa
xoboho rihbi cahen tiroma yoshinyahpa joni huesti jai. Jaan cahen joi coshin yocaquin:

24 —; Min noque jahuejatihin, Nazaret janinha Jesusen? ;Min noque queyohi jahuin?
Min tsoa quin hen ta hen honanai. Diosen raanai tah min qui —hahquin yoshiman.

25 Jesusen sca jaa yohiquin:

—Netetax jahuen yora janinhax picohue —hahquin. 2¢Jan jascaha jaa joni tastahihma-
hax sai saihihquish tiroma yoshin picoti. 27 Jatihibi sca rahtetax yocacahanani:

—;Teeee, jahua joni hin? Honanmati joi behna tah qui. Hapon hahcai quescajaquin
ta haxemahiqui. Yoshin tiromabo ta yohihiqui. Jaan catanhue hahca ta bocanihqui —

hihcani.
28 Janohax cahen histon bi res Jesus qui yohuanscacani Galilea mai jatihibi janinhahbo.

Simoman haita Jesusen rohajahi
(Mt 8.14-15; Lc 4.38-39)

29 Jaatian sca haho tsinquiti xobohoh quehax cainax Andres betan Simoman xoboho
hihcocani Jesus, Jacobo, Juan. 30 Simoman haita cahen yonatax racati. Jesus yohisca-
canquin, Jaa ta hisinihqui, hahquin. 3! Yohihahbo metsontanxon hueniquin. Huenihah
rohacahinxon jato pimascaquin.

Hisinaibo Jesusen hicha rohajahi
(Mt 8.16-17; Lc 4.40-41)

32 Jaa bepi bari hihquiscaiya sca ta hisinyahpabo, tiroma yoshinyahpabo rihbi jato
jatihibi Jesus qui hiocannishqui. 33 Jaa jema janinhahbo jatihibi Jesus janin xehqui patax
tsamajaqueti. 34 Jano cahen mesco hisinyahpabo Jesusen rohajaquin hihti caibo. Hicha
tiroma yoshinbo rihbi netemaxon picoquin. Jaa honanaibo copi jato netemaquin.

Galilea main caxon Jesusen haxemahi
(Lc 4.42-44)

35 Mohiyahtax hihari sca xaba paqueri jaima huenitax Jesus cahi jano tsoabi yamahi-
ton. Janoxon sca jahuen Papa yocaquin. 3¢ Jaatian sca Simon, jaabo, Jesus benahi cahi.
37 Meraxon yohicanquin:

—Jatihixonbi ta mia benacaniqui —hahcanquin.

38 —Huetsa jemabo janin sca canon bonahue, jano rihbi Papan joi yohinon. Jaa copi
tah hen jahuequi —jato jaquin.

39 Jato jascahax Galilea janin sca Jesus nihnichi jatihibinco. Haho tsinquiti xobohoxon
Papan joi yohibonahi cahi. Tiroma yoshinbo rihbi picoquin.

Sipiyah rohajahi
(Mt 8.1-4; Lc 5.12-16)
40 Jaatian cahen huesti sipiyahpa joni Jesus qui joxon hihti yocaquin. Raboxonen
tisquihahpaquexon yocaquin:
—Queenxon ta mian hea rohajatihi —hahquin.
41Jahan hihti shinanxon mehancahinxon mehexon Jesusen sca yohiquin:
—Queen tah hen jai. Rohascahue —hahquin.
42 Jan jascahah hisinyamascai, rohascai. 43 Jaatianbi jaa catannon sca Jesusen hihti
yohiquin:

44 _Tsoabi yohihaxma sacerdote qui catanhue, min rohascai jismahi. Min rohahi copi
Moisesnin yohini hinanti hinantanhue min rohascai honanahbo —hahquin.

45 Jesusen jascahah bi cahi. Jan rohascai yohibonahi cahi. Yohibonahiya cahen jema
janin jahuibo hichahiya jeman cati Jesusen hahtipahyamascaquin, jaa yocacatsihquibo
hichahiya. Hueneman res cahi. Jatihibi janinhax sca Jesus qui bocani.

2

Yora honanyamajaquetai rohajahi
(Mt 9.1-8; Lc 5.17-26)

1 Huetsa neten sca cahen Capernaum janin hahquirihbi Jesus nocoti cahi. Jahuen
xobon jaa nocoscai cahen nincacanquin janohahbaan. 2 Hicha joni tsamajaquetaiya
cahen xobo senenyamascai, xehqui pataxbi jahuenbi nihcahuantimahi. Jaan ca Papan
joi jato yohiquin. 3Jahuen yora honanyamajaquetai joni sca hihuehi becani, chosco joni.
4Joni tsamajaquetaiboya Jesus pataxti hahtipahyamaxon Jesus mahchi xobo pemacanya
tsecaquin. Quinijaxon jahuen cacajatiyabi jaa joni botonpaquecanquin. Yora honanya-
majaquetai joni hahan racatai bi botonpaquecanquin. >Rohajatihi shinancoinaibo jisxon
yora honanyamajaquetai joni sca Jesusen yohiquin:

—Miin hohcha ta sohud scah qui, baquen —hahquin.

¢ Jano rihbi cahen jaton jointinin shinani tsahocani huishani joi honanbo.

7 —;Jahua jenquetsahin nea jonin jascajaquin yohihiquin? Tiromahi ta yohuanihqui.
Papa huestichin ta hohcha sohuati hahtipahiqui —hihcani jaton jointinin.

8Jaton jointinin jascajaquin shinanaiboya jahuen shinaman honanscaxon Jesusen jato
yohiquin:

—;Jahua jenquetsahin man jascajaquin shinanain maton jointinin? ° ;Jahue meha
joi nea yora honanyamajaquetai joni yohiti hashoan teema quin? ;Miin hohcha ta
sohud scah qui hihqui nan? ;Huenihue, miin cacajati bichish caresscatanhue hihqui
nan? ;Jahue meha hashoan yohiti teema quin nan? 10 Nai nequebihoxon hohcha
sohuati hihbo hea jai man honannon hihxon tah hen nea sca yohihi —jato jaxon yora
honanyamajaquetai joni sca yohiquin:

11 —Mia ta hen yohihi. Huenihue. Miin cacajati bichish miin xobon caresscatanhue
—hahquin. 12 Yohihah huenixon jahuen cacajati bichish res sca jaton jisnonbi caini.
Jatihixonbi jisish rahtetax siripi Papa qui yohuancani:

—Jahuentianbi tah non jascajahi jisyamaniqui —hihcani.

Levi Jesusen quenahi
(Mt 9.9-13; Lc 5.27-32)

13 Hian quexa sca cahen Jesus caribihi. Jatihibi jonibo hahqui tsamajaqueti, jaan jato
haxemanon. 14Jano huinoquin bi Levi sca meraquin Alfeonen baque. Janoxon coriqui
cobranti janin hapobaana cobranxoni tsahotai meraquin. Meraxon:

—Hehbe cahue —hahquin. Jan jascahah huenicahuanax hahbetan cahi.

15pihi benahue hahca Levin xoboho sca jahuen haxenicaboyabi Jesus cahi. Jesus betan
hicha joni bocani. Nocotax pihi tsahoti hicha cobranxonaiboya hicha hohchayahpabo
rihbi jano tsahoti. 16 Hohchayahpaboya cobranxonaibo betan Jesusen pihi jisxon
huishani joi honan fariseobaan jahuen haxenicabo yocacanquin:

—:Jahuejanoxon cobranxonaiboya hohchayahpabo betan pihiquin? —hahcanquin.

17 Jascajaquin yocacaibo nincaxon Jesusen jato yohiquin:

—Hisinjomabo pishinaima bi ta hisinyahpabo rahonica pishinihqui. Hohchajoma
jonibo quenahima bi tah hen hohchayahpabo quenahi joniqui —jato jaquin.

Non piti tenetimahin hihquibo
(Mt 9.14-17; Lc 5.33-39)
18 Jaatian sca cahen Juaman haxematibaan piti tenenish. Fariseobaan rihbi piti
tenequin. Jesus qui caxon fariseobaan Jesus yocaquin:

—;Jahua jenquetsahin Juaman haxenicabaan piti tenenon fariseobaan haxenicabaan
rihbi tenehi bi minabaan piti teneyamahihquin? —hahcanquin.

19 Jesusen jato yohiquin:

—;Jato betan huanohi joni hihparihiya huanoquin quenamahibaan piti tenetihiquin?
Jato betan huanohi joni hihparihiya ta piti tenetimahihqui. 2° Huetsatian ta jatoma qui
huanohi joni hionyaxihcanihqui. Jaatian pari ta piti teneyaxihcanihqui quenamahibaan.
21 Tsoanbi ta hotsinica chopan chopa payo honayamahihqui. Jascajaquin honahah ta
hona teresihqui hashoan huaxascai. 22 Tsoan rihbi ta hompa rahma nehsehihqui bichi
borasa xeni qui mahneyamahihqui. Jascahah ta hompa pohtoshihmatihiqui, xehati
yohyocohnon borasa rihbi masascanon. Hompa rahma nehsehihqui ta borasa behna qui
mahneti qui —hahquin Jesusen.

Tantiti neten bimi bihbonahi
(Mt 12.1-8; Lc 6.1-5)

23 Huesti tantiti neten sca cahen trigo huai nabebacahini cahi. Hahbetan caquin
jahuen haxenicabaan trigo bimi tesabonaquin. 24 Fariseobaan sca Jesus yohiquin:

—Jise. ;Jahua jenquetsahin jaabaan jascajahiquin, tantiti neten jascajatima joi jai bi?
—hahcanquin.

25 Jascahahbo jato yohiquin:

—;Jahua pitimahiya hahbe cahibo rihbi pihan hihquiya jaa rihbi pihan hihxon
Davidinin hahni man jisyamaniquin huishani joi janin? 26 Abiatar sacerdotebaan hapo
hihqui tian ta Papan xoboho David hihconishqui. Jaa paan sacerdotebaan res piti que bi
jaan piquin. Jahuen jonibo rihbi piquihinquin —jato jaquin.

27 Jato jascajaxon yohirihbiquin:

—Tantiti nete copi joni jaima bi ta joni copi tantiti nete jaiqui. 28 Jaa copi ta hea noque
baque tantiti nete hihbo qui —jato jaquin.

3

Meyosma
(Mt 12.9-14; Lc 6.6-11)

1Jaton haho tsinquiti xoboho cahen Jesus hihcorihbihi. Meyosmahi noque jano rihbi
jai. 2Jesus jisquin sirijascacanquin.

—Rohaja ra ta jatihiqui tantiti neten hihqui bi —hihxon jiscanquin jaya yohuanti
janoxon cahecatsihquin.

3 Jesusen sca meyosmahi yohiquin:

—Noque tocanbi johue —hahquin.

4Jascajaxon tsahotaibo yocaquin:

—;Tantiti neten sirijati joi jaiquin? ;Masajati joi jaiquin? ;Teehihmati joi jaiquin?
(Rehteti joi jaiquin? —jan jascahah bi jahua hihyamacani. 5 Benaya bi sinaxon sca
Jesusen jato bejispaquequin. Jointi chahomayabo copi benati. Meyosmabhi sca yohiquin:

—Miin mequen sanahihnihue —hahquin. Sanahihnihax rohascai. ¢Jaa rohajahi jisish
cainax herodianobo betan sca fariseobo hahqui yohuancani:

—;Jenquetsahaxon non Jesus mahuamatihin? —hihcani yohuani.

Hian quexa tsamajaquetaibo
7 Hian janin sca jahuen haxenicabo betan Jesus caresscai. Hahchon bocani hicha
jonibo tsama bi res. Galilea mai mehax, Judea mai mehax. 8 Jerusalen janinhax, Idumea
janinhax, Jordan hoque quexa quehax, Tiro janinbohax, Sidon janinbohax. Tsama bi
res hahqui cahax tsamajaqueti. Jatihibi jan hahcaibo nincacax tsamajaqueti hashoan
nincacatsihqui. °Main tsamajaquetaibo hahqui tsehquesihquiboya jahuen haxenicabo
sca yohiquin:

—Nonti jistannahue non hahan canon —hahquin. 10 Jan hicha rohajahipi copi
hisinyahpabaan jatihixonbi Jesus mehecatsihquish hahqui tsamajaquetax tsehquesi-
hqui. 1! Yoshin tiromabaan rihbi Jesus jisish hahqui betihipaquetax joi coshin yohuani:

—Mia tah min Diosen baque qui —hihcani. 2 Jonibaan yoshin jascari yohuanai
nincayamanon hihxon, jato hihti yohiquin:

—Yohuanyamanahue —hahquin.

Jahuen doce raantibo Jesusen caisai

(Mt 10.1-4; Lc 6.12-16)

13 Mananahbo sca cahi. Caxon jan caisaibo quenaquin. Quenahah hahqui bocani.
14 Doce joni cahen caisquin, hahbetan nihnon. Papan joi yohinicabo raannoxon jato
caisquin. 15 Tiroma yoshin potati hihbobo hihnon jato caisquin. 1¢ Huetsa cahen
Simon. Jaa cahen Pedro janequin. 17 Huetsa cahen Jacobo, Zebedeon baque. Huetsa
cahen Juan Jacobonen huetsa. Jabo rabe Jesusen Boanerges janequin. Boanerges
cahen terenhihca baquebo hihcatsihqui. 18 Huetsa cahen Andres, huetsa cahen Felipe,

huetsa cahen Bartolomé, huetsa cahen Mateo, huetsa cahen Tomas, huetsa cahen Alfeon
baque Jacobo, huetsa cahen Tadeo, huetsa cahen Simon Celador, 1 huetsa cahen Judas

Iscariote, Jesus bihmanica. Jaa rahsi caisquin, doce joni.

Mia tah min Satanas coshiyah qui hihquibo
(Mt 12.22-32; Lc 11.14-23; 12.10)

20 Xobon sca Jesus cahi. Hahquirihbi tsamajaquetaiboya piti hahtipahyamascaquin.
Z1Jascascai nincacax jaa bichi sca jahuen jenabo cahi.

—Tehquehih sca ta jaiqui —hihxon jaa bichi bocani. 22 Jerusalen janinhax jahuex
huishani joi honanbo rihbi yohuani:

—Tiroma yoshin hapon yanapana ta tiroma yoshin picohihqui. Beelcebunen ta jaa
hihbojascaiqui —hihcani.

23 Jascahiton:

—Benahue —jato jaquin. Jahuiboya sca jaa patax queha joibo sca jato yohiquin:

—;Jenquetsahaxon Satanasnen Satanas picotihiquin? 24 Huesti mai mehax jaabo
rahsibi rehtenananax ta queyoscatihiqui. 25 Huesti xobo mehabo jaabo rahsibi rehte-
nananax ta jaabo queyoscatihiqui. 26 Satanas hahbe Satanas betan rehtehahax cahen
jaabo queyoscaan, hahri queyocani. 27 Coshi jonin xoboho ta tsoabi yometsohti hihcoti
hahtipahyamahiqui, hihbo nexayamahax. Hihbo nexaxon pari ta jahuen jahuaborabo
bichintihiqui, jatihibi queyobahinnoxon. 28 Yohicoin ta hen mato jai: jatihibi hohcha
ta jonibo sohuatihiqui. Papa qui tiromahi yohuanaibo rahsi rihbi ta sohuatihiqui.
29 Jascapahbo sohuaxon bi ta Dios Yoshin qui tiromahi yohuanaibo Papan jahuentianbi
sohuatimahiqui. Jascapa hohcha ta jascabihi sca banetihiqui —jato jaquin.

30Jaa ta tiroma yoshinyahpa qui jaabo jai copi cahen jato jascajaquin.

Jesusen mama betan jahuen huetsabo
(Mt 12.46-50; Lc 8.19-21)
31 Jahuen mama betan jahuen huetsabo sca nocoti. Jemanhihti janin nihxon Jesus
quenamacanquin. 32 Tsamajaquetax tsahotaibaan sca yohixonquin:
—Miin mamaya miin huetsabo ta jeman qui. Mia ta quenamacaniqui —hahcanquin.
33Jaan sca joi bichinquin:
—;Tsoa heen mama quin? (Tsoa heen huetsabo quin? —hahquin.
34 Tsahohahtancahuanaibo bejispaquexon sca:
—Neabo ta heen mama heen huetsabo qui. 35 Papa queenai quescajanicahbo ta heen
huetsa, heen choca, heen mama qui —jato jaquin.

4

Mihsahahnica
(Mt 13.1-9; Lc 8.4-8)

1 Jaatian sca cahen hian quexaxon Jesusen jato haxemaribiquin. Hicha joni
hahqui tsamajaquetaiya nontin nanetax tsahoti tsamajaquetaibo hian quexa banenon.
2Janoxon sca hicha jaa patax queha joi jato haxemaquin.

3 —Nincanahue. Mihsahahnicahton cahen jahuen bimi bero mihsahahbonahi cahan.
4 Jan mihsahahca can caibo bero bahinbi paqueti. Jano paquetaibo topibonahi sca
hihsabo cahi queyobonahi. 5>Mai chahoma janin caibo rihbi paqueti. Hihquiyamahax
histon joconi. ¢Joconai bi barin hahca hashoan xanahax jahuen tapon chicho cayamahax
pehuahax res sca xanahi. 7 Moxa tocan rihbi caibo bero paqueti. Moxa pari hanixon
rishquihah bimi yamahi. 8 Mai siri janin rihbi caibo paqueti. Hanihax bimihi siripi. Jaa
bero hanihax bimihi caibo quiha treinta bero, caibo quiha sesenta bero, caibo quiha cien
bero sca jai. Hahan nincati pabinquiyahpaxon nincanahue —jato jaquin.

Jaa patax joi jan haxemahi
(Mt 13.10-17; Lc 8.9-10)

10 Tsamajaquetai jonibo boresscaiya Jesus qui banejaquetax jahuen doce jaabo yocac-
ahcani. Jan yohiha jaa patax queha joibo honancoincatsihqui yocacahcani. 1! Yocaca
jato yohiquin:

—Papan jihuemahi jone joi mato honanmaxon tah hen jaa patax queha joi rahsi
jaabo nincamahi nincayosmabo quen. 12 Jis jisxon bi jisyamahabo, ninca nincaxon bi
nincayamahahbo, jaton shinan pontehax jaton hohcha yamamis hihxon nincayamahibo
copi tah hen jaa patax queha joi rahsi jato nincamahi —jato jaquin.

Mihsahahnica joi Jesusen honanmahi

(Mt 13.18-23; Lc 8.11-15)
13 Jato jascajaxon Jesusen yocaquin:

—;Hen rahma yohiha jaa patax queha joi man honanyamahin? ;Jenquetsahaxon sca
man jatihibi jaa patax queha joi honantihin? 14 Bero mihsahahquin hahcajaquin ta
mihsahahnicahton joi yohibonahihqui. 1> Bahinxon nincacaibo ta nescapah qui. Yohi-
bonabhi joi nincacaibaan bi ta Satanas joresscaxon jaa joi jato bichinihqui. 16 Jascajaquin
rihbi ta mai chahoma janinxon joi nincamaha jenimarenenscacaniqui. Nincacoinax,
jenimacani. 17 Jenimahax bi jaton tapon chicho cayamahax quescaxon basimaxon
jenescacanquin. Jaa joi jaiton caibaan jato hosan hosana jenescacanquin. Nincacaibo
copi caibaan tiromajacatsihquin chibana jenescacanquin. 1 Caibo rihbi ta yohibonahi
joi moxa tocanxon nincacaibo qui. 19 Jahuen teebo jan shinanai ta moxa quesca qui.
Coriquiyahpati shinanax paramehti, jahuaborabo jan hashoan queenyorahi rihbi ta
moxa quesca qui. Jaan rishquihah bimiyamascai. 20 Mai siri janin joi nincamaha ta
nincacoinnicabo qui. Bimihi siripi. Huesti bero joconax caichi, caibo quiha treinta, caibo
quiha sesenta, caibo quiha cien bero —jato jaquin.

Johue
(Lc 8.16-18)

21 Jaatian sca jato yocaquin:

—;Jahuejahi non johueyahpa chiqueho jotihin? ;Quenti behonbohana naman tsa-
honih nan? ;Jano hoxati tapo naman tsahonih nan? ;Jano johue tsahonti janin
tsahoni non jaaya joyamahin? 22 Yohiyamayaxihqui jone joi ta yama qui. Joneha
jismayamayaxihquibo yamarihbihi. 23 Hahan nincati pabinquiyahpaxon nincanahue.
24 Man nincacai nincaquin sirijanahue. Man hinannoxon toponaitihi ta jatthi rihbi
mato hinantihiqui. Hashoan rihbi sca ta mato hinantihiqui. 25 Jaibo bi ta hashoan jaan
hinantihiqui. Yamahibo bi ta jaabo jai pishca jato bichintihiqui —jato jaquin.

Bero joconai

26 Jascajaxon jato yohirihbiquin:

—Papan jihuemahi ta nescapah qui. Huesti jonin cahen bimi bero main mihsa-
hahbonahan. 27 Hoxashinahax mohiyahtax, jasca jan hicha neten jaiya, jan mihsa-
hahbonahipi bero joconscaax hanihi. Jenquetsahax hanihiquin jaan honanyamaquin.

28 Main joconaibo ta hahmebi bimihihqui. Pehi pari caini, bimihax res sca bero caniscai.
29 Canihiton ta tsinquiscanoxon xatebonacaniqui —jato jaquin.

Moxo bero
(Mt 13.31-32; Lc 13.18-19)

30 Jascajaxon jato yohirihbiquin:

—;Papan jihuemahi ta nescapah qui hihxon non jahua yohuan jatihin? ;jahua jaa
patax queha joi non jatihin, Papan jihuemahi joi nincamanoxon? 3! Papan jihuemahi
ta moxo bero quescapah qui. Main banahah bi ta jatihibi jihui bero mentan moxo bero
hashoan hexti romishin qui. 32 Jascapah cahen banahipi joconi. Hanihi. Jatihibi banabo

mentan hashoan hanihi. Hihtihosi mebihi, hotahi joxon hihsabaan sca jano nahajanon
—jato jaquin.

Jaa patax queha joi haxemahi
(Mt 13.34-35)
33 Jascajaquin hicha jaa patax queha joi yohixon Papan joi jato nincamaquin jaabaan
nincati hahtipahi tihi. 34Jaa patax queha joi rahsi jato yohiquin. Huetsa jonibo jato betan
hihyamascaiya cahen jahuen haxenicabo rahsi jatihibi yohiquin sirijascaquin.

Nihueyabi behchon Jesusen tantijahi
(Mt 8.23-27; Lc 8.22-25)

35Jaa neten bari hihquiscaiya cahen jahuen haxenicabo yohiquin:

—Hoque quexa pohquejaqueti bonahue —hahquin. 3¢ Tsamajaquetaibo jenebahinax
res sca hahan jan tsahotai nontin Jesusyabi pohquejaquecani. Huetsa nontibo rihbi
hahchon pohquejaqueti. 37 Nihuehnhuan sca jahui. Behchoman nonti tsahcaquin. Nonti
qui nachicohti jene bochonon. 38 Jascarai bi Jesus nonti chishqui quiri hoxahi. Nonti
tsahotinin racatax tepitinin tepihax hoxahi. Mohinxon sca yocacanquin:

—Maestron, ;non mahuataiya mia jahua hihtimahin? —hahcanquin. 3° Mohinah
nihueyahpa hian yohiquin:

—Tantiscahue. Behchonyamascahue —jan jascahah nihue tantihi, behchon yamascai.

40 —;Jahua jenquetsi man raquetain? ;Man shinancoinyamahin? —jato jaquin. 4! Jan
jascahah rahtetax yohinanancani:

—;Jahua hihxon yohihah nihuen bocabi nincaquihquin? ;Hiaman bocabi nincaqui-
hquin? —hihcani.

5

Gadara joni yoshinyahpa
(Mt 8.28-34; Lc 8.26-39)
1Hian hoque quexa Gadara mai qui sca nococani. 2Nonti janinhax mapetaiton yoshin
tiromayahpa joni Jesus behchihi jahui. Tsahonnihbo janin cahuan cahuani jihuetax
joxon behchiquin. 3 Tsahonnihbo janin jaa cahuan cahuani nihrasihi. Tsoanbi nexati
hahtipahyamahi joni, cadenanen bocabi nexatimahi. 4 Hicha coti cadenanen tanexxon
menexahbaan bi jaan cadenabo tehcaquin, hahan tanexahbo tehcapaquequin. Jaa
xecoti tsoabi coshi yamahi. 5 Jascabi tsahon tocan nichish mahchi rihbi manichish sai
saihihshinahax sai saihihbahinahax hahmebi macaman tsehuérahsihi. © Jaan cahen
hochoxon Jesus jisish hishtoquihrani jahuex hahqui betihihpaqueti.
7 Picohue Jesusen jad bi betihihpaquexon coshin bi res yohiquin:
—;Hea min jahuejatihin, Jesusen, queya queha Diosen baquen? Diosen noque jisnon
tah hen mia hihti yocacai: hea tiromajayamahue —hahquin.
8 —Jahuen yora mehax picohue, yoshin tiroman —Jesusen jaa jascajaquin. °Jesusen
sca yocaquin:
—;Mia min jahua jane quin? —hahquin.

—Heen jane ta Legion qui, noque non hichahi copi —hahquin. 1°Jascajaxon yoshiman
hihti yocaquin, huetsa main jato camayamanon. 1! Jano rihbi ta hicha repinica cochi
janishqui mananan pibonahibo.

12 _Cochi qui sca noque camahue, jato qui non hihquinon —hahquin yoshiman hihti
yocaquin. 13 Jascajaha Jesus jeenhihqui. Yoshin tiromabo picotax res sca cochi qui sca
hihquihi. Hihquihiboya jaa repinica dos mil rocohihcanahax quempe janinhax cayahax
jenenencanya hihquihax hahsatax mahuati.

14 Cochi coirannicahbo sca jabaxon yohibonaquin jema janinxon, huenemanxon rihbi.
Jaabaan yohihah cahen jahuahi jacanaxquin hihquish honani sca bocani jano jihuetaibo.
15 Jesus qui nocoxon yoshinyahpa hihrasihi joni jiscanquin. Yoshiman hichaxon
hihbojani bi jano siripi tsahotai jiscanquin. Chopayahpahax res sca tsahotai jahuen
shinan siriscai jiscanquin. Jisish raquecani. 16 Jan cochi qui yoshin mahnebohanxon
yoshinyahpa joni rohajahi jisibaan ja to yohihah hihti raquecani. 17 Nincacax raquexon
sca Jesus hihti yocascacanquin. Noquen mai mehax catanhue hahcanquin.

18 Nontin Jesus nanetaiton cahen yoshinyahpa hihrasihiton hihti yocascaquin, hah-
betan cacatsihquin. 19 Jan jascahah bi Jesus jeenhihyamahi.

—Miin caibo yohihi miin xoboho catanhue. Mihon shinanxon miin hihbaan mia
hahxonai jatihibi yohitanhue —hahquin.

20 Jan jascahah yohihi caxon yohibonaquin. Decépolis jemabo janinhahbo yohiquin.
Jatihibi Jesusen jaa hahxonai yohibonaquin. Jan yohibonaha jatihibi rahtecani.

Jairon baque; chixanan hisinai haibo
(Mt 9.18-26; Lc 8.40-56)

21 Jaatian sca Jesus hoque quexa nontin pohquerihbihiya hicha joni hahqui tsamaja-
queti. Hian quexa sca cahen jaa nichi. 22 Hapo sca nocoti. Jairo janeya, haho tsinquiti
xobo hapo. Jesus jisish jahuen tahe qui betihipaquexon hihti yocaquin:

23 —Heen baque haibo pishca ta mahuacatsihquiqui, hapon. Miin mequeman mehex-
oni cahue. Rohahax jihuenon —hahquin. 24 Hahbetan sca Jesus cahi. Cahiya hichaxon
Jesus chibancanquin. Tsehquesihcanahi bocani. 25 Jato betan rihbi huesti haibo cahi,
doce bari sca jimihi hisinish. 26 Hicha rahonnicabaan rahonah bi rohayamahi, hohmis
hohmisi, jahuen coriqui queyoquin. Rahonahbaan bi jascabi hisini, nanocohcanaribihi.
27 Jesusen hahcai nincacax tsamajaquetaibo tocan nichish hahchon cahi. Hahchon
caquin sca jahuen chopa mehequin. 28 Jahuen yora meheyamaxon bi jahuen chopa
pishca mehehax tah hen rohascatihi, hihxon mehequin. 29 Mehehax jimi tantiscai.
Jahuen hisin rohascai jahuen jointinin honanquin. 30 Jesusen sca jahuen yora janinhax
coshi cahi jahuen jointinin honanxon tsamajaquetaibo tocan rabejaquecahuanxon jano
nichibo yocaquin:

—;Tsoan heen chopa mehehaxquin? —jato jaquin.

31Jahuen haxenicabaan sca yohiquin:

—;Nea tsamajaquetaibo mihqui tsehquesihqui jisi bi min Tsoan hea mehehaxquin
hihqui yocacahtain? —hahcanquin. 32 Jascajahibaan bi Jesusen jisjaquehtanquin,
honannoxon. 33 Jan hahxonah honanax raquetax tastahihcanahi jahuex Jesus qui
betihihpaquexon hihcoinjaquin sca haibaan jatihibi yohiquin. 34 Jaa cahen Jesusen
yohiquin:

—Baquen, min shinancoinai copi tah min rohascai. Shinanquin sirijahax caresscatan-
hue, miin hisin rohascaax caresscatanhue —hahquin. 3°Jan yohuanai betanbi hapon
xobo janinhax jahuibo nocoti. Nocoxon tsinquiti xobo hapo yohicanquin:

—Moa ta miin baque mahuascaaxqui. ;Jahuejanoxon sca min maestro jatsanjahin?
—hahcanquin. 3¢ Jascajahibo nincaxon Jesusen jaa hapo yohiquin:

—Raquexonma shinancoinhue —hahquin. 37 Caquin sca tsoabi hahbetan camaya-
maquin. Pedro, Jacobo, Jacobonen huetsa Juan, jaabo rahsi Jesusen boquin. 38 Cahi,

hapon xoboho nococani, haho tsinquiti xobo coiranicahton xoboho. Nocoxon corotaibo
jisbonaquin, huaohihquiboya hihti huinihibo. 3° Hihcoxon Jesusen jato yocaquin:

—;Jahua jenquetsahin man huaohihqui coro corotain? Mahuatihma bi ta xontaco
hoxahihqui —jato jaquin. 4° Jascajahiton hosancanquin. Hosan hosana Jesusen jato
jatihibi jeman cainmaquin. Jahuen papa, jahuen mama, hahbe jahuibo, jaabo rahsi
cainmayamaquin. Jano xontaco racataiton sca jato betan Jesus hihcohi. 4! Xontaco
metsonxon:

—Talita, cumi —hahquin. Haibo pishcan, mia tah hen yohihi huenihue, hihcatsihqui.
42 Jan jascahah huenitax nichi. Doce bari jai xontaco. Jisish rahte rahtecani. 43 Jan
xontaco hahxonai tsoabi yohiyamahahbo cahen Jesusen jato hihti yohiquin. Jascajaxon:

—Xontaco piti hinannahue —jato jaquin.

6

Nazaret janin Jesus nocotai
(Mt 13.53-58; Lc 4.16-30)

1 Janohax res sca cahen jahuen mai janin sca Jesus caribihi. Jahuen haxenicabo
rihbi hahbetan bocani. 2 Tantiti neten sca haho tsinquiti xobohoxon jato haxemaquin.
Nincacax hicha jonibo rahte rahteti.

—;Jahuerahnohax nescapa yohuan haxenishquin? ;Jenquetsahpa shinan bih-
nishquin? ;Jahua coshin jahuen mequeman hahquiquin? 3 ;Hoa carpinteroma hin?
(Marian baquema hin? ;Jacobo, José, Judas, Simon jahuen jochicaboma hin? ;Jahuen
chocabo neno noque tocan jihueyamahiquin? —hihcani hahqui sinati.

4 —Huetsancohabo Papan joi yohinicahon queenaibaan bi ta jahuen mai janinhahbo

res jahan queenyamahihqui. Jahuen jenabo, jahuen xobo janinhahbo rihbi jahan
queenyamacani —Jesusen jato jaquin.

5Jaa jema janinxon ta jahuen coshin jato hahxonti hahtipahyamanishqui, huestibo
res hisinaibo mehexon rohajaquin. ¢ Hihcoinai jaabaan shinanyamabhi copi Jesus rahteti.
Jemabo janin sca haxemabonahi cahi.

Yohitannahue jaah bohibo
(Mt 10.5-15; Lc 9.1-6)

7 Jahuen doce quenaxon yoshin tiromabo picoti jato hihbomaxon rabe rabebo jato
raanquin. 8 Raannoxon jato hihti yohiquin, mequen botanahbo, huesti hahqui paxati
mepitiya res bohabo. Piti boyamanon, borasa, jaya cati coriqui rihbi boyamanon.
9 Sapato sahuequin bi rabe coton sahueyamanon.

10 —Xoboho hihcohax janobi banenahue, jaa jema janinhax canoxon caman. 11 Mato
Johue hahyamaxon mato nincacatsihyamahiboya janohax caquin maton sapato qui
hueotai mai poto jato qui tahabahini botannahue yohitimabohi honanahbo —jato jaquin.

12 Jaan jascajaha boresscacani, shinan pontenahue jato jabonahi bocani. 13 Hicha

yoshin rihbi picocanquin. Hicha hisinyahpabo rihbi xeniyaxon bemanxon rohajacan-
quin.

Nashimanica rehtehibo
(Mt 14.1-12; Lc 9.7-9)
14Jascajahiboya cahen Jesusen joi jatihixonbi nincacanquin. Herodes janeya quiquin
hapon rihbi nincaquin. Jesus yohihi cahen caibo nescari yohuannish:
—Nashimanica Juan ta mahuatipish bi teehihribihiqui. Jaa copi ta jascajaquin coshin
hahquiqui —hihcani.
15 _Flfas yamanica tah qui —hihqui caibo rihbi.
—Papan joi yohinica tah qui. Neateman Papan joi yohipahoni quescapah tah qui —
hihqui caibo sca. ¢ Jesusen hahcai nincacax Herodes sca jascarihbihi:
—Juan ta jihuerihbihihqui. Hean rehtequin textebahinhoh bi ta teehihribihiqui —
hihqui.

17 Jascari yohuanyahnoxon ta Herodias copi Juan bihmaxon Herodesnen Juan sipojan-
ishqui. Herodias Felipenin haibo que bi ta Herodesnen bichinnishqui. Jahuen huetsan
haibo bichinquin. ® Bichinaiton cahen Juaman Herodes yohiquin:

—Miin huetsan haibo bichintima joi ta jaiqui, noquen nincati joi —hahquin.

19 Jan jascahah Herodesnen haibo Herodias Juan qui rainyamahi jihuexon rehtecat-
sihquin bi hahtipahyamaquin, jahuen benen pantehah. 20 juan ponte jihueti hohcha-
jomahi honanax Juan qui raquequin Herodesnen coiranquin, caibaan rehtemis hihxon.
Juan nincaxon jahua shinanti honanyamaquin bi nincaquin, coin coinxon. 2! Jahuen
bari nocotai neten sca cahen Herodesnen fiestajaquin. Pihi jahuebo jahuen tinintibo
quenamaquin, jahuen sontaro hapobo quenamaxon Galilea mai meha patorobo rihbi
quenamaquin. Fiestajahiboya jahuen haibaan Juan copicatsihquin shinanquin: Rahma
caya tah hen Juan rehteti hahtipahscai hihqui. 22 Fiestajahibo qui hihcohax Herodiasnen
baque xontaco jato bairahxonaiya hahan Herodes hihti jenimahi, jan quenamahabo
rihbi. Jenimaxon Herodesnen yohiquin:

—Min queenaibo hea yocareshue, hen mia hinannon. 23 Jascajaxon Papa Dios
quenaxon sca xontaco yohirihbiquin:

—Min hea yocacaibo tah hen mia hinantihi, heen yonotibo jatihi hena hihnon jatthi
rihbi mina hihnon caman —hahquin. 24 Yohiha jahuen mama yocaqui sca caresscai.

—;Jahua yocapan? —hahquin.

—Nashimanica Juaman mapo rahan —hahquin jahuen maman.

25Hapo qui histon caribixon sca yohiquin:

—Nashimanica Juaman mapo tah hen queenai rahmabi. Quencha qui nanexon min
hea hinanti tah hen queenai —hahquin.

26 Yocacah sca hapon masa shinanquin. Hihtijaquin masa shinanxon bi Dios quenaxon
yohixon copi jahuen joi huetsajati hahtipahyamaquin. Jan quenamahibaan nincacah
copi rihbi jeenhahscaquin. 27 Jeenhihxon, rehtexonnica sontarobo sca raanquin, jahuen
mapo bihtanahbo. Raanah caxon carcel janinxonbi Juan textecanquin. 28 Quencha
qui jahuen mapo nanehax jaya joxon xontaco hinancanquin. Xontaconen sca jahuen
mama hinanrihbiquin. 2°Jascajahibo nincacax ta Juaman haxenicabo jahuen yora bichi
canishqui. Jahuen yora bihxon tsahoncanquin.

Cinco mil Jesusen pimahi
(Mt 14.13-21; L¢ 9.10-17; Jn 6.1-14)

30 Jesusen jato raanah catanipish Jesus qui jahuen raantibo joribihi. Joxon jaabaan
hahtanipi yohixon jaabaan haxematanipi yohirihbiquin jatihibi. 3! Yohihiboya Jesusen
jato yohiquin:

—Mato rahsibi tantihi bonahue jano tsoabi yamahiton —jato jaquin. Cahi jahuibo
hichahiya ta pinoxon bocabi tantiti hahtipahyamacannishqui. 32 Jano tsoabi yamahiton
sca nontin bocani jaabo rahsibi. 33 Jaabo cahi cahen hichaxon jiscanquin. Jato honan-
canquin. Jatihibi jema janinhax quetanpaquebahini cahax jaabo pari nocoti, jano nontin
cahi janin. 34 Nocoxon hicha tsamascaibo Jesusen jisbonaquin. Coiranyamaha carnerobo
behnocanahi quescapahbo jato jisquin. Jatohon shinanxon hicha jato haxemarihbiquin.
35 Bepiscaiya sca hahqui joxon jahuen haxenicabaan yohiquin:

—Neno ta jahua yamahihqui. Bepi rihbi sca ta jaiqui. 3¢ Jano huaiyahpabo jaiton jato
raanscahue, hochoma jemabo janinxon rihbi jaton piti marohi cahabo —hahcanquin.
37Jascahahbo:

—Piti hinannahue, matonbi —jato jaquin.

—;Non doscientos denario copi paan marohi catihin, jato pimanoxon? —hahcanquin.

38 —;Jahuentihi paan man jain? Jistannahue —jato jaquin. Jistani jahuex sca:

—Pichca rahan. Rabe yapa rihbi —hihcani.

39 Jato jatihibi sca Jesusen yohiquin, cincuenta cincuentaboya cien joni rahsi jano
huasi mipaxbihtaiton tsahonon. 40 Jascari tsinquitax tsahocani cincuenta cincuentabo,

cien cienbo. 41 Jaton pichca paan bihxon jaton rabe yapa rihbi bihxon nai bejisihnixon
Papa yocaxon paan tehcapaquexon jahuen haxenicabo hinanscaquin, tsamajaquetaibo
hinanpaquehahbo. Yapa rabe rihbi jatihibi hinanpaquemaquin. 42 Hinanah jatihixonbi
pihi yanicahini. 43 Paan tequeboya yapa tequebo tsinquirihbixon sca doce tasa bo-

hasjacanquin. 44 Paan pihibo cahen cinco mil bebobo. Hichaxon bi jatihi tasa bocho
texejacanquin.

Jesus jene benichi cahi
(Mt 14.22-27; Jn 6.16-21)

45 Jaatian sca chini canoxon jahuen haxenicabo yohiquin, nontin nanetax Bet-
saida jema janin pohquejaquenon. Jaabo cahiya cahen tsamajaquetaibo Jesusen
yohiquin xobon caresscatannon. 4¢Jato yohihax manan manixon Papa yocaqui cahi.
47 Yamescaiya cahen nonti caresscai bi Jesus huesti main baneti. 48 Nihuen tsahcahah
huinacasquimahibo bi jaan jato jisquin. Xaba paqueri jaima sca jato qui cahi, jene
benicanahi. Jato huinobahincatsihqui bi jaabaan meraquin. 49 Jene benicahinquihranai
jisish, Yoshin tah qui, hihquish sai saihihcani. 50 Jatihixonbi jisish hihti raquecani.

—Jointi coshijanahue. Hea tah hen qui. Raqueyamanahue —jato jaquin. >! Jato qui
nontin nanetaiya cahen nihue tantiscai. Nihue tanticahinaiya hihti rahtescacani. 52Paan
tehcapaquexon jahuen coshi jan jato jismahipi bi honanyamacanquin, jaton shinan
chahomahiya.

Genesaret janinhahbo Jesusen rohajahi
(Mt 14.34-36)

53 Pohquejaquetax Genesaret main taxnati. Taxnaxon nonti nexacanquin. 54 Nonti
mehax bototaiton janohahbaan Jesus honancanquin. 5> Honanax jatihibinco hish-
tocahini caxon hisinyahpabo jaton cacajatinin racatai hihuecanquin. Jano Jesus jai
nincaxon jano becanquin. 3¢ Jatihibinco jan cahi, hanitahma jemabo janin, hani jemabo
janin, huenenaiton rihbi, hisinyahpabo bexon jano maronicabo tsinquitai hueneman
jato racancanquin. Racanahbo Jesus yocacanquin jahuen chopa quechon bocabi
mehenoxon. Jaa mehehibo jatihibi ta rohanishqui.

7
Jahan noquen jointi rishtatibo
(Mt 15.1-20)
1 Jaatian sca huishani honanbo betan fariseobo Jesus qui tsinquicani, Jerusalen
janinhax jahui honanbo. Tsinquixon jahuen haxenicabaan pihi jiscanquin.

2 Mechoquihxonma jaton mequen rishtayaxon texe jahuen haxenicabaan pihibo
jiscanquin. 3 Mechoquihyamaxon ta fariseobaan piyamahiqui, jatihibi judiobaan
rihbi jascajarihbiquin. Jaton xenibaan hahpahoni quescajaquin ta jacanihqui. 4 Jano
piti maroti janinhax joxon ta nashiyamaxon piyamacaniqui. Hicha jascapahbo japahoni
ta jacanihqui. Pinoxon ta posillobo, poobo, yami quentibo qui jene jasijacanihqui.
5 Fariseobo betan huishani joi honanbaan sca Jesus yocaquin:

—;Jahua jenquetsahin miin haxenicabaan noquen xenibaan hahpahoni quesca-
jayamahiquin? Mechoquihxonma ta picanihqui. Jaton mequen qui hueotai hohchayabi
ta picanihqui —hahcanquin.

¢ Jascahahbo jato yohiquin:

—Ponte bi res ta mato qui yohuanquin Isaiasnen huishanishqui:

Nea jonibo jaton janan siripi hehqui yohuanai bi ta jaton shinan hocho bi res qui, hehon
queenyamacani.

7 Papan joi haxemahicamaxon bi ta jonibaan joi honanmacanihqui. Yanca bi res ta
hehqui betihipaquecanihqui

hah taIsaiasnen janishqui. & Jonibaan hahpahoni quescajaquin hahnoxon tah man Papan

yohini joi jenehi.

9 Jato jascajaxon jato yohirihbiquin:

—Sirija ra tah man jai, maton xenibaan hahpahoni quescascanoxon Papan joi
jenequin. 10 Moisesnin ta yohinishqui: Miin papahon queenhue, miin mamahon
queenhue. Huetsa jan yohini ta nea qui: Tiromahi jahuen papa qui yohuanai joni tah
man rehteti jai, jahuen mama qui tiromahi yohuanai rehtequin cahneyamaquin. 1! Jaan
jascajani que bi tah man matonbi yohihi: Maton papa, maton mama yohinahue Jaa hen
mia hinanpanan ta Corban qui, hahquin. Corban ta Papa qui hinanah hihcatsihquiqui.
12Jascari yohuanmaxon tah man jaton mama hahxontima haxemahi, jaton papa hahx-
ontima haxemabhi. 13 Jascajaxon tah man Papan joi pantehi, maton xenibaan hahpahoni
quescajaquin tah man maton rihbi maton baquebo haxemabhi. Jascapajahi tah man jai
hicha —jato jaquin.

14Jonibo quenarihbixon sca jato yohiquin:

—Hea nincanahue, jatihixonbi honannahue. 15 Jahuabi ta noque chicho quehama
noque qui nanexon noque rishtajatimahiqui. Noquen jointinin non shinanaiton ta
noque rishtajahiqui. 16 Hahan nincati pabinquiyahpaxon nincahue —jato jaquin. 17 Jato
potabahinax xobohoh hihcohiton jan jato yohiha jahuen haxenicabaan yocaquin, min
yohiha jahua hihcatsihquiquin, hahquin. 18 Yocaca jato yohiquin:

—;Mato rihbi man honanti pishinain? Noque chicho quehamabo ta noque qui
nanexon noque rishtajati hahtipahyamahiqui. ;Man honanyamahin? —jato jaquin,
jatihibi pitibo hahan jointi rishtajatima sca janon. 1° Jaatian sca:
~ —Noquen jointi qui hihquihima bi ta poco janin res nanetihqui. Poco janin nanetax
jaroma caini —jato jaquin.

20Jato yohirihbiquin:

—Noquen jointinin non shinanaiton ta noque rishtajahiqui. 2! Noquen jointinin
tah non shinanai: tiroma shinanbo, benejomabo betan hihti, queejomabo betan hihti,
yometsohti, joni rehteti, benoyahpabo betan hihti, queeyahpbo betan hihti 22 caibaan
jahuequibo bichinti, tiromajati, paranti, tsiniti, notsi notsiti, joni qui tiromahi yohuanti,
yohitimabohi, honanmabohi. 23 Jascapa tiromabo rahsi tah non noquen jointinin
shinanxon hahcai rishtascanoxon —jato jaquin.

Jesus nincacoinni nahua haibo
(Mt 15.21-28)

24 Jato jascahax janohax Tiro jema janinbo sca caresscai. Nocotax bi jan jano hihqui
honanyamahahbo xoboho hihcocani. Hihcohax bi jenquetsahax jonetimahi. 25 Jesus
nocotai joi nincacax huesti haibo jahui, jahuen haibo baque pishca yoshiman hihbojahi.
Jahuex Jesusen tahe qui betihihpaqueti. 2¢Jaa haibo ta judiobaan nahua hihpahonishqui,
sirofeniciabaan jena. Jahuen baque janinhah yoshir picoxonti jaan hihti yocaquin.

27—Baquebo pari pimanon. Baquebaan paan pihi bichinxon tah non hochitinin pinon
potantimahi —hahquin Jesusen.

28 —Jascari rahan, Hihbon. Jaabi ta baquebaan paquehi paan tomes misa namanxon
hochitinin pihiqui —hahquin haibaan.

29 —Jascarax tah min caresscatihi. Yoshin ta miin baque janinhax picoscaiqui —haibo
jaquin. 30 Jan jascahah xoboho caxon jahuen baque bachiho racatai meraquin, siri scah.

Jesusen joyobo rohajahi

31 Jaatian sca Tiro janinbohax cahi Sidon jema nabebacahini, Galilea hian janin cari-
hbihi, Decapolis maibo nabebacahini cahi. 32 Cahiton bi pabe joni Jesus qui hiocanquin.
Pabehax bi joyorihbi. Jesusen mehenon sca yocaxoncanquin. 33 Tsamajaquetaiboma
qui pabe nihcahuancahuanquihnxon jahuen pabinqui janin jahuen metoti niaquin.
Toshbanhahxon jahuen jana mehequin. 34 Nai bejisihnixon jointi xecahihnixon:

—Efata —hahquin. Quehpemehhue hihcatsihqui. 3> Jascahiya jahuen pabinqui
quehpemehscai, jahuen jana janpequehtax yohuani siriscai. 3¢ Jaa rohascaiya cahen

Jesusen jato hihti yohiquin tsoabi yohiyamanon. Jan hihti yohihah bi hashoan hicha
sca yohicanquin. 37 Hihti rahtetax yohuancani.

—Jatihibijaquin ta sirijahiqui. Pabehibo nincamaquin. Joyobo yohuanmaquin —
hihcani.

8

Cuatro mil Jesusen pimahi
(Mt 15.32-39)

1 Jascasca jaiya hicha joni tsamajaquetaiya jahua pitimahiya jahuen haxenicabo
quenaxon jato yohiquin:

2 —Nea tsamajaquetaibahon tah hen shinanai. Quimisha neten sca hehbetan hihxon
bi ta jahuabi piyamacanihqui. 3 Pihaxma jaton xobon cahabo raanah ta bahin mehax
jaton yora yosmajaquexihcanihqui, caibo rihbi hocho quehabo —jato jaquin. 4 Jascaha
jahuen haxenicabaan:

—;Jenquetsahaxon non nea jonibo pimatihin, neno tsoabi jihueyamahiton? —
hahcanquin.

5 —;Jahuentihi paan man jain? —jato yocaquin.

—Siete rahan —hihcani. ¢ Tsamajaquetaibo sca jaan yohiquin, main tsahonon. Jaton
siete paan bihxon Papa yocaxon tehcapaquexon jahuen haxenicabo hinanquin, jonibo
sca hinannon hihxon. Bihxon sca jato hinanpaquecanquin. 7 Yapa romishin huestibo
rihbi cahen jaabo jai. Jaa bihxon Papa yocaxon jato hinanmarihbiquin. 8 Hinanah pihi
yanicahincani. Texehi tequebo tsinquirihbixon siete tasa bohasjacanquin. ° Cuatro mil
jonibo jano hihqui bi jato pimaxon cahabo jato camascaquin. 10 Jaatian sca jahuen
haxenicaboyabi nontin nanetax Dalmanuta main sca cahi.

Hahan honanti yocacahtaibo
(Mt 16.1-4; Lc 12.54-56)

11 Fariseobo sca ta Jesus qui jonishqui. Joxon Jesus yohuanquihnquin, joi bichin-
nanancatsihquin. Papan hinanah hahan honanti jan jato jismanon hihxon yocacanquin.
12Jascahiboya jointi hihti xecahihnixon jato yohiquin:

—;Jahua jenquetsahin nea rahma jihuetai jonibaan hahan honanti jiscatsihquiquin?
Yohicoin tah hen mato jai: jahuabi hahan honantibi ta mato jismatimahihqui —jato
jaquin, 13 Jato banescaax nontin nanerihbihax ramiho quexa sca cahi cahi.

Fariseobo qui coirameti yohihi
(Mt 16.5-12)

14 Caquin bi piti boti shinanbehnocanquin. Huesti paan res nonti janin jai.
15 Coirametahbo jato yohiquin:

—Jisnahue. Fariseobaan hahan paan soohihmati qui raquenahue. Herodesnen hahan
paan soohihmati qui raquenahue —jato jaquin. 16 Jaa jan yohihi jaabo rahsibi sca
yocacahcani:

—Non paan yamahiya cahra noque yohihihquin —hihcani. 17 Jascajaquin shinanaibo
honanxon Jesusen sca jato yocaquin:

—;Jahua jenquetsahin man paan yamahi yocacahnananain? ;Man jiscoinyama-
parihin?  ;Man honancoinyamaparihin? =~ ;Maton shinan chahoma sca quin?
18 ;Beroyahpaxon bi man jisyamahin? ;Pabinquiyahpaxon bi man nincayamahin?
;Cinco mil jonibo pimanoxon pichca paan hen tehcapaquehiya texehi teque tsinquir-
ihbixon jahuentihi tasa man bohasjahoquin? ;Man shinanyamahin? —jato jaquin.

19 —Doce rahan —hihcani.

20 —;Siete paan cahran, hahan hen cuatro mil pimahiya texehi teque tsinquixon
jahuentihi tasa man bohasjahipiquin? —jato jaquin.

—Siete rahan —hihcani.

21 —;Man honancoinyamaparihin? —jato jaquin.

Betsaida benche Jesusen rohajahi

22 Betsaida jema janin sca nococani. Nocotaiboya benche joni Jesus qui caibaan
hiocanquin. Hioxon hihti yocacanquin, mehexonhue hahquin. 23 Yocacah benche
metsonxon hiobonahi jemama qui cahi. Benchen bero qui toshbanhahxon mequeman
mehexon sca yocaquin:

—;Min jisyamabiresain? —hahquin. 24 Jari jisxon:

—Jihui nihcahuanai quescapahbo ta hen joni jisi —hahquin. 25 Jaatian sca jahuen
bero meherihbihah coshicahinxon jisribiquin. Siriscaxon jatihibi sca jisquin sirijaquin.
26 Jahuen xobon sca jan catannon:

—Jema janin hihquihaxma catanhue —Jesusen jaquin.

Mia tah min Cristo qui Pedro jai
(Mt 16.13-20; Lc 9.18-21)

27 Jaatian sca jahuen haxenicaboyabi Jesus cahi, Cesarea de Filipo mai meha jemabo
janin sca. Caquin jato yocaquin:

—;Hea tsoa hihqui shinancaniquin? —jato jaquin.

28 _Nashimanica Juan yamanica tah qui hih ta caibo jaiqui. Elias yamanica tah qui hih
ta caibo rihbi jaiqui. Papan joi yohipahoni yamanica tah qui hih ta huetsabo rihbi jaiqui
—hihcani jahuen haxenicabo. 29 Jaan sca jato yocarihbiquin:

—;Maton cahran? ;Hea tsoa hihqui shinan man jain? —jato jaquin.

—Mia tah min Cristo qui —hahquin Pedronen.

30 —Tsoabi jascajaquin yohiyamanahue —jato jaquin Jesusen.

Jan mahuayaxihqui Jesusen yohihi
(Mt 16.21-28; Lc 9.22-27)

31Jaatian sca jato sirijaquin yohiquin:

—Hea noque baque ta tiromajayaxihcanihqui. Hehon ta queenyamayaxihcanihqui
hanibo, sacerdote hapobo, huishani honanbo. Hea ta rehteyaxihcanihqui. Rehtehipibo
bi tah hen quimisha netenax hahquirihbi hueniyaxihqui —jato jaquin. 32 Jahuabi joi
jonexonma jato jascajaquin. Jesus quenabohanxon sca Pedronen yohiquin:

—Jascari yohuanyamahue —hahquin. 33 Rabejaquexon jahuen haxenicabo jisxon
Pedro yohiquin:

—Jascayamahue. Hea janinhax catanhue, Satanas. Papan shinanai quescajaquinma bi
jonin shinanai quescajaquin tah min shinanai —hahquin.

34 Jahuen haxenicaboya tsamajaquetai jonibo nincaqui jonon sca jato quenaquin. Jato
quenaxon:

—Hehchon jocatsihxon tah man matobi man queenaima sca man hahtihi. Hea
rehtehibaan bi tah hen heen Hihbo jenetimahi hihnahue, nete tihibi jascanahue. Jaatian
tah man heen jihuetahbo jatihi. 35 Non mahuamis hihquibo ta mahuatihiqui. Hehqui
hinamehxon heen joi siri nincacoinaibo ta rehtehah bi jihuetihiqui. 3¢ ;Mai jatihobi
hihbojahax bi mahuatax jahuaya sca man banetihin? 37 ;Hahquirihbi teehihnoxon
non copijaquin jahua hinantihin? 38 Rahma jaibo ta tsini tsinihibo qui, hohchapan
baquebo. Hehqui hihtimahpai joni qui tah hen hea rihbi hihtimahyaxihqui. Heen joi qui
hihtimahpai joni qui rihbi tah hen hea noquebaque hihtimahyaxihqui Papan yonotibo
betan Papan shinanya jahuex jato qui hihtimahpi —jato jaquin.

9
1 Jascajaxon:
—Mato ta hen yohicoinai: jahuen coshin Papan jihuemahi joresscai jisyanoxon caman
ta texe neno nichibo mahuayamayaxihquiqui.

Jesus xabayahpacahini
(Mt 17.1-13; Lc 9.28-36)

2 Jato jascahax seis neten sca hihxon Pedro, Jacobo, Juan jaabo rahsi Jesusen boquin.
Hani mahchi jato maniquihnquin jaabo rahsibi. Jatoyabi maniscaax jaton jisnonbi huet-
sapahcahini. 3Jahuen chopa xabareneni joxoshamani. Jascapa joxojahti ta tsoanbi main
jihuetai pahtsanicaton hahtipahyamahiqui. # Elias yamanica betan Moises yamanica
sca jato qui cainax Jesus betan yohuan yohuani. 5 Yohuanaibaan bi Pedronen sca Jesus
yohiquin:

—Maestron, noque neno hihqui ta siri qui. Quimisha tapasnonhue. Mina huesti,
Moisesnina huesti rihbi, Eliasnena huesti rihbi —hahquin. ¢Jahua yohiti honanyamahax
jascari yohuani. Hihti rahtecani. 7Jato bochiqui cahen nai cohin maracahti. Nai cohin
chicho quehax sca yohuani jai:

—Nea ta hen hihti queenai heen baque qui. Jaa nincanahue —hihqui. # Nincaxon
jisbohanrenenxon bi tsoabi jisyamacanquin. Jesus huesti jano jai meracanquin. ° Jaa
pecaho sca mahchi mehax botopaquexon Jesusen jato hihti yohiquin:

—Man rahma jisi tsoabi yohiyamanahue. Hea noquebaque hihquipish bi hahquirihbi
hueninon caman yohiyamanahue —jato jaquin. 1 Jan jascahah tsoabi yohiyamacanquin.
Hihquipish bi hahquirihbi huenitihi jan hihqui bi jahua hihcatsihquiquin hihquish jaabo
rahsibi yocacahanancani. 11 Jesus sca yocacanquin:

—;Jahua copi Elias pari ta jotihiqui huishani honanbaan jaiquin? —hahcanquin.
127Jaan sca:

—Hihcoini. Elfas pari joti jai. Jatihibi rohajahi jahui. Hean sca hen mato yocanon:
¢Jahua yohihi nea huishani joi jaiquin? Noquebaque ta hihti tiromajayaxihcanihqui,
hosan hosan rihbi ta jayaxihcanihqui. 13 Mato ta hen yohihi. Elias ta moa joresscan-
ishqui. Jahuiton bi ta jaabo queenai quescajaquin jaabaan janishqui jayaxihquibo Papan
huishani quescajaquin —jato jaquin.

Yoshinyahpa beronan rohajahi
(Mt 17.14-21; Lc 9.37-43)

14 Jahuen haxenicabo qui nocoxon sca jato qui hicha tsamajaquetaibo meracanquin.
Huishani honanbo jato betan joi bichinanaiton jiscanquin. 15 Jesus jahui jisish rahtetax
jatihibi tsamajaquetai jonibo sca hahqui bishquihihcahinxon hicotancanquin. 16 Jaatian
sca jaan jato yocaquin:

—;Jahua yohuan man jato betan jain? 17 Yocacah sca tsamajaquetaibo meha hues-
tichin yohiquin:

—Heen baque ta hen mihqui hihuehahqui, Maestron, joyo yoshiman hihbojani quen.
18 Jan janoxon shinanaiton bi ta hueran paquehihqui. Bacox jancharahicahini. Jahuen
xeta yeres yeres hahquin. Jahuen yora jestancahini. Picoxonhue hah hen miin
haxenicabo jaah bi ta hahtipahyamacanaxqui —hahquin.

19 —Nincayosmabon, jascapahbo tah man qui. ;Jahuentiho basi hen mato betan
jatihin?  ;Jahuentiho basi hen mato tenetihin? Neno hehqui hihuenahue —jato
jaquin. 20 Hahqui hihuescacanquin. Jesus meraxon cahen tiroma yoshiman beronan
tastahihmaquin. Tastahihquish maihi taramehcanahi, bacox jancharahiquish. 21 Jahuen
papa Jesusen yocaquin:

—;Jahuentiho basi nescari jihuescaiquin? —hahquin.

—Baque pishcabihaxbi rahan. 22Hicha coti ta chihi janin hueranrahsihiqui, jenenen-
canya rihbi hueranquin rehtecatsihquin. Hahtipahxon noque yanapanhue noquehon
shinanxon —hahquin jahuen papan.

23 —;Hahtipahxon nan? Shinancoinai jonin jisi tajatihibi jati hahtipahti qui —hahquin
Jesusen. 24 Yoshinyahpaton papa sca coshin yohuani:

—Hen ta hen shinancoinai. Hen hashoan sca nincacoinnon hea yanapanhue —
hahquin.

25 Hicha bishquihihcahinquiranax jahuex tsamajaquetaibo jisxon tiroma yoshin Je-
susen yohiquin:

—Joyo yoshiman, pabe yoshiman. Mia ta hen yohihi. Jahuen yora mehax picohue,
jahuentianbi hahqui joyamascanoxon —hahquin Jesusen. 2¢ Sai saihihquish coshin
tastahihmahax picoti. Beronan mahuati quescapi racati. Jatihibi sca yohuanquehancani:

—Mabhua sca ta jaiqui —hihcani. 27 Jesusen sca metsonxon huenihihnihah hueniscai.
28 Xoboho Jesus mapescaiya sca jahuen haxenicabaan jaabo rahsichin yocaquin:

—;Jenquetsahpahin non picoti hahtipahyamahaquin? —hahcanquin.

29 —Jascapa tah man Papa yocaxon res picotihi. Huetsajaxon tah man jenquetsahaxon
bi picotimahi.

Jan mahuayaxihqui jan yohirihbihi
(Mt 17.22-23; Lc 9.43-45)

30 Janohax Galilea mai nabebacahini bocani. Jaabo jano cahi tsamajaquetaibaan
honanti Jesus queenyamahi. 3! Jahuen haxenicabo res haxemabonanoxon jaabo rahsi
nihquihinquin. Jato nihquihinquin yohiquin:

—Jaton jonibaan hea bihnon ta hea hinanyaxihcanihqui. Bihxon sca tah hea rehteyax-
ihcanihqui. Rehtehahbo sca tah hen quimisha neten hihquish hahquirihbi hueniyax-

ihqui —jato jaquin. 32 Jan jascahah bi honancoinyamacanquin. Yocacahcatsihqui bi
raquecani.

Tsoa non coshi quin hihquibo
(Mt 18.1-5; Lc 9.46-48)

33 Capernaum jeman sca nococani. Xobohoxon sca Jesusen jato yocaquin:

—;Jahua yohuan man jaonahin? —hahquin. 34 Yocacah bi jahua hihyamacani.
Tsoa non hashoan coshi quin yocacahnananhonahax bi rahma jahua hihyamascai.
35 Tsahoxon jahuen doce joni quenaxon sca jato yohiquin:

—Bebocatsihqui joni ta chiniti jaiqui, jatihixon bi yononica —hahquin. 3¢ Huesti baque
pishca bihxon naponbi nichinxon hicobehnanxon jato yohiquin:

37 —Nescapa baque pishca heen janen johue hahcai jonin ta hea rihbi johue hahquiqui.
Hea johue hahcai jonin ta hea que ma bi hea raanni johue hahquiqui —jato jaquin.

Noque panteyamahibaan ta noque yanapaniqui
(Mt 10.42; Lc 9.49-50)

38 Juaman sca yohiquin:

—Huesti joni tah non merahipiqui, Hihbon. Miin jane yohixon tiroma yoshinbo
picohi. Noque betan ta nihyamahiqui. Noque chibanyamahiya ta non jascajayamahue
hahquipiqui —hihscai Juan. 3°Jesusen yohiquin:

—Jascajaquin yohiyamanahue. Heen jane yohixon coshin hahcai joni ta hahcax res sca
hehqui tiromahi yohuantimahihqui. 4°Noque panteyamahibaan ta noque yanapanihqui.

41Yohicoin tah hen mato jai: mia Criston joni copi hahxoncatsihquin mia jene pishca
xehamabhi joni ta copijacoinyaxihquiqui.

Huetsa joni hohchamamis hihxon jan haxemahi
(Mt 18.6-9; Lc 17.1-2)

42 Nescapa hea nincacoinai baque pishca hohchamahibo ta Papan hihti tiromajayaxi-
hquiqui. Jascapahbo macanya tenexxon jenenencanya potahah sirijaquin shinantimahi
bi ta Papan casticana hihti tiromajaquin shinanyaxihquiqui. 43 Miin mequeman
tiromajanicahax mextehihhue. Mento jihuenish bi queyoyamanox manatah tiroma
que ma bi ta rabe mequenyabi nocayosma chihi janin potahah hihti tiroma bi res qui.
44 Jano ta jaton xena jahuentianbi mahuayamahiqui. Jaa chihi rihbi ta jahuentianbi
nocayamahiqui. 4> Miin tahen tiromajanicahax taxtehihhue. Tanto jihuenish bi
queyoyamanox manatah tiroma que ma bi ta rabe taheya chihi janin potahah mia
hihti tiromascatihi. 46 Jano ta jaton xena jahuentianbi mahuayamahiqui. Chihi rihbi
jahuentianbi nocayamahi. 47 Miin beron tiromajanicaxon miin bero tsecahue. Huesti
beroya jihuenish queyoyamanox manatah tiroma que ma bi ta rabe beroya chihi janin

potahah mia hihti tiromascatihi. 48 Jano ta jaton xena jahuentianbi mahuayamahiqui,
chihi rihbi jahuentianbi nocayamahi. 4° Tashi nepocah quesca ta jatihibi jonibo chihin
jatiqui. 50 Tashi ta siri qui. ;Tashi jahufyamascaiton jahuinon hihxon jenquetsahaxon
man hahquirihbi jahufjatihin? Tashiyahpa jihuenahue. Joni huetsa betan siripi
jihuenahue.

10

Nogquen hihquihinti potatima
(Mt 19.1-12; Lc 16.18)

1Janohax caresscai Judea mai janin, Jordan hoque quexa rihbi. Jano rihbi hahqui
tsamajaquecani. Jan hahrasihi quescajaquin sca jato haxemarihbiquin.

2Hahqui joxon sca tanacatsihquin fariseobaan yocaquin:

—;Bebaan jahuen haibo potati joi yama quin? —hahcanquin.

3 —;Jahua Moisesnin huishanishquin, man jascajanon? —jato jaquin.

4 —Jascajati queenaibo ta Moisesnin yohinishqui: Bebaan ta jahan jahuen haibo potati
quirica huishaxon jahuen haibo potatihiqui —hihcani.

5Jesusen sca:

—Man jointi chahomahi copi ta jascajaquin huishanishqui. ¢ Nete jamenohi tian
ta bebo betan haibo Papan jato jonijanishqui. 7 Jaa copi ta jahuen papaya jahuen
mama jenebahinax jahuen haibo betan sca bebo jihueti canicah qui. 8 Jaabo rabehax
bi huesti yora sca jihueti. Rabe hihyamascai, huesti yora sca jai. °]Jaa copi jaabo rabe
Papan huestijaha tsoanbi potamayamaxahtahi man —jato jaquin. 10 Xoboho sca jahuen
haxenicabo jaa joi hahquirihbi yocacahti. 1! Jaan sca jato yohiquin:

—Jahuen haibo potaxon huetsa haibo bichi joni ta jahuen haibo qui hohchati jihueti-
hqui, tsinihi. 12 Jahuen bene potaxon huetsa bebo bichi haibo rihbi ta jahuen bene qui
hohchati jthuetihqui, tsinihi —jato jaquin.

Baquebo Jesusen yocaxonai
(Mt 19.13-15; Lc 18.15-17)

13 Jaatian sca Jesus qui baquebo hihuecanquin jato mehexonnon. Hihuehiton jahuen
haxenicabaan yohiquin:

—Jascapahya joyamanahue —hahcanquin.

14 Jascajahibo jisish sinaxon jato yohiquin:

—Panteyamanahue, hehqui baquebo behabo. Jascapah ta Papan jihuemati qui.
15 Nincanahue hen mato yohinon: baque pishcaten Papa Dios hihbojamahi quesca-
jayamahax tah man Papan jihue janin jahuentianbi catimahi. 16 Jato jascajaxon baquebo
hicotanxon mehexon Papa yocaxonquin.

Jesusen coriquiyahpa yohuanquihnai
(Mt 19.16-30; Lc 18.18-30)

17 Carihbihi bi huesti joni bishquihihcahinxon hahqui raboxonen tisquihahpaquexon
yocaquin:

—Jenquetsahax hen queyoyamanox manatihin, maestro siripan? —hahquin.

18 Jesusen sca yohiquin:

—;Jahua copi min hea siripan hahcain? Tsoabi ta sirima qui. Papa huesti ta siri
qui. 19 Papan joi tah min honanai. Rehteyamahue. Tsiniyamahue. Yometsohyamahue.
Caibo qui quesahi yohuanyamahue. Paranxon bichinyamahue. Miin papa, miin mama
nincacoinhue —hahquin.

20 —Beronan pishcahax bi ta hen jascari jihuescai —hihqui yocanica. 2! Sirijaquin
bejisxon sca jahan queenxon Jesusen yohiquin:

—Huesti tah min pishinparihi. Jatihibi miin jahuequibo maromaxon jahuabijomabo
coriqui hinantanhue naihoh quehax bi sca min hicha bi res jayaxahnon. Jascajatanax
joribihue hehbe canoxon —hahquin. 22 Jan jascajaha jahuen jahuequibo hichahi

copi metsamarenenax masa shinanbahini caresscai. 23 Jato jispaquexon sca jahuen
haxenicabo Jesusen yohiquin:

—Jahuequi hichayahpa joni jano Papan jihuemahi janin hihquiti ta tee bi res qui —jato
jaquin Jesusen. 24Jan jascajaha jahuen haxenicabo rahtecani. Rahtetaiton Jesusen jato
yohirihbiquin:

—Jano Papan jihuemabhi janin hihquiti ta tee bi res qui, heen baquebaan. 25>Hahua
xohmox bero chirehuinti tee que bi ta jahuequi hichayahpa joni jano Papan jihuemahi
janin hihquiti hashoan tee qui —jato jaquin. 2¢Jan jascajaha hihti rahtetax yohuancani:

—;Jascahiya tsoa non queyoyamanox manatihin? —hihcani. 27 Jato jisxon Jesusen
yohiquin:

—Jonibaan hahtipahyamahi bi ta Papan hahtipahiqui. Papan ta jatihibijati hahti-
pahiqui —jato jaquin.

28 —Jise. Jatihibi jenebahinax tah non mihbetan sca cahi —hihscai Pedro.

29 —Hen mato yohinon nincanahue. Jahuen xobo, jahuen huetsabo, jahuen chocabo,
jahuen mama, jahuen papa, jahuen baquebo, jahuen huaibo, jaa rahsi hea copi, heen
joi siri copi rihbi jenebahinai jonin ta jan potabahinai quescahpabo rihbi bihyaxi-
hquiqui. 30 Bih ta jatihiqui xobobo, huetsabo, chocabo, mamabo, baquebo, huaibo.
Huesti jenebahinnixon ta cien sca bihribiyaxihquiqui. Rahma tahni ta jascapahbo
bihyaxihquiqui, caibaan sca jato tiromajacatsihquin jatsanjanon. Papan jihuemahitian
rihbi ta queyoyamanox manatihiqui. 3! Hicha bebocanahibo ta chinijaqueyaxihquiqui.
Chinitaibo ta beboyaxihquiqui —jato jaquin.

Jan mahuayaxihqui Jesusen yohirihbihi
(Mt 20.17-19; Lc 18.31-34)

32 Jaatian sca bahin cahax, Jerusalen janin bocani. Jesus bebohi. Jano cahiya ta jan
honanmahibo rahtecannishqui. Chibanaibo rihbi raquecani. Hahquirihbi jahuen doce
joni quenabohanxon jaa huinoyaxihquibo jato yohiquin.

33 —Jisnahue. Jerusalen janin tah non cahi. Jano ta sacerdote hapobo, huishani
honanbo rihbi hea hinanyaxihcanihqui. Hinanahbo ta Rehteti ta jaiqui hihxon nahuabo
jaabaan sca hinanyaxihquiqui. 34 Hea hosanxon ta hehqui toshbanhahxon rishquixon
rehteyaxihcanihqui. Rehtehipi bi tah hen quimisha neten hihquish hahquirihbi
hueniyaxihqui —jato jaquin.

Jacobo betan Juan yocacahtai
(Mt 20.20-28)

35 Jaatian sca Zebedeon baque rabe Jacobo betan Juan Jesus betanbi pecantaba cahi,
yohuancanahi:

—Non mia yocacai noque hahxonhue, Maestron —hahcanquin.

36Jaan sca:

—;Jahueja mato jaxonti man queenain? —jato jaquin.

37 —Min jihuemabhi tian noque tsahomaxahnhue, huetsa mia mecayaho, huetsa mia
memiho —hahcanquin.

38 Jesusen jato yohiquin:

—Man yocacai tah man honanyamahi. ;Hean xehahi mocani man maton rihbi xehati
hahtipahin? ;Hahan hea nashimahiton mato rihbi nashimaha man teneti hahtipahin?
—jato jaquin.

39 —Tenequin rahan —hihcani.

—Hean xehahi mocani tah man maton rihbi xehatihi. Hahan hea nashimahiton ta
mato rihbi nashimayaxihcanihqui. 40 Hea mecayaho tsahomati hihboma tah hen qui,

hea memiho rihbi. Jano tsahonica rahsi ta jano tsahotihqui —jato jaquin. 4! Jacobo betan
Juan jascaraiya nincaxon jahuen diez jonibo jato qui rainyamacani. 42Jato quenaxon
Jesusen yohiquin:



MARCOS 10:43 71 MARCOS 11:11

—Nahua hapobaan ta jaton jonibo jihuematihi bi yono yonohihqui man tah man
honanai. Jaton patorobaan rihbi jato coshin yonohi ta man honanrihbihi. 43 Mato tah
man jascahpabo jatimahi. Maton hapocatsihqui ta maton yonoti jatihiqui. 44 Maton
cacannicacatsihqui ta jatihibichin teexonnica jatihiqui. 45 Jascarihbihi tah hen hahxoni

joniqui, yonohima. Hicha jihuetahbo tah hen mahuati joniqui, jaton ribin copijaxoni
quescari.

Bartimeo benche Jesusen rohajahi
(Mt 20.29-34; Lc 18.35-43)

46 Jeric6 jema janin sca nococani. Jahuen haxenicaboyabi cahax hicha joniboya
rihbi janohax cahiya, bahimahhuan hihquicahuanax Timeon baque Bartimeo tsahoti.
Bartimeo cahen benche joni, coriqui yocanica joni. 47 Jesus jano huinotai yohihahbo
coshin quenaquin:

—Hehon shinanhue, Jesus, Davidinin baquen —hahquin.

48 Jascaraiton:

—Jascayamahue. Netehue —hahcanquin hichaxon. Jascahahbo hashoan coshin sca
yohuani:

—Hehon shinanhue, Davidinin baquen —hahquin. 4° Nihrenenxon Jesusen yohiquin:

—Jaa quenanahue —jato jaquin. Benche joni sca quenacanquin:

—Jenimahax huenihue. Mia ta quenamahiqui —hahcanquin. 30 Jahuen rahcoti
potabahinax histon huenicahuanax Jesus qui cahi. 51 Nocotaiton Jesusen yocaquin:

—;Mia jahuejaxonti min queenain? —hahquin.

—Heen bero hea rohajahue, Hihbon —hahquin benche jonin.

52 —Caresscatanhue. Hihcoinjaquin shinanax tah min rohascai —hahscaquin Jesusen.
Rohascaxon Jesus chibanbonascaquin.

11

Jerusalen janin Jesus nocoti
(Mt 21.1-11; Lc 19.28-40; Jn 12.12-19)

1Jerusalen hochoma sca Betfagé jema patax Betania jema patax rihbi Olivos mahchi
janin nocoxon Jesusen jahuen haxenica rabe raanquin.

2 —Man jano nichi hoque jema janin catannahue. Nocoxon tah man cabacho baque
nexa meraxihqui, hahan tsoabi cahtsahoyamaparihi. Pecahax jaya jonoxahnahue.
3 Jahuejanoxon man jascajahin jaiboya, Noquen Hihbo ta nea pishinihqui. Rahmabi ta
mihqui raanrihbinoxihquiqui, hahnahue —jato jaquin.

4 Caxon cabacho baque xehqui patax nexa meracanquin. Janibi bahin nichi meracan-
quin. Meraxon pecacanquin. 5 Pecahiton jano nichibaan jato yocaquin:

—;Jahua man jain? ;Jahuejanoxon man cabacho baque pecahin? —hahcanquin.
¢ Hihbaan yohiha quescajaquin sca jato yohicanquin. Yohiha jeenhihscacani, jaabo jaya
catannon. 7 Cabacho baque scaJesus qui hihuecanquin. Cabacho jaton chopabo cajanxon
sca Jesus cahtsahoncanquin. 8 Caibaan rihbi jaton chopa bahinbi cacajaquin. Caibaan
rihbi nahue chian pehi bihtanxon bahinbi cacajaquin.

9 Bebohibo betan chini cahibo coshin yohuanbonacani:

—Hahxonhue, Papan. Nete Hihbaan raanah ta jahuiqui. Miin shinan siri jaa hinanhue,
Papan. 1°Noquen xohta Davidinin jahuen jihuetahbo jihuemapahoni quescajaribiquin ta
janoxihquiqui, jahuen shinan Papan hinanah. Jaa hahxonhue, Naihoh quehan.

HJerusalen jema janin hihquihax sca Papan xoboho Jesus hihcohi. Jatihibi jispaque-
hax moa bepiscaiya Betania jema janin caribihi jahuen doce joniyabi.

Bimijoma jihui qui Jesus yohuani
(Mt 21.18-19)

12 Hoxashinahax mohiyahtax sca Betania janinhax cahax pihan hihqui. 13 Hochoxon
bimi jihui pehiyahpa jisxon bimijoma hin hihquish jisi cahi. Jihui qui nocoxon jahuabi
merayamaquin pehi rahsi, jahuen bimiti tian nocorihyamahiya.

14 —Jahuentianbi sca miin bimi tsoanbi piyamanoxihnon —hahscaquin. Jihui yohiquin
jan jascajahi jahuen haxenicabaan nincaquin.

Jesusen yometsohbo camahi
(Mt 21.12-17; Lc 19.45-48; Jn 2.13-22)

15 Jerusalen janin nocorihbihax Papan xoboho hihcohi. Hihcoxon janoxon marohibo
cainmaquin. Maromahibo picomaquin. Coriqui mahnenanaibaan misabo behon-
janaquin. Nobex maromahibaan tsahotibo rihbi behonjanaquin. 1¢ Jaa xobon tsoabi
jaton jahuabora papihibo huinomayamaquin. 17 Honanmaquin sca jato yohiquin:

—Jatihibi mai mehabaan janoxon yocati xobo ta heen xobo jayaxihquiqui. ;Jascapa
huisha yama quin? Jai bi tah man jano yometsohtaibo joneti xobo man heen xobo jai
—jato jaquin. 8 Jan jascajahi sacerdote hapobo betan huishani honanbaan nincaquin.
Jatihibi tsamajaquetai jonibo jahuen honanmati joi qui rahtetaiya hahqui raquexon
jenquetsahaxon non jaa rehtetihin hihxon shinancanquin. 1° Bepiscaiya jema janinhax
bocani.

Jihui xanahi
(Mt 21.20-22)

20 Yamequirihbi huinonbahinxon tapon caman bimi jihui xanascai meracanquin.
21Jan yohuanipi shinanrihbixon sca Pedronen yohiquin:

—Jise, Hihbon. Hoa bimi jihui min hahqui yohuanipi ta pehua sca jaiqui —hahquin.

22Jesusen jato yohiquin:

—Papahon shinancoinnahue. 23 Hen mato yohinon nincanahue: jahuen jointinin
shinancoinyamaxonma bi shinancoinai jonin nea mahchi nescajaquin yohihiya, Huen-
itax, hian janin hueramehhue, jan yohihi quescabijaquin ta Papan hahxontihiqui.
Jan yohihi Papan jascascajatihi shinancoinaiya ta Papan hahxontihiqui. 24 Jaa copi
tah hen mato yohihi. Papa yocaxon man yocacaibobi man bihtihi shinancoinnahue.
Jascajaquin yocaxon ta man bihtihi. 25 Nihxon Papa yocaxon mato qui hohchataibo
shinanyamascanahue. Maton Papan rihbi naihohxon man hohchataibo shinanyamas-
canon. 26 Jascapa man shinanyamascatihi bi man shinanparihiya ta maton Papan rihbi
naihohxon man hohchataibo shinanbehnotimahihqui —jato jaquin.

Jesus hapohax yohuani
(Mt 21.23-27; Lc 20.1-8)

27 Jerusalen janin sca boribicani. Papan xoboho Jesus nichiya hahqui bocani sacerdote
hapobo, huishani honanbo, judiobaan hanibo. 26 Hahqui caxon yocacanquin:

—;Jahuaxon min jascajahin? ; Tsoan jascajahue hahca min jascajahin? —hahcanquin.

29 —Mato rihbi ta hen yocacai. Man hea yohihiya tah hen jahuaxon hen nescajahi
hean rihbi mato yohitihi. 30 ; Tsoan raana Juaman nashimapahonishquin? ;Papan nan?
;Jonibaan nan? Hea yohinahue —jato jaquin.

31Jaabo rahsi sca yocacahnanancani:

—Papan rahan, hih non jaiya ta jaan sca noque yocatihiqui, Papan raana Juaman
nashimahiya jahua jenquetsahin sca man jaa nincacoinyamanihquin? 32 ;Jonibaan
rahan, hih cahra non jatihin? —hihcani tsamajaquetai jonibo qui raquetax. Papan joi
yohinica Juan jai jatihixonbi shinanai copi jato qui raquecani. 33 Yocacahnananxon Jesus
yohicanquin:

—Non tah non honanyamahi —hihcani.

—Hean rihbi ta hen mato yohiyamahi, jahuaxon hen nescajahi —jato jaquin Jesusen.

Tiromajaquin teexonnicahbo
(Mt 21.33-46; Lc 20.9-19)

1Jaa patax queha joi sca Jesusen jato yohiquin:

—Huesti jonin cahen huai banahan. Banaxon chiquequin. Chiquexon macan
quenchajaquin, bimibo jentsinnoxon. Janoxon huai coirannoxon sca tapojascaquin.

Banaquin queyoxon sca caibo jahuen huai hinantahquin. Huai hihbo sca huetsa
main cahi. 2 Bimi tian jan hinantaho hihbobo qui jahuen joni raanquin, bimi texe
hinanahbo. 3 Nocotaiton rishquixon jahuabi bimijoma raanscacanquin. 4 Mequen bi
res nocotaiya huetsa jahuen joni sca raanrihbiquin. Nocotaiton mapo qui tsehuejaxon
tiromajacanquin. > Huetsa jahuen joni rihbi hapon raanrihbiquin. Jaa rehtecanquin.
Huetsa rihbi jascajacanquin, caibo rishquixon caibo rehtequin.

© Huesti sca jai, hahan jan shinanai jahuen baque huesti sca. Chini sca jaa jato
qui raanquin, heen baque ta nincatihcaniqui, hihxon. 7 Nocotaiya hinantaho hihbobo
yohinani: Nea ta jahuen papan huai hihboyaxihquiqui. Jaa rehtehi canon bonahue
jahuen huai noquenah sca janon, hihcani. 8Jaa bihxon rehtexon huai behro potacanquin.

9 ;Jahueja jascapahbo huai hihbaan jatihiquin? Joxon ta hinantaho hihbobo rehteyax-
ihquiqui, huetsabo sca huai hinantahnoxon.

10 ;Nescajaquin huishani joi man jisyamaniquin?
Tiroma ta jaiqui hihxon xobojahibaan potabohannihbo jihui ta hahqui xobojati jihui qui.
1 Papan ta jascajahiqui. Jan jascajahi jisish tah non rahtetai
—jato jaquin.

12 Jahuen huai joi jan yohihi jatoya jan joihi honanxon jaa xecotancatsihquibo bi
tsamajaquetaibo qui raquetax jaa janinhax boresscacani.

Hapo copijati jaiquin hihquibo
(Mt 22.15-22; Lc 20.20-26)

13 Yohuanquihnahbo jaamahi yohuanaiton bihnon fariseoboya herodianobo sca raan-
canquin. 14 Raanahbo hahqui caxon yohicanquin:

—Mian ta min ponte yohihi, Maestron. Non tah non honanai. Rabinxonma tah min
honanmahi. Tsohqui raquexonma tah min jatihibi jonibo min yohihi. Jahuabi joi huetsa-
jaxonma tah min ponte res noque yohihi. Papan joi ta min honanmacoinai. Cesaronen
noque cobranah noquen copijati joi jaiquin? ;Yamahihquin? ;Non copijatihin? ;Non
copijatimahin? —hahcanquin.

15 Jaabo hihcoinicamahi yohuanai honanxon jato yohiquin:

—;Jahuejanoxon man hea tanahin? Huesti coriquiya benahue hen jisnon —jato jaquin.
16 Huesti bohiboya jato yocaquin:

—;Tsoana hin, nea mapo? ;Nea huisha cahran? —jato jaquin.

—Cesarona rahan —hihcani.

17 —Cesaronabo Cesaro hinanrihbinahue. Papanahbo Papa hinannahue —jato jaquin
Jesusen.

Jan jascaraiya hahqui raquecani.

Non teehihtihin hihquibo
(Mt 22.23-33; Lc 20.27-40)

18 Saduceobo sca Jesus qui bocani. Tsoabi ta hahquirihbi huenitimahiqui hihquibo.
Nocotax yocacahcani:

19 —Moisesnin ta noque huishaxonnishqui, Maestron. Jahuen huetsa baquejahaxma
mahuataiya ta jahuen yononma jahuen chinipan bihtihiqui, jahuen bochan baque
janon hahqui baquejanoxon hahquin huishaquin. 20 Siete huetsabo ta janishqui.
Beboquihahnen ta haibo bihnishqui. Bichish bi mahuati, baquejahaxma. 2! Jahuen
chinipan sca ta jahuen yononma bihnishqui. Bichish bi mahuati, baquejahaxma. Jahuen
jochica jascarihbihi. 22 Siete rahsi jascari mahuati, baquejahaxma. Chini sca haibo

rihbi mahuati. 23 jPapan noque hahquirihbi huenihi tian jahuemehatona jaa haibo
hihyaxihquiquin, siete jatihixonbi haibojani? —hahcanquin.

24Jesusen jato yohiquin:

—Papan huishamani joi honanyamahax tah man jascarai, jahuen coshi rihbi ho-
nanyamahax tah man ponte yohuanyamabhi. 2> Mahuataibo hahquirihbi huenihi tian ta
Papan yonotibo naihoh queha jai quescapahbo bebobo jayaxihquiqui huanohahmabo.
Haibobo rihbi ta beneyahpatimahiqui. 26 ;Mahuanihbo hahquirihbi huenitimahiquin?
;Papan Moises yohini man jisyamaniquin, Moisesnin huishani janin hoa jihui namantiha
pishca joibo jaiton? Papan ta Moises yohinishqui: Abrahanen Papa Dios tah hen qui,
I[saaquen Papa Dios, Jacobon Papa Dios hahquin. 27 Mahuataibaanama bi jihuetaibaan
Papa Dios ta jaa qui. Jaamajaquin tah man shinanai —hahquin jato.

Non hihti nincati
(Mt 22.34-40)

28 Jaatian sca huishani honan huesti jato pataxi jahui. Jaabo yohinanai nincaquin.
Jesusen jato yohiquin sirijahi jisxon Jesus yocaquin:

—;Papan yohini joi non jahuemeha hihti nincatihin? —hahquin.

29 Jesusen sca yohiquin:

—Hihti nincati joi ta nea qui. Nincanahue, Israelibaan. Noquen hihbo Papa Dios
ta jaa huesti hihbo qui. 30 Miin Hihbohon shinanhue miin jointiboyaxonbi, miin
yoshinboyaxonbi, miin shinanboyaxonbi, miin coshiboyaxonbi. 31 Jaa pecaho ta nea qui.
Mihbe jihuetaibohon shinanhue, mihmebi min shinamehti hihqui quescarihbijaquin.
Nea rabe joi mentan ta hashoan hani joi yama qui —hahquin.

32]Jascajaha huishani honan joni sca yohuani:

—Ponte ta min jai, Maestron. Papa Dios huesti tah qui. Huetsa yamahi, jaa
huesti. Hihcoin tah min jai. 33 Noquen jointiboyaxonbi noquen shinanboyaxonbi
noquen coshiboyaxonbi noquen Papahon shinantixon, non noquebi shinamehti hihqui
quescarihbijaquin noquen hahbe jihuetaibohon shinanti ta Papa qui hinanti jatihibi
mentan hashoan siri qui. Jatihibi hindbo rehtexon Papa qui hinanti mentan hashoan
siri —hihqui.

34Jan honanax yohuanai jisxon Jesusen sca jaa yohiquin:

—Papan jihuemati hochoma ta mia qui —hahquin.

Jaa pecaho yocati qui raquecani jatihibi.

Cristo yocacahtai: ;jtsoan baque hea quin?
(Mt 22.41-46; Lc 20.41-44)
35 Papan xobohoxon honanmahahnan Jesusen jato yocaquin:
—;Jenquetsapahin huishani honanbaan nescajahiquin: Cristo ta David xohta qui
hahquin? 3¢ Dios Yoshiman shinanmaha ta Davidininbi yohinishqui:

Papan ta heen hihbo yohinishqui: Hea mecayaho tsahohue, miin rahuibo hen mia
namanjaxonnon caman.

37 Jaa yohihi, Heen hihbo, ta Davidininbi janishqui, jaanbi. ;Jenquetsahax sca jahuen
xohta hihtihiquin? —jato jaquin.
Coin coinxon hicha tsamajaquetaibaan nincacanquin.

Jaton haxemanicahbo Jesusen cahehi
(Mt 23.1-36; Lc 11.37-54; 20.45-47)

38 Honanmaquin jato yohirihbiquin:

—Huishani honanbo qui raquenahue. Chopa nenque sahuehax ta nihniti costan-
caniqui. Janoxon maroti janin caibaan jato hapon hahti rihbi ta costancaniqui. 3°Jaho
tsinquiti xoboho ta hashoan siribo tsahotibo rihbi queencaniqui. Fiesta tian ta jano
hashoan cacannicabo tsahotai janin tsahocatsihcanihqui. 4° Haibo yononmanen xobo
ta jahuen jahuequiboyabi bichincaniqui. Caibaan jato jisnon hihxon res ta chaijaquin
Papa yocacaniqui. Jascapahbo ta hashoan casticanyaxihquiqui —jato jaquin.

Yononmanen jan jai pishca hinanai
(Lc 21.1-4)

41 Jano Papa Dios hinanti coriqui naneti hoque tsahoxon jaton coriqui nanehibo
Jesusen jisquin, Coriquiyahpa jonibaan ta hichaxon hicha coriqui nanecannishqui.
42Jahuabijoma haibo yononma huesti joxon cahen nanequin, rabe coriqui pishca huesti
soro copitai. 43 Jahuen haxenicabo quenaxon sca Jesusen jato yohiquin:

—Nincanahue, mato yohinon. Jatihibi coriqui nanehibo mentan ta nea yononmanen
hashoan nanehiqui. 44 Hicha jaxon ta jaabaan nanecaniqui. Jahuabi jaxonma bi ta
neatohon jan jai pishca queyobahinihqui nanequin —jato jaquin.

13

Papan xobo huaxeyaxihquibo
(Mt 24.1-2; Lc 21.5-6)
1Papan xobohoh quehax cainaiton sca jahuen haxenica huestichin yohiquin:
—Maestron, yotihoparahbo macanbo, yotihoparahbo xobo jise —hahquin. 2 Jesusen
sca jaa yohiquin:
—;Nea hihtihosi xobobo min jisin? Ni huesti macanbi ta huetsa cahchian cahtsahoya-
mascatihiqui. Jatihibi ta potapaqueyaxihcanihqui —Jesusen jaquin.

Nete queyoti jaonahi honanti
(Mt 24.3-28; Lc 21.7-24; 17.22-24)

3 Picotax sca Papan xobo hoque tocan Olivos manan janin tsahotaiton Jesus yocacan-
quin Pedro, Jacobo, Juan, Andres, jaabo rahsichin.

4+ —Noque yohihue. ;Jahuentian jascajayaxihcanihquin? ;Jahua hahan honanti
jayaxihquiquin, min noque yohiha quescabi janon? —hahcanquin.

5 Jesusen jato yohiquin:

—Jisnahue. Mato parancanmis. © Jaa ta hen qui hihquish ta heen janen joyax-
ihcanihqui hicha. Hicha jonibo ta paranyaxihcanihqui. 7 Rehtenanaibo nincacax,
hocho rehtenanaibo joi rihbi nincacax raqueyamanahue. Nete queyorihyamanon ta
jascatihiqui. 8 Nahuabo ta hahbe nahuabo betan rehtenantihiqui. Quiquin hapon
jonibo ta huetsa quiquin hapon jonibo betan rehtenantihiqui. Huetsancobo ta mai
mihuanyaxihquiqui. Piti ta yamayaxihquiqui pihan hihquibo. Jascaraiboya ta hohmis
hohmisti pehocohtiqui.

9 Matobi coiramenahue. Casticannicahbaan tananon ta mato hinanyaxihcanihqui.
Haho tsinquiti xobohoxon ta mato rishquiyaxihcanihqui. Tinintibo bebon tah man
nihyaxihqui, quiquin hapobo bebon rihbi. Man tah man jato yohicoinyaxihqui. 10 Heen
joisiri ta jatihibi jonibo pari yohiti jaiqui. 1 Mato yahtanxon hinanaiya, jahua non jatihin
hihxonma masa shinanyamanahue. Mato jaatianbi hinanai yohuan yohiyaxahnahue.
Matonbi shinanaxma bi Dios Yoshiman yohuanmaha ta man yohuanyaxihqui. 12 Huetsa
jonin ta jahuen huetsabi hinanyaxihquiqui, rehtehahbo. Huetsa papan ta jahuen
baquebi jascajarihbiyaxihquiqui. Jaton papa, jaton mama rihbi rahuijaxon ta baquebaan
jato rehtemayaxihquiqui. 13Jatihixonbi ta mato jistahihmayaxihcanihqui man heen jane
jai copi. Jascahahbo bi ta mahuanoxon caman tenehi joni hean teehihmayaxihqui.

14Jan jano nihtima janin rahninti masajanica nichiton merahax mahchi quiri jabayax-
ahnahue, Judea mai mehahbon. Honanhue, nea quirica jisnican. 15 Xobo pemacanya
janinhax jahuequi bihbahini xoboho hihcopaqueyamayaxahnhue. 16 Huai chian teetax
rahcoti bichi joribiyamascayaxahnhue. 17 Tohoyabo betan xoma hahmahibo ta hohmis
hohmisyaxihquiqui. 18 Matsi tianbi jascayamaxahcabo Papa yocanahue.

19 Papan jato jonijamenoni yamanish ta rahma caman tsoan jisyamanibo tiromabo
netebo jayaxihquiqui. Jaax ta jahuentianbi jascapa hahquirihbi jaribitimahiqui. 20Jaa
netebo noquen hihbaan basimayamahiya cahen tsoabi baneyamahan. Jan caisnibohon

shinanxon ta jaa netebo basimayamayaxihquiqui. 2! Jise, nea ta Cristo qui hihqui-
boya nincayamanahue. Jise, hoa tah qui, hihquiboya hihcoinai shinanyamanahue.
22 Cristohaxma bi Cristohicamahi Papan joi yohihihcamahibo rihbi ta jatihiqui. Hahan
honantiboya hahan rahtetibo ta mato jismatihiqui, hahtipahxon Papan caisaibo paran-
noxon. 23 Jisnahue. Jascapahbo jatihibi jariyamanon ta hen mato yohiscai.

Noguebaque joyaxihqui
(Mt 24.29-35, 42-44; Lc 21.25-36)

24 Jaa hihti tiromabo pecaho ta bariyahpanbi bari xabayamascatihiqui. Hoxne
nete rihbi ta yamascatihiqui. 25 Naihoh quehax ta huishibo paqueyaxihquiqui. Hani
huishmabo ta bahinma sca cayaxihquiqui. 26 Jaatian ta nai cohin tocan hihti coshi
shinanya hihti xabatai hea noquebaque jahui hea jisyaxihcanihqui. 27 Jaatian tah hen
heen yonotibo raanyaxihqui. Raanah ta reboqui caxon, chiponqui caxon bari cainai quiri
caxon bari hihquihi quiri caxon jano nai chibechijaquehtancahuanaiton caxon jahuen
caisaibo tsinquiyaxihquiqui.

28 Pesto jihui jisquin hahcajaquin honannahue. Pesto pereocotax bochocohiya tah
man jene tian rahma jahui man honanai. 29 Jascajaribiquin hen mato yohihi quesca
sca jai jisxon hea noquebaque neno pishca sca jaonahi honannahue. 3° Man honannon
hihxon tah hen mato yohihi: rahma chini jihuetaibo queyorihyama jai bi ta hen
mato yohihi quesca sca jayaxihquiqui. 3! Naiya mai queyocahinai bi ta heen joi
jascabiyaxihquiqui.

32 ;Jahuentian jascapahbo jayaxihquiquin? ;Jahua neten, jahua hora? Tsoanbi ta
honanyamahiqui. Papan naihoh quehabaan yonotibaan bocabi honanyamaquin. Papan
baquen rihbi honanyamarihbiquin. Papa huestichin honanquin.

33 Jisnahue. Jahuentian jaa nete jotihiquin honanaxma coiramenahue. 34 Huesti joni
hocho catani jahuicama tah hen jatihi. Jahuen xobo janinhax cacatsihxon cahen jahuen
jonibo tee hihbomapaquequin. Huetsa jahuen tee, huetsa rihbi jahuen tee, jatihibi jaton
tee jato hihbomapaquequin. Xehpoti coirannicah rihbi yohiquin coiranhue, hahquin.
35 ;Jahuentian xobo hihbo joyaxihquiquin? ;Yamescaiya, yame pochinicon, hatapa
queotaiya, xaba paquetaiya? Man tan man honanyamahi. Jaa copi coramenahue. 3¢ Man
shinanyamahi tianbi joxon hoxahiton mato meramis. 37 Jatihibi jonibo hen yohihi
quescajaquin tah hen mato jai: coiramenahue.

14

Jesus bihti yohinanaibo
(Mt 26.1-5; Lc 22.1-2; Jn 11.45-53)
1 Pascua fiestaya chahoma paan fiesta rihbi nocoti rabe nete pishinaiya cahen
sacerdote hapobo betan huishani honanbo yohinani:
—;Jenquetsahaxon non Jesus paranxon bihtihin rehtenoxon? 2 Fiesta jai tian bihtima
ta jaiqui, hoa fiestajahi jonibo rehtenanmis —hihcani yohuani.

Haibaan Jesus hininjahi
(Mt 26.6-13; Jn 12.1-8)

3 Jaabo jascarai bi Betania jema janin Jesus pihi tsahoti Simoman xoboho. Simon ta
sipi paheyahpa japahonishqui. Pihi tsahotaiya huesti haibo jahui, hahan hininti nardo
xeniyahpa pomoya, hihti copi bi res hahan hininti. Jahuen pomo retequebahinxon
Jesusen mapo qui nardo xeni machiquin. 4 Machicaiya caibo rainyamahi:

—;Jahuejanoxon nea hahan hininti xeni jascajaquin yohyoquihquin? >Jaa nardo xeni
maromaxon ta trescientos denarios, hashoan rihbi, bihquehaniqui jahuabijomabo sca
coriqui pishca hinannoxon —hihcani, haibo qui rainyamahi.

6 Jesusen jato yohiquin:

—Jenenahue. ;Jahua jenquetsahin man jaa jatsanjain? Jan hea jascajaxonah ta siri bi
res qui. 7 Mato tocan ta jahuabijomabo jascabihi jatihiqui. Man queenai tianbi tah man

jato yanapanti hahtipahi. Huetsa tian ta mato tocan hea hihyamascatihi. 8 Jan hahtipahi
quescaja ta haibaan jaxonaxqui. Hea tsahonyahnoxon ta heen yora hea hininjahiqui.
% Yohicoin ta hen mato jai: jatihibi mai janinxon heen joi siri yohixon ta jaan hea
jascajaxonni yohiyaxihcanihqui, jaa haibo shinanxon.

Judasen Jesus paranxon bihmahi
(Mt 26.14-16; Lc 22.3-6)

10 Jaatian sca Judas Iscariote cahi. Jaa cahen Jesusen haxemati huesti, sacerdote
hapobo qui cahax jato Jesus hinanyahnoxon jato betan bexohi. !!Jan jascacatsihqui
nincacax coincoinxon yohicanquin:

—Mia tah non coriqui hinantihi —hahcanquin. Jenquetsahaxon hen hinantihin
hihxon Judasen shinanscaquin.

Cristo shinanhahnan piti
(Mt 26.17-29; Lc 22.7-23; Jn 13.21-30; 1 Co 11.23-26)

12 Chahoma paan fiesta pehocohti neten sca pascua carnero baque rehtehiboya
Jesusen haxenicabaan yocaquin:

—;Jahuerahnon non catihin, pascua fiesta mia pitijaxonnoxon? —hahcanquin.

13 Yocacah cahen rabe jahuen haxenicabo raanquin yohixon:

—Jema janin botannahue. Janoxon ta jeneyahpa poo maibehnani jahui jonin mato
behchixihquiqui. Hahbe botannahue. 14 Jan hihcohi janin xobo hihbo yocanahue:
Noquen maestron ta mia yohihiqui, Jahuerahnon hin, janoxon piti chique, janoxon heen
haxenicabo betan hen pascua fiesta pinon. 15 Bochiquiha hani chique ta mato jismax-
ihquiqui, misayahpa, tsahotiyahpa, moa hihrescai. Janoxon noque pitijaxontannahue
—jato jaquin.

16 Raana jema janin nocoti bocani. Jan yohihi quescabijaquin meracanquin. Pascua
fiesta sca pitijaxoncanquin.

17 Bepiscaiya jahuen doceyabi Jesus nocoti. 18 Pihi tsahoxon jato yohiquin:

—Man honannon hihxon tah hen mato yohihi: mato quiha huestichin ta hea
bihmatihiqui, hehbetan pihi huestichin.

19 Masa shinanxon jatihixonbi yocapaquecanquin:

—;Hea hen quin? —hahcanquin.

20 —Heen doce quiha huesti tah qui. Hen poseman netinai tason qui ta jaan rihbi
hehbetanbi jahuen poseman netinihqui. 2! Hea yohihi huishani joi jai quescari tah hen
mahuanoxihqui. Hahraai hih ta jatihiqui, hea bihmahi joni. Jahuentianbi jonijayamaha
ta jaa hashoan siribiresquehanihqui —jato jaquin.

22 pihanan sca posen bihxon Papa yocaxon tehcapaquexon jato hinanpaquequin.

—Bihnahue. Nea ta heen yora qui —hahquin. 23 Tason rihbi sca bihxon Papa yocaxon
jato hinanquin. Hinana jatihixonbi hahqui xehaquin.

24 —Nea ta heen jimi qui. Hicha jonibaan hohcha copijaquin tah hen heen jimi
potaxihqui. Mahuaquin tah hen mato hahxonbahinai. 25 Yohicoin tah hen mato jai: nea
xehati tah hen hahquirihbi xehayamascatihi. Janoxon Papan jihuemahi janinxon pari ta
hen behna sca xehayaxihqui —jato jaquin.

Pedro paranahxihqui
(Mt 26.30-35; Lc 22.31-34; Jn 13.36-38)
26 Papa qui behuahax sca Olivos manan janin boribicani. 27 Janoxon sca jato yohiquin:
—Jatihixonbi tah man hea potabahinnoxihqui, huishani joi jai quescajaquin: Carnero
coirannicah ta hen rehtetihi carnerobo potojahtani jabisihcani. 28 Hihquipi bi hahquir-
ihbi huenihah tah hen hea pari Galilea main cayaxihqui, man chini canon —jato jaquin.
29 Pedronen sca yohiquin:
—Jaabaan jatihixonbi mia potahi que bi tah hen hean mia potatimahi —hahquin.

30 —Yohicoin ta hen mia jai: hatapa rabe coti queori jaima tah min heen joni hihtima
min quimisha coti yohinoxihqui nea yamebi —Jesusen jaquin. 3! Jascajaha coshin sca
yohuani:

—Hea miayabi rehtehibaan bi tah hen miin joni hihtima hen yohitimahi —hihqui.

Jatihibi sca jascarih.

Getsemant huai chianxon Jesusen yocacai
(Mt 26.36-46; Lc 22.39-46)

32 Getsemant janeya huai janin sca bocani. Nocoxon sca jahuen haxenicabo yohiquin:

—Nenobi tsahopaquenahue, hen Papa yocatannon.

33 Jascajaxon Pedro, Jacobo, Juan, jaabo rahsi boquin. Hihti masa shinanscaquin
Jesusen. Rahte rahteti.

34 —Heen jointiboyabi tah hen bena benatai, hahan mahuati bena tah hen jai. Nenobi
banexon coirannahue —jato jaquin.

35Hoque pishca cahax beho racaxon Papa yocaquin, janoxihquibo jatimajati yocaquin.

36 —Papan, hea janoxihquibo jayamanoxahnon jahue, jatimajati hahtipahxon. Mian
tah min jatihibi hahti hahtipahi. Jaabi hea queenai quescayamahi bi mia queenai
quescahue —hahquin.

37 Joribixon jaabo hoxahiton meraquin. Hoxahiton meraxon Pedro yohiquin:

—;Min hoxayamahin, Simoman? ;Huesti hora pishca min coiranti hahtipahyamahin?
38 Coiranhanan Papa yocanahue mato hohchati queenmayamahabo. Maton shinaman
man coshiti shinanai bi tah man shinan coshi yamahi —jato jaquin.

39 Hahquirihbi caxon Papa yocarihbiquin. Jan yocacah quescajaquin yocarihbiquin.
40 Joribixon sca jato hoxahiton merarihbiquin, jaton bero quextojaqueti. Yocacah bi
jahua yohiti honanyamacanquin. 4! Jahuen quimisha coti sca catani joribixon jato
yohiquin:

—;Man tanti tantihi hoxaparihin? Senen ta jaiqui. Hora ta nocoscaiqui. Hea
noquebaque ta hohchayahpabo jonibo hinannoxihquiqui, bichibo hihxon. 42 Huenitax
canon bonahue. Jisnahue, hea bihmanica ta jahuiqui.

Jesus menexxon bohibo
(Mt 26.47-56; Lc 22.47-53; Jn 18.2-11)

43 Jan jascajahi betanbi Judas nocoti, jahuen doce quiha huesti. Hicha joni machi-
toyahpabo huinoyahpabo rihbi hahbetan becani. Sacerdote hapobaan raanah becani.
Huishani honanbo betan judiobaan hanibaan rihbi raanah becani. 44 Jato betan bexohax
bihmanica jato bebohi jahui. Hahan Jesus honanahbo jato yohibenanai:

—Hen hicotannoxihqui joni tah qui. Jaa bihxon coiranxon hiotannoxahnahue —jato
yohibenani jahui. 45 Nocotax res sca Jesus qui joxon:

—Hihbon —hahxon hicotanquin. 46 Hicotanaiya Jesus bihcanquin.

47Jesus bichiboya jaa patax nichi huestichin jahuen machito tsecaxon sacerdote hapon
yonoti reraquin bi jahuen pabinqui res paxtebahinquin. 48 Jesusen sca jato yocaquin:

—;Yometso bihquin hahcajaquin man hea bichin, machitoyahpa joxon, huinoyahpa
rihbi joxon? 49 Netetihibi Papan xobohoxon honanmahanan hen mato betan hihrasihi
bi tah man hea bihyamahipiqui. Jaabi huishani joi jai quescabi janon tah man nescajahi
—jato jaquin.

50Jato jascajanon jatihixonbi jaa potabahini jahuen haxenicabo jabati.

Jabatai beronan

51 Huesti beronanen cahen jahuen rahcoti res sahuexon Jesus chibanquin. 52Jaa rihbi
sca bichibaan bi jahuen rahcoti potabahinax chopanma sca hishtocanahi jabati cahi.

Tsinquixon Jesus cahehibo
(Mt 26.57-68; Lc 22.54-55, 63-71; Jn 18.12-14, 19-24)

53 Sacerdote hapo janin sca Jesus hiocanquin. Sacerdote hapobo, judiobaan hanibo,
huishani honanbo jatihibi jano tsinquicani. 5% Hiohibo bi hochoxon Pedronen jato
chibanbonaquin sacerdote hapon xobo jemanhihti janin hihconoxon caman. Jemanhi-
htin sca sacerdote hapon yonotibo betan pehchihi tsahoti.

55 Xobohoxon cahen sacerdote hapobo betan tsinquitaibaan jatihixonbi Jesus qui
yohuancointi joi benacanquin, cahexon rehtemanoxon. Benaxon bi merayamacanquin.
56 Hahqui yohuancoinihcamahi quesahi yohuanaibo hichahi. Jaa joiya huesti yohuan-
coinyamacani. 57 Caibo nihinahtax hahqui yohuancoini quescari quesahi yohuani.

58 —Nea mequeman xobojanihbo Papan xobo tah hen potapaqueyaxihqui. Quimisha
neten potahipixon tah hen huetsa rihbi sca xobojayaxihqui, mequeman hahcahma sca,
hih ta jaipishqui noquen nincanonbi —hihcani.

59 Jascaraibaan bi jaa joiya huesti yohuancoinyamacani.

60 Naponbi nihxon sca sacerdote hapon Jesus yocaquin:

—;Min jahua yohiti yamahin? ;Jahua yohuan neabo mihqui jaiquin? —hahquin.

61jascahah bi jahua hihyamahi. Neteti. Sacerdote hapon yocarihbiquin:

—;Mia min Cristo quin? ;Mia min noquen Papan siripan baque quin? —hahquin.

62 —Jaa tah hen qui. Coshiyahpaton mecayaho hea noquebaque tsahotai tah man
jisyaxihqui. Nai cohin tocan jahui rihbi ta man hea jisyaxihqui —jato jaquin Jesusen.

63 Jan jascajahiya sacerdote hapon sca jahuenahbi jahuen chopa huaxabahinxon
yocaquin:

—;Jahua copi non hashoan rihbi hahqui yohuanti benaparitihin? ¢4Jan tiromahi Papa
qui yohuanai ta man nincascai. ;Jahuejati man shinanain? —hahquin.

—Rehteti ta jaiqui —hihcani jatihibi.

65 Caibo hahqui toshbanhihcahini. Jahuen bemanan beracohxon rishquixon yocacan-
quin:

—;Tsoan mia rishquihiquin? Noque yohihue —hahcanquin.

Sacerdote yonotibaan sca bihxon rishqui rishquirihbiquin.

Pedro paranahti
(Mt 26.69-75; Lc 22.56-62; Jn 18.15-18, 25-29)

66 Naman jemanhihti janin Pedro nichiya sacerdote hapon yonoti haibo jano cahi.
67 Pedro pehchihi jisxon bejisquin sirijaxon yohiquin:

—Mia rihbi tah min Nazaret janinha Jesus manahi nihrasihi —hahquin. ¢8Jascajaha
jeenhihyamahi:

—Jahua rah tah min jai. Min yohuanai ta hen honanyamahi —hihqui. Jemanhihti
xehpoti janin sca Pedro nichi cahiya hatapa queoscai. ¢ Jan cahi jisxon yonoti haibaan
jano nichibo sca yohiquin:

—Jaa ta jato betan nihnicah qui —hahquin. 7° Haibaan jascajahi bi Pedro jeen-
hihyamahi. Jascama ta qui hihresi. Jaa pecaho pishca jano nichibaan sca Pedro
yohirihbiquin:

—Hihcoini tah min jato betan nihnicah qui. Mia ta min Galilea mai meha qui —
hahquin.

71 —Hen yohuancoinyamahiya Papan hea rehtenon. Papan hea jiscoina tah hen
yohuancoinai. Man yohihi joni tah hen honanyamabiresai —jato jaquin. 72 Jahuen rabe
coti sca hatapa queoti. Queotaiya cahen Jesusen yohiha joi Pedronen shinanscaquin:
Hatapa rabe coti queori jaima tah min heen joni hihtima min quimisha coti yohinoxi-
hqui. Jaa joi shinanax hihti benatax huaohihscai.

15

Pilatonen Jesus yocacai
(Mt 27.1-2, 11-14; Lc 23.1-5; Jn 18.28-38)

1 Xaba paquescaiya sacerdote hapobo, judiobaan hanibo, huishani honanbo, jaabo
rahsibi tsinquitax yohinani. Jesus menexxon hioxon Pilato hinancanquin. 2 Pilatonen
sca yocaquin:

—;Mia min judiobaan quiquin hapo quin? —hahquin.

—Min yohihi quesca rahan —hahquin.

3 Hahqui tiromahi yohuanquin sca cahen sacerdote hapobaan joi tsamanscaquin.
4 Pilatonen sca jaa yocarihbiquin:

—;Min jahua yohiti yamahin? ;Mihqui hicha yohuanquin joi tsamanaibo min
nincayamahin? —hahquin. 5 Yocacah bi Jesus jahua hihyamascaiya Pilato rahteti.

Jesus rehtetijahibo
(Mt 27.15-31; Lc 23.13-25; Jn 18.38-19.16)

¢ Pascua fiesta tian ta jan sipojani huesti Pilatonen jato picoxonpahonishqui, jaabaan
yocacai huesti picoxonquin. 7 Jaton quiquin hapo potacatsihquin, rehtenanxon huetsa
jonibo rehtehiton jan sipojanibo jai. Huesti cahen Barrabas janeya. 8 Tsamajaquetai
jonibo mapexon sca, jan jato hahxonpahoni quescajaquin Pilatonen jato hahxonnon
yocacanquin. ? Yocacatsihquibo bi jaan pari yocaquin:

—;Judiobaan quiquin hapo hen mato picoxonti man queenyamahin? —hahquin.
10 Sacerdote hapobo notsi notsixon hinanai honanscaxon jascajaquin. 1! Jascahah bi
cahen sacerdote hapobaan tsamajaquetaibo yohuanquihnquin sinamaquin, Jesus yoca-
tima shinanahbo. Sinaxon sca Jesusma bi Barrabas jan jato picoxonnon yocacanquin.
12 Jascajahiton Pilatonen jato yocarihbiquin:

—;Barrabas picoxonti man queenaiya maton quiquin hapo hahcaibo joni cahran? ;Jaa
hean jahuejatihin? —jato jaquin.

13 —jihuin hueonhue —hahcanquin coshin bi res.

14 —;Jahua copi nan? ;Jahua tiroma jaiquin? —jato jaquin Pilatonen. Jan jascahah bi
hashoan coshin sca yohuancani:

—Jihuin hueonhue —hahcanquin. 15 Jenimahabo sca Pilatonen Barrabas jato picoxon-
quin. Jesus rishquimaxon, jihuin hueonnon hihxon, bihnahue jato jaquin.

16 Bihnahue hahca hapon xobo chicho sca sontarobaan Jesus hioquin, pretorio janeya
xoboho. Jano hioxon sca hahbe sontarobo jatihibi quenacanquin. 17 Yancon chopa
sahuemaxon moxa maitijaxon maimacanquin.

18 —Jihuehue, judiobaan quiquin hapon —hahcanquin hapojahicamaxon.
19 Jascajaxon jihui taxon marishquicanquin. Hahqui toshbanhihcani. Hapojahicamaxon
hahqui raboxonen tisquihahpaquecanquin. 20 Hosanquin queyoscaxon yancon
chopa pecaxon jahuen chopa sahuemacanquin. Sahuemaxon jihuin hueonnoxon
sca hiocanquin.

Jihuin hueonaibo
(Mt 27.32-44; Lc 23.26-43; Jn 19.17-27)

21 Simon janeya joni cahchihoh quehax jahuex jano huinotaiton jahuen coros hia-
macanquin. Jaa ta Alejandro betan Rufo jaton papa hihpahonishqui, Cirene mai
janinhah.,

22 Jano Goélgota jane jaiton hiocanquin. Gélgota cahen mapo xaoya manan hihcatsi-
hqui. 23 Mirra rahoya vino mescoxon xehamacatsihquibaan bi queenyamahi. 24Jihuin
hueonscacanquin. Jahuen chopabo metisahcanquin. Tsoana banetihiquin hihxon
macan bero borasa qui nanexon chicoha huetsa pari cainaiya huetsan bihnon, huetsa
macan pari cainaiya huetsan sca bihnon.

25 Bari hihinahtaiya hueoncanquin. 26 Jahua copi rehtehiquin honanahbo hihxon
quirica sca hueoncanquin. Judiobaan quiquin hapo, hihqui jaa quirica. 27 Rabe yometsoh
rihbi hueoncanquin, huetsa jahuen mecayaho, huetsa jahuen memiho. 28 Jaatianbi ta
huishani joi quesca sca janishqui: Hohchataibo betan hihqui shinanxon rehtehah ta qui,
hihqui jaa joi.

29 Jano huinotaibaan sca jaton mapo bose bosehihcahinxon hosanquin.
—Heeeen. Papan xobo potapaquehipixon tah hen quimisha neten hihxon jaa xahnen
hen huenirihbiyaxihqui hih ta min jaipiqui. 3° Coros janinhax bototax mihmebi sca

teehihhue —hihcani.
31 Sacerdote hapobo, huishani honanbo betan jascarihbihi yohuani. Hosancanquin.

—Caibo teehihmaxon bi ta hahmebi teehihti hahtipahyamahiqui. 32 Criston, Is-
raelibaan quiquin hapon, coros janinhax rahmabi botopaquequihranhue, botoquihranai
mia jisxon non mia nincacoinnon —hihcani. Hahbe hueonahbaan rihbi hosanquin.

Jesus mahuascai
(Mt 27.45-56; Lc 23.44-49; Jn 19.28-30)

33 Barin manan tsacahiya sca jatihibi mai bahquishihcahinscai, bari racapaquenon
caman. 34 Bari racapaquetaiya sca Jesus coshin yohuani:

—Eloi, Eloi, ;lama sabactani? —hahquin. Papan Dios, Papan Dios, jjahua jenquetsahin
min hea jenescain? hihcatsihqui. 3> Jan jascahi nincaxon:

—Jisnahue, Elias ta quenahiqui —hahcanquin jano nichibaan. 3¢ Hishtocahinxon
huesti jonin xehati cachani qui taco quescapah maosahxon jihui taxo qui queonxon
sananhihnixon xehamaquin. Xehamaxon:

—Mananahue. Jaa botonnoxon Elfas jahui non jisnon.

37 Jaatian sca saisaihihquish Jesus mahuascai. 38 Jaatianbi ta Papan xobo janin
rontamehtai chopa chique huaxacahinnishqui, bochiqui janinhax naman caman. 3°Jesus
bebon nihxon jan jascari mahuatai jisish capitan sca yohuani:

—Hihcoini, nea ta Diosen baque qui —hahquin.

40 Hajbobaan rihbi ta hochoxon jisnishqui. Huetsa cahen Maria Magdalena, huetsa
cahen Marfa, hoa chinitai Jacoboya José jaton mama, huetsa cahen Salomé. Jano nihxon
ta jiscannishqui. 4! Galilea janin Jesus nichiya cahen jaabaan jaa chibanpahonish. Jaa
pimarihbipahonish. Jesus betan Jerusalen janin jahuipi haibobo rihbi ta jano nihxon
jiscannishqui, hichaxon.

Jesus tsahonaibo
(Mt 27.57-61; Lc 23.50-56; Jn 19.38-42)

42 Yantanscaiya cahen bahquish tantiti neten piyanoxon pitijacanquin, jaton pitijati
neten. 43 Jaa copi jahuen raque potahax Pilato janin caxon Jesusen yora Josepan
yocaquin. Jaa José ta Arimatea janinhah hihpahonishqui hahbe hapobo tsinquinica,
shinanyahpa joni. Papan jihuemahi jiscatsihqui jaan rihbi manaquin. 44 Jesus mahuascai
nincacax Pilato rahteti. Capitan quenaxon sca yocaquin:

—;Mahua sca jaiquin? —hahquin.

45 —Mahua sca ta jaaxqui —capitan jaiya jeenhihscai, Josepan jahuen yora bihnon.
46 Sdbana maroxon Jesus botonpaquexon sabananen rahcoxon macan xanquen po-
quinipibo tsahon chicho racanquin. Macan taranxon sca tsahon quini behpoquin. 47 Jan
jano tsahonai ta Marfa Magdalena betan Josepan mama Marian jisnishqui.

16

Jesus teehihribihi
(Mt 28.1-10; Lc 24.1-12; Jn 20.1-10)

1 Tantiti nete huinoscaiya hininjahi canoxon hahan hininti marocanquin, Marfa Mag-
dalena, Jacobon mama Maria, Salomé, jaabo rahsibichin. 2 Hahan semana pehocohtai
neten sca xaba honanax yamequiribi tsahon janin bocani. 3 Yohuanbonacani:

—;Hahan tsahon behpohipi macan tsoan noque taranbohanxontihiquin?  —

hihcanabhi.

4Jaa macan cahen hihtihosi. Jari jisxon moa taranbohanah meracanquin. 5 Tsahon
chicho hihcoxon joxo tariyahpa beronan mecayaho tsahotai meracanquin. Merahax
rahte rahtecani. Jaan jato yohiquin:

—Rahteyamanahue. Man tah man Jesus benahi Nazaret janinha Jesus hueonipibo.
Jaa ta huenitaxqui. Nenoma sca tah qui. Neno racanipi jisi benahue. 7 Yohihi sca
botannahue: Mato rihbi canon ta Galilea main Jesus caresscaiqui. Janoxon tah man jaa
jis'tiili, jan mato yohihipi quescabijaquin. Jahuen haxenicabo, Pedro rihbi yohitannahue
—jato jaquin.

8 Yohihah rahte rahtetax tastahihquish tsahon janinhax picotax bishquihihcanahi
bocani. Raquetax tsoabi yohibonahaxma bocani.

Maria qui sanareneni
(Jn 20.11-18)

9 Hihquipish bi hahan semana pehocohtai neten hihari huenitax roqui Marfa Mag-
dalena qui pari Jesus cainnish. Jaa haibo janinhah roqui siete tiroma yoshin jaan
piconish. 10 Caxon qui jaa Marian Jesus betan nihcahchihibo huinihi huaohihquiton
meraxon yohiquin:

11 —Hahquirihbi ta teehihquiqui. Hen ta hen jistanai —hah qui jan jai bi qui hihcoinai
shinanyamacanquin.

Jahuen haxenica rabe qui caini
(Lc 24.13-35)
12 Jaa pecaho roqui huetsapahax sca huetsa rabe qui caini, jemama qui cahiton.
Jahuen haxenica rabe. 13 Jaabo rabechin qui caxon texe yohihahbaan bi hihcoinai
shinanyamarihbicanquin.

Jesusen raantibo raanai
(Mt 28.16-20; Lc 24.36-49; Jn 20.19-23)

14 Jaa pecaho sca roqui jahuen once qui cainrihbihi pihi tsahotaiton. Hihquipish bi
hahquirihbi teehihscai jisxon yohihahbaan bi hihcoinai shinanyamahiboya roqui jato
hihti yohiquin, hihcoinai shinanyamahibo copi, jaton jointi chahomahi copi rihbi.

15 —Jatihibi main caxon jatihibi jonibo heen joi siri yohihi botannahue.
16 Nincacoinaiton man nashimahibo tah hen teehihmatihi. Nincacoinyamahibo tah
hen casticanyaxihqui. 17 Heen janen tah man caibaan tiroma yoshinbo picoyaxihqui. Joi
behnapan ta caibo yohuanyaxihquiqui. 18 Ronobo bichish bi ta hisinyamayaxihcanihqui.
Hahan mahuati paheyahpabo xehahax bi ta hisinyamayaxihcanihqui. Hisinaibo ta
mequeman meheyaxihcanihqui rohahahbo.

Jesus hinahihnascai
(Lc 24.50-53)

19 Jato yohi sca jan jaiya qui noquen hihbo Jesus naihohxon Papan bihinihninish,
jahuen mecayaho sca tsahonon. 20Jaabo sca ta jatihibinco caxon Papan joi haxemacan-
nishqui. Noquen Hihbaan ta jato yanapanquin hahan honantijaxonnishqui, jaabo
hihcoinai yohuanai honanahbo.

LUCAS
Lucasen huishani joi siri

Teofilon honannon jan yohihi

1Mihqui tah hen nea joi raanai, sefior Teofilon. Neno jenques japahonishquin hihxon
hichaxon huishati shinannihbaan bi tah hen hean sca huishaxon mia yohicatsihqui.
Z Cristo jomenoni jisnicahboxon ta jahuen joi yohinicabaan noque jaa joi honanmas-
canishqui, jaabaan jisnixon. 3 Min honannon hihxon tah hen hean rihbi huishapaqueti
shinanai. Neateman pehocohnish rahma caman jenques jaiquin jatihibi honanquin
sirijaxon tah hen huishaxon mia yohihi. *Jenquetsahpa yohuan jacoinnishquin min
mian rihbi honancoinnon tah hen nea huishahi.

Nashimanica baquexo picoyaxihqui

5> Judea main Herodes quiquin hapo japarihiya ta Zacarfas janeya joni janishqui.
Noquen Papa noque yocaxonnicah, jahuen joi haxemanicah. Abias baquebo betan
teenica. Jahuen haibo ta Elisabet janeya janishqui, yocaxonnica Aaroman chini baque.
¢ Jaa haibo betan bebo cahen rabebi pontejaquin shinanaibo, Papan yohini joibo
nincacoinaibo. Papan yononi quescabijaquin hahcaibo. Jascajati ta jaiqui hihxon Papan
yohihi quescabijaxon rabebichin jahua joibi pishinmayamaquin. 7 Jascapahbohax bi
baquejomabo. Jahuen haibo baqueyosma, yoxaboscai, jaa rihbi yosiboscai.

89 Hen mia yohihi quescari jaton coiranti nete nocotaiya cahen Abias baquebo
Papan xobo coirani jaax bocani. Jaton tee hahqui jano Zacarias cahi. Papan xoboho
hahan hininjati quetejatanhue hahca jano mapescai. 10 Chichoxon Zacarias huestichin
quetejahiya bi ta jemanhihti janin texe jonibo tsamajaquenishqui. Quetejati hora
nocotai quen jemanhihtinin tsinquijaquexon Papa yocacanquin. 1! Janoxon quetejati
janin nihxon sca, Papan yonoti hahqui sanareneni jahui Zacariasnen jisquin. Jahuen
hininjati pataxbi nihrenenai jisquin. 12 Jisish rahte rahteti. Hihti raqueti.

13 —Raqueyamahue, Zacarian. Min yocacai ta Papan nincaquihqui. Min hahqui
baquejaha ta miin haibaan tohoscaxon baque bihyaxihquiqui. Jaa pishca tah min Juan
janeyaxihqui. 14Jaa baque copi tah min jenimayaxihqui, hihti coincoini. Jan cainaiya
ta hicha jonibo rihbi jenimayaxihcanihqui. 15 Papan jis{ ta haniscaax shinanya joni
sca jayaxihquiqui. Pahe xehayosma. Mae, hompa, jascapa pahebo xehayamaquin.
Cainrihyamahiton bi ta Dios Yoshiman jaa hihbojayaxihquiqui. ¢ Jaa copi ta haniscaxon
jaan yohihah miin caibaan hichaxon jaton shinan ponteyaxihquiqui, jaton Papa Dios qui
hinamehxon. 17 Jahuen hihbo bebohi ta miin baque nihyaxihquiqui. Elfas yamanicaton
coshi shinanya ta nihyaxihquiqui. Jahuen yoshin siri Papan Elfas hinanni quescajaquin
rihbi ta jaa rihbi hinanah jaaya nihyaxihquiqui, jonibo shinan hinanbonahi nichi.
Jaton baquebohon shinanahbo jato shinan hinanquin. Hihti sirijaquin shinan sca
jadbo nincayosmabo yohibonaquin. Jaton Hihbo nincacatsihquibo jadbo hihxon ta jato
yohibonayaxihquiqui —hahquin Papan yonotinin.

18 Jascari Papan yonoti yohuani jaiya:

—;Min hihcoinai hen honannon, jahua min hea jismatihin? Jise. Hea tah hen
yosiboscai. Heen haibo rihbi yoxaboscai —hahquin Zacariasnen.

19Jaatian sca:

—Hea tah hen Gabriel qui, noquen Papa Dios bebon nihnicah. Yohitanhue hea Papan
jaah tah hen mia yohihi jahui. Jaa copi tah hen mia joi siri yohihi. 20 Hen mia yohihah
nincahue. Joyo sca tah min jatihi. Hen mia yohihi nocoyaxahnon caman tah min
yohuantimacahinscatihi, hen yohihah bi hihcoinai shinanyamahax. Hen mia yohihi
quescabi ta jayaxihquiqui, jahuen nete nocotaiya —hihqui Papan yonoti.

21 Zacarfas piconon caman jaa manati jemanhihtinin jonibo nichi. Papan xoboho jan
basihiya rahtecani. 22 Jaatian sca picoscai. Picotax bi joyoscai, Jascabi yohuantimac-
ahinxon behantanresquin. Jan behantan behantanaiya ta chichoxon Papan jismaha jan
jahuara jisbenanai honanscacannishqui.

23 Jaa pecaho sca jahuen xobon cati nete nocoscaiya jahuen xobon caresscai. 24 Jahuen
xobon jan nocotipi pecaho hahbetan hihquish jahuen haibo Elisabet tohoscai. Tohoxon
bi pichca hoxne jahuen toho paxajaquin jisyamahabo. Tsoabi yohiyamaquin. 25 Papan
ta hea hahxonihqui. Jonibo tocan hen hihtimahyamascanon ta jaa queenai tianbi hea
hahxonihqui, hihqui.

Jesus cainyaxihqui

26 Jan Elisabet yohiho seis hoxne sca ta Nazaret janeya jema janin sca Papan yonoti
canishqui, Papan raanah. Gabriel janeya, Papan yonoti. 27 Jano cahax huesti haibo
qui nocoti cahi. Marfa janeya haibo. Bebaan honanahma. Jaa bihyaxihqui joni ta José
janishqui, Davidinin chini baque. 28 Nocoxon sca Papan yonotinin yohiquin:

—;Min jascabi jayamahin, haibon? Mia ta noquen Hihbaan shinanihqui. Mihbetanbi
ta hihquiqui —hahquin.

29Jan jascahah, haibo rahte rahteti. Jan jascarai jahua hihcatsihquiquin hihqui, jahuen
jointi chicho res. 30 Rahtetaiton sca:

—Raqueyamahue, Marian, noquen Papa ta mihon jenimahiqui. 3! Jise. Min tah min
tohoscayaxihqui. Bebo baque bihxon sca tah min jaa Jesus janeyaxihqui. 32 Jaa ta
shinanya joni hihyaxihquiqui. Papa naihoh quehaton baque tah qui hih ta jayaxihcani-
hqui. Jahuen xohta yamanica Davidinin jihuetahbo ta Papa Diosen jaa hinanyaxihquiqui,
i?’ queyotaxma jan jascabi sca judiobaan quiquin hapo hihnon —hahquin Papan yono-

inin.

34Jascahah Marian yocaquin:

—;Jenquetsahaxon hen heen bene yamahi bi hen baque bihtihin? —hahquin.

35Jaatian sca:

—Dios Yoshiman ta mia hihbojahiqui. Papan coshi shinaman ta mia coiraniqui.
Jaa copi ta min bihyaxihqui baque yohihi, Jaa ta Papan baque qui, Diosen baque,
hihyaxihcanihqui. 3¢Jise. Miin tsabe Elisabet rihbi ta yoxabohax bi tohoyascai qui.
Baquejoma hihpahonish bi ta jahuen seis hoxne tohoya sca jaiqui. 37 Papan ta jatihibijati
hahtipahiqui —Marfa jaquin Papan yonotinin.

38 Jascahah:

—Hea tah hen qui, hih ca hen jai sen, heen Hihbaan jihuetah. Min hea yohihah
quescajaquin jan hea janon —hahquin Marian. Jaatian Papan yonoti caresscai.

Elisabet jisi Maria cahi

39 Papan yonoti jascaripi pecaho Judea main sca histon cacatsihquish Maria caresscai.
Mahchibo jano jaiton cahi, jan honanai jema janin nocoti cahi. 4° Nocotax sca
Zacarian xoboho mapeti. Min jascabi jayamahin, tsaben hahquin Elisabet hicotanquin.
41 Min jascabi jayamahin tsaben hahcai betan bi jahuen xahquin janin jahuen baquexo
tehquexihtani Elisabetnin honanquin. Dios yoshiman hihbojaha sca Elisabet coshin
yohuani:

42 —Hihti hahxon ta noquen Papan mia jaiqui. Miin xahquin janin jai baquexo ta
jaan mia hahxoniqui. 43 jHea jahua que ma bi min heen hihbaan mama hihquish min
hehqui jahuin? 44 Hihcoin tah hen jai. Jise, min hea yohihi hen nincacai betan bi
ta coincoinax heen xahquinhoh quehax heen baquexo tehquexihtanaxqui. 45> Noquen
Papan mia hinantijaxon yohihipi nincacoinax tah min hihti jenimascatihi —hahquin
Elisabetnin.

46 Marfa sca noquen Papa qui siripi yohuani:

Mia tah min hihti siri qui, Papan, hih tah hen jai, heen jointiboyabi.
47 Noquen Papa ta hea jihuemanicah qui. Jahan tah hen hihti jenimahi hih tah hen jai
noquen Papa yohihi.

48 Jahuen hina pishca res hen hihqui bi ta hehon shinanihqui. Hehon shinanxon jan
hahxonai copi ta jayaxihquibo yohuancoinsca jayaxihcanihqui. Papan ta jaa
hahxonnishqui hih ta jayaxihcanihqui hea yohihi.

49 Jahuen coshi shinaman ta hea hihti hahxonihqui. Jaa ta Papa Dios coin qui.

50Jan yohihi quescabijaquin non hahcaiboya ta noquehon jascabijaquin Papan shinani-
hqui.

51Jahuen mequen siripan hahxonquin ta jahuen coshi noque jismahiqui. Nincayosmabo
ta jaan rabinmahiqui.

52Hani quiquin hapobo namanjaxon ta jaton yohuanbo jato jenebahinmahiqui. Jahuab-
orabojomabo rihbi ta mehehiqui, hihti meyayahpa quescapahbo sca jadbo.

53 Pihan hihquibo rohahihriscanon jato piti siribo pimaxon bi ta hicha jahuequiyahpabo
picatsihcanahabo jato camahiqui.

54 [sraeli baquebo hahxontijanixon ta jan yohini quescabijaquin noque yanapaniqui,
noque jahuen jonibo quen.

55 Abraham yohinixon ta noquen xohtabo rihbi sca hahxontijanixon jan yohini quescabi-
jaquin hahxonscaiqui, jascabi sca janon

hihqui Marfa.

56 Elisabet janin cahen quimisha hoxnebo sca Marfa jihueti. Janohax res sca jahuen
xobon caribiscai.

Nashimanica caini

57 Jan cahipi cahchiqui sca jahuen tsaben jahuen baque bihresscaquin, bebo baque
pishca. Bichish, hihti jenimahi. 58 Hahbe jihuetaibo betan jahuen jenabo rihbi jeni-
macani. Hahan shinanxon ta noquen Hihbaan hihti hahxonihqui, hihcani. 59 Huesti sem-
ana huinoscaax jaya jahuen mama, jahuen papa cahi, jahuen jane huishamahi. Janoxon
honantijati janin caxon, hahan judiobaan honantijahahbo hihxon jaton baquexo jis-
maquin. Janohahbaan sca:

—;Jahuen papan janeya janon non Zacarfas huishatihin? —hahcanquin.

60 —Hahyamaquin rahan. Jahuen jane ta Juan qui —hihqui jahuen mama.

61 —Jaa janeya ta miin jenabo yamahihqui, tsoabi —hahscacanquin.

62]Jaatian sca jahuen papa cohantanquin yocacanquin:

—;Mian min jahua janecatsihquin?

63 Jahuen papan sca huishaquin hahcajaquin tabla pishca yocaxon bihxon, hahqui
huishaquin. Jahuen jane ta Juan qui hahquin huishaquin. Rahte rahtescacani, jan
huishahi jane jisish. ¢4 Jaatianbi jahuen jana choyocahinax Zacarfas yohuanscai.

—Hahxon tah min hea jai, Papan —hihscai. ¢ Jan yohuanscai nincacax, jaton
hahbe jihuetaibo rahte rahtescai. Jenquetsahax jahuen baquexo jaresscaiquin hihquish
janohahbo yohuan chanicanahiboya sca Judea mahchi janinbo jihuetaibo jaya res
yohuan yohuancani. @ Chanihibo nincaxon shinancanquin: Hahan Papan shinanai
baque tah qui, Jenquetsahpa joni jaa jayaxihquiquin, hihxon shinan shinancanquin.

Zacarias yohuanni
67 Dios Yoshiman hihbojaha jahuen papa yohuanai joi rihbi nincascacanquin. Jaa

Zacarias yohuanni ta nesca qui:

68 Hahxon tah min noque jai, Papan. Non tiromabohi copi noque casticanquin
mahuamatihi bi tah min noquehon shinanxon hahqui paxacahuanti joni noque
hinanscai.

69-70 Neateman miin joi yohinicaton janan min yohuanni quescabihi tah min rahma jai.
Davidinin chini baque tah min noque hinanai, quiquin hapoxon noque jihuemahi
jan jayaxahnnon tah min noque hinanai.

71 Noquen rahuibaan noque hihbojapanan ta jaan noque xahbanjamayaxihquiqui.
Noque jistahihmahibo jatihibi ta jaan pantetihiqui, noque jahuejayamascaabo.

72Noquen xohtabohon shinanxon min jato hahxontijani quescabijaquin tah min noque
hahxonscai, Papan. Min jato yohini quescabijaquin tah min noque hahxonscai.

73-74Jaton rahuibo qui hen jato xahbanjamahah ta raquexonma sca miin chini baquebaan
hea teexonyaxihquiqui hah tah min noquen xohta Abraham janiqui, Papan,
noque yohiquin.

75 Jaa yohicoinnixon tah min noque hahxoncoinscai, Papan. Sirijaquin shinanhahnan
sca non janon. Tiroma shinanjomabo non jihueti hahtipahscanon. Mahuanoxon

caman non jascabi sca mia shinanhahnan jihuenon tah min noque hahxonai,
Papan

Papa Dios jaxon, jahuen baquexo rihbi sca Zacarfasnen yohiquin:

76 Naihoh queha Papan joi yohinica ta mia hihtihi, baquexon. Noquen Hihbo beboxoni
tah min nihyaxihqui, jonibo yohiquin shinan hinanbonaquin. Noquen Hihbo
nincati shinan jato hinanbonaquin.

77 Jatohon shinanxon noquen Papan jaton hohcha sohuaxona jahuen baquebo sca
jihuenon tah min jato honanmabonayaxihqui.

78 Noque jisi noque qui botopaquexon ta Xaba Hihbaan noque xabajayaxihquiqui.

79 Bahquish chian jihuetaibo ta xabajaxonyaxihquiqui. Mahuati qui raqueti jihuetaibo ta
xabajaxontihiqui, hahan jihueti bahin sca nichibo

hihqui Zacarfas.

80 Jascapa cainnish cahen jahuen baque hanicahuani. Jahuen shinan caicanahi.

Jahuen Hihbaan joi yohiti nete janon caman cahchiho res nichi jihueti.

2

Jesus cainai
(Mt 1.18-25)

1 Jaatian ta Cesaro Agostonen jahuen jonibo yohinishqui, jatihibi jonibaan jane
huishapaquehahbo. 2Jascajati jan yohimenoni tah qui, Siria main Cirino jaton tininti
hihpahoni tian. 3 Cesaronen jascajaquin yonohah ta jaton jemabo janin jatihibi jonibo
bocannishqui, jaton jane huishahahbo. # Galilea mai janinhax José rihbi cahi, Nazaret
jema janinhaxbi. Judea main cahax, jahuen xohta Davidinin jema janin nocoti cahi. Jaa
jema ta Belen janeya qui. Davidinin chini baquehax copi ta jano canishqui. 5 Tohoyascai
jahuen haibo hihyaxihqui ta Marfa hahbetanbi canishqui. Jaan jaa bihyaxihqui copi
jahuen jane rihbi jahuen benenahyabi huishahbo. ¢Jano nocoxon Marian jahuen baque
jan bihnoxihqui honanscaquin. 7Jano jai xobo bocho rahsi jaiya jahuenrahnon hoxa-

timahiya ganado xobohoxon sca jahuen bihmenohi baquexo bihxon, chopan rahcoxon,
vacan piti racanxonti janin racanquin.

Carnero coirannicahbo qui Papan yonotibo cainai

8 Jaatian rihbi ta jaa maibo janin carnero coirannicahbo janishqui. Jaton xobo hoché
copi ta pastochianxon jaton carnerobo coiranshinacannishqui. ° Yame coiranaiton
jato qui Papan yonoti cainquihrani. Papan xaba rihbi jato janin xabarenenaiya rahte
rahtecani.

10 —Raqueyamanahue. Joi siri mato yohihi tah hen jahui, jatihibichin nincacax
jenimahabo. 1! Nea netenbi ta Davidinin jema janinxon huesti haibaan jahuen baque
bichishqui, mato jihuemanica coin noquen Hihbo Cristo. 12 Hahan honanti sca tah hen
mato yohihi: chopan rahcohah vacan piti racanxonti janin racatai tah man jaa meratihi.
Jistannahue —hahquin Papan yonotinin.

13 Jaatian sca hahchonquihrani hicha Papan yonotibo sanareneni. Papa qui yohuani
siricani.
14 Noquen naihoh queha Papa ta hihti coshi shinanya qui. Nai nequebihahbohon hihti
shinanxon ta hahan sirijaquin shinanti shinan jato hinanihqui, hihcani.

15 Papan yonotibo naihoh boresscaiboya sca carnero coirannicahbo yohinancani:

—Noquen Hihbaan noque honanmaha jisnon bonahue. Belen janin canon bonahue
—hihcani.

16 Bishquihihcanahax sca nocoxon Mariaya José meracanquin. Jisibo bi vacan piti
racanxonti janin baquexo racati. 17 Honanscaax janohax joquin sca Papan yono-
tinin noque yohihah tah non jistanai, hihxon sca jatihibi jonibo yohibenacanquin.
18 Yohihahbo jatihibi rahtecani. Coirannicahbo yohuanai joi jahua hihcatsihquiquin
hihcani, rahtetax. 19 Rahtetaibaan bi Maria rahteyamahi. Jaan cahen jahuen jointinin
shinanresquin, chanihibo joibo shinanquin. 20 Jaatian sca coirannicahbo jaton pasto
janin nocorihbicani. Noquen Hihbo ta coshi shinanya qui hihcani.

—Min noque yohihipi jatihibi tah non jistanahqui, Papan. Min noque yohihipi
quescabi tah qui. Hahxon tah min noque jai —hihcani.

Jesus baquexo jismahibo

21Jan cainipi huesti semanan sca honantijamaxon Jesus janecanquin. Jahuen maman
xahquinho jahuabi nanéyamaparihiya, Jaa tah man Jesus janeyaxihqui, Papan yonotinin
jato jaho quescabijaquin janescacanquin, Jesus janeya janon.

22 Man baquexo janeho huesti hoxne senennon caman tah man Papan xobo qui
samatihi hahquin ta Moisesnin huishanishqui. Jaa copi jascajacanquin. Jahuen hoxne
senenscaiya Papa hinani sca baquexoya bocani, Jerusalen janin. 23 Papan joi janin ta
jascajati huisha jaiqui: Jahuen maman bihmenoho bebo baque jatihibi yohihi tah man
Papanah ta qui hih man jatihi, Papa hinani. 24 Huetsa rihbi ta jaiqui, Papan huishamani:
Haibaan baquexo bichipi copi rabe nobex hinanyamaxon rabe coma pishca mohitahpa
noquen Papa Dios hinanxon rehtexonquin, hihqui jaa huisha.

25 Jascajati joi copi Jerusalen janin bocani. Jaatian rihbi ta Jerusalen janin Simon janeya
joni janishqui. Pontejaquin shinanai joni. Noquen Papahon shinanai joni. Noque jahuen
jonibohon shinanxon noque jihuemanica Papan raantihi honancoinax manatai joni. Jaa
hihbojaxon ta Dios Yoshiman honanmanishqui. 26 Papan raanai joni jisishma mahuati
tah min jatimahi, hahquin Dios Yoshiman. 27 Papan xoboho sca Dios Yoshiman hihuehah
Simon nocoti. Jaatianbi jano Papan huishamani joi jai quescabijahi Jesusen papa betan
jahuen mama rihbi jahui, Jesus hihuehi. 28 Jaya mapetaiton sca jaton baquexo bichinxon
Simoman hicotanquin. Chihtoxon noquen Papa yohiquin.

29 Hihti sirijaquin sca tah hen shinanai, Hihbon. Hea yohinihxon tah min jaabijahi.
Mihqui caresscanoxahnpan.

30 Min raanai noque jihuemanicah tah hen jisresscai, Papan.

31]atihixonbi jisibo hihxon tah min raanscai.

32 Mia honanyamapahonihxon bi ta nea baque copi noquen nahuabaan rihbi mia
honanscatihiqui. Noquen caibo rihbi ta miin joniboxon nea jisish hihti siribohi
yohuanyaxihcanihqui, Papan

hihqui Simon.

33 Jaton baquexo yohihi Simon jascaraiya jahuen papa betan jahuen mama rahteti.
Rahtetaiboya:

34 —Noquen Papan ta matohon shinanihqui —hihxon, baquexon mama bejisahnan
sca, jahuen baquexo yohihi yohuani— Jise. Nea copi ta hicha noquen caibo jascabi
behnoti sca jaticaniqui. Hicha rihbi ta nea copi jascabi sca jihuetihiqui. Hahqui ta
caibo rihbi tiromahi yohuanyaxihquiqui. Noquen Papa hahan honantihi bi tiromabohi
yohuani. 35 Jonibo jenquetsahpa shinanyahpabohin non honannon ta neatohon noque
yohiyaxihquiqui. Mian rihbi tan min jointi machexehxon masa shinanyaxihqui —hihqui
Simon.

36 Jano rihbi ta huesti haibo janishqui, Ana janeya. Fanuelnin baque, Aserin chini

baque. Papan shinanmahah yohuannica haibo. Xontacohax jahuen bene betan siete
bari jihuenish bi jahuen bene mahuataiya yononma sca banenish yoxaboscai. 37 Ochenta
y cuatro bari jai bi sca yoxabohax bi Papan xoboho nihxon bariyahpan, yame rihbi piti
tenehahnan Papa yocaquin. 38 Simon betan nichibo merahax:

—Hahxon tah min noque jai, Papan. Jaa jisish tah hen hihti jenimahi —hihqui haibo.
Jerusalen janin jihuetaibo sca yohihi cahi. Papan jihuemanica jopahinon hihquish
manataibo jatihibi sca ta yohinishqui, Jaa ta jaresscaiqui, hahquin.

Nazaret janin boribihibo
39 Jaatian sca Papan yohinih quescabijaquin queyohax Galilea main sca cahi Jesusen
mama betan jahuen papa caribihi. Cahipish Nazaret jema janin jaton xobon nocorihbis-
cacani. 4°Jano jihuenish sca jaton baque haniscaax coshiscai. Hihti honan. Hahan Papan
hihti shinanai joni.

Papan xoboho Jesus nocotai

417atihibi bari tian ta Jerusalen janin jahuen mama betan jahuen papa capahonishqui.
Pascua fiesta tian jano fiesta huinoti bocani. 42Doce bari Jesus jaiya sca jaabo hihpahoni
quescari fiesta huinoti jano bocani. Jaa rihbi jato betan cahi. 43 Fiesta queyoscaiya sca
jaton xoboho jonoxon beribicani. Jema janin jaton baque banetai bi honanaxma jahuen
papabo joribicani. 44 Jahuen chahibo betan jaa rihbi jahui shinanax nihbahinahi becani.
Bepi sca jaton baque yamajaxon jato betan jahuibo janin sca benacanquin. Jaton jenabo
yocacah bi yamahi. 45> Benacasquimahax sca Jerusalen janin benahi boribicani, rabebi.

46 Jano quimisha neten benacasquimacanquin. Benabonaxon sca Papan xoboho hax-
emanicahbo betan jaa tsahotai meracanquin. Haxemanicahbo yohuanai nincanoxon,
jano jaa tsahotai merascacanquin. Hashoan honancatsihquin jato yocarihbiquin. Jato
betan yohinani tsahotai. 47 Jan honanxon yohuanquihna haxemanicahbo rahteti.
Nincaqui jano tsahotaibo rihbi rahteti. 48 Papan xobo janin jahuen haxemanicahbo
yohuanquihnaiton merahax jaabo rabe rihbi rahte rahteti.

—;Jenquetsahpahin min noque betan cayamahipiquin, baquen? (Min
honanyamahin? Masa shinanhahnan tah non mia benacasquimahipiqui —hahquin
jahuen maman.

49 —;Jahua copi man hea benarahsihin, maman? ;Heen Papan teebo jisti hea jai
man honanyamahin? —jato jaquin. 5°Jascajaha bi jan yohihi jahua hihcatsihquiquin
honanyamacanquin.

51Jaatian sca Nazaret janin jato betan caresscai. Nococani. Jano jihuescacani. Jahuen
papan, jahuen maman yohihah quescabijaquin hahquin. Hicha bari huinoscai bi hen
huishaxon mia yohihi jatihibi jahuen maman shinanpariquin. 52Jano jihuetax ta Jesus
haninishqui. Jahuen shinan rihbi caicanahi. Jano jaibaan jisi ta siri joni jaa janishqui.
Papan jisi siririhbihi.

3

Nihi naman mehax Juan yohuanai
(Mt 3.1-12; Mr 1.1-8; Jn 1.19-28)
1Jasca sca janibaan ta huetsa quiquin hapo jaresscanishqui, Tiberio janeya. Quince
bari sca jaa jaton hapo jaiya cahen jonibo jisxonnicah rihbi jai, jahuen gobernadorbo.
Judea main jahuen gobernador ta Poncio Pilato janeya janishqui. Jaatian rihbi ta
Galilea main Herodes haponishqui. Herodesnin huetsa Felipe ta Iturea main sca
haponishqui. Traconite janinbo rihbi jahuen mai, jaa hihboti. Janohax ta Abilinia
janinbo Lisaniasnen hihboti janishqui. 2 Anas betan Caifas rihbi ta judiobaan quiquin
yohuan hihbobo janishqui. Jaabo rahsi hapobo jaiya sca ta jano tsoa jihueyamahi janin
jihuexon noquen Papa yohuanai Juaman nincanishqui. Jaa Juan cahen Zacarfasnen
baque. Papa yohuanai nincacax jaa joi yohihi sca nichi. 3 Jordan huean janinbo sca
nihnichi. Quetanhihnibahinxon quetanpaquebahinrihbiquin. Yohibonahi nichi.
—Noquen Papan maton hohcha sohuanon shinan siri sca bihnahue. Shinan
behnayahpa man jaiya hen mato nashimanon benahue —Juaman jaquin yohibonaquin.
4]safasnen rihbi ta Papan joi yohinicaxon jaa yohihi neateman huishanishqui.

Jano tsoa jihueyamahi janin tah hen quenahi: Noquen Hihbo hahan jonon bahixon-
nahue. Pontequin bahixonquin.

5 Mai xanquen jatihibi tah man bochojabonatihi. Mahchi jatihibi rihbi tah man
mapaquin mispanjabahintihi. Mayabo rihbi tah man pontetihi. Xanquen
xanquenaibo rihbi sirijabonaquin.

¢ Jaatian ta Papan raanah jihuemanica joresscai jatihibi jonibaan jisyaxihquiqui

hah ta Isafasnen janishqui huishaquin.

7 Isafasnen jascajani copi ta nashimamahi behibo Juaman yohinishqui:

—Papan ta mato casticantihiqui. ;Tsoan mato Papan mato castanmis yohihah man
neno jabaquihrani jahuin, rono papayahpabon? 8 Maton shinan pontejacoinax siri
shinanya sca jihuenahue hih ca hen jai sen, maton shinan honanahbo. Noquen Papa
ta Abraham qui hihyamarihbinahue. Nea macanbo ta Papan jonijati hahtipahiqui,
Abrahanen baquebo sca janon, hahan Papa jenimahibo sca janon. 9 Jihui reranoxon
hahcajaquin ta jahuen yami bihxon Papan tarescaiqui. Siri bimijomabo tarexon
cohaquin hahcajaquin ta tiroma shinanyahpabo Papan casticanscaiqui. Shinannahue
—jato jaquin. 10 Jascahah yocascacanquin.

—;Hicon nan? ;Jahueja sca non jatihin?

Yocacahbo sca jato yohiquin:

—Rabe cotonyahpaxon cotonjoma joni huesti hinannahue. Pitiyahpaxon, jascajaquin
rihbi pitijoma joni hinannahue jan pinon —jato jaquin.

12Jaatian sca coriqui cobranaibo rihbi becani. Jaan jato hihquimatanquin nashimanon
hihquish becani. Nocoxon sca yocacanquin:

—;Noquen non jahuejatihin? —hahcanquin.

13 —Hapon mato yohihi tihi res cobrannahue. Man mahuinmamis —jato jaquin.

14 Sontarobaan rihbi sca yocaquin.

—Noque rihbi sca yohihue. Sontaroxon non jenquetsahatihin —hahcanquin. —Man
tah man tsoabi tahtijaxon jahuabi bichintimahi. Quesaxon bichintimarihbihi. Maton
hapobaan mato copijahi res bihxon jaa res bihti shinannahue —jato jaquin.

15 Juaman jascajahiya manahihti quenichibo shinamehti:

—Jaa tsi ra Papan caisai joni quin —hihcani, Juan yohihi jaton jointinin shinamehti.
16 Jascaraiboya:

—Hean hen mato jenen nashimahi bi ta hea mentan hashoan coshi joni jahuiqui.
Ni jahuen sapato risbi pecaxonti tah hen senenyamahi jaa hihti siri copi. Jaan ta
jahuen yoshin siri mato hinantihiqui chihi rihbi mato maracanquin. 17 Chishpo nihuen
potanon hihxon bero romishin potaquin hahcajaquin ta Papan xecoscaiqui. Bero rahsi
tsamatai tsinquixon sca jahuen bexojati janin niaxon bi ta nocayosma chihin chishpo
mapojayaxihquiqui —jato jaquin.

18 Jascapahbo joibo ta jato hicha yohinishqui, nincacoinahbo. Joi siri jato ninca-
maquin. 19 Siri joibo jan yohihi que bi ta quiquin hapoxon Herodesnin bihmaxon sipo
xoboho Juan tsahonnishqui. Jascatimahi bi tah min miin huetsan haibo betanbi hihqui,
Juaman jaho copi Herodesnin jaa sipo xoboho tsahonquin. Jatihibi jan tiromajaquin
hahni Juaman yohiho copi rihbi sipo xoboho tsahonquin. 20 Hihti tiromaxon bi ta
hashoan sca tiromajaquin Herodesnin Juan bihnishqui.

Juaman Jesus nashimahi
(Mt 3.13-17; Mr 1.9-11)

21 Jaabi, sipo xoboho Herodesnin jaa tsahonyaxahnon ta Juaman jato nashimapa-
honishqui, jato nashimanon hihquish hahqui nocotaibo. Jascapahbo nashimaxon ta
Jesus rihbi nashimanishqui. Nashimaha ta noquen Papa yocanishqui. Yocacahnan,
nai quehpemehtai jisquin. 22 Jaton jisnonbi sca naihoh quehax nobex quescapah
botopaqueti jahui jisquin. Naihoh quehax yohuanairihbi nincacanquin. —Mia tah min
jahan hen queenai heen baque qui. Mihon tah hen hihti jenimahi —hihqui.

Jesucriston xohtabo
(Mt 1.1-17)

23 Jaa pecaho ta joi siri yohibonahi sca Jesus nihnishqui, treinta bari jaax. Jonibaan
jisi cahen jaa Josepan baque. Jahuen chahita cahen Heli. 24 Heli sca cahen Mataten
baque. Matat cahen Levin baque. Levi cahen Melquin baque. Melqui cahen Janan baque.
Jana cahen Josepan baque. 25José cahen Matatiasnen baque. Matatias cahen Amosen
baque. Amos cahen Nahuman baque. Nahum cahen Eslin baque. Esli cahen Nagainin
baque. 26 Nagai cahen Maaten baque. Maat cahen Matatiasnen baque. Matatias cahen
Semeinin baque. Semei cahen Josepan baque. José cahen Judapan baque. 27 Juda cahen
Joananen baque. Joana cahen Resan baque. Resa cahen Zorobabelnin baque. Zorobabel
cahen Salatielnin baque. Salatiel cahen Nerin baque. 28 Neri cahen Melquin baque.
Melqui cahen Adin baque. Adi cahen Cosamam baque. Cosam cahen Elmodamen baque.
Elmodam cahen Erin baque. 2° Er cahen Josuepan baque. Josué cahen Eliezernin baque.
Eliezer cahen Joriman baque. Jorim cahen Matatinin baque. Matat cahen Levin baque.
30Levi cahen Simeonen baque. Simeon cahen Judapan baque. Juda cahen Josepan baque.
José cahen Jonaman baque. Jonan cahen Eliaquim baque. 3! Eliaquim cahen Meleanen
baque. Melea cahen Mainanen baque. Mainan cahen Matatanen baque. Matata cahen
Nataman baque. Natan cahen Davidinin baque. 32 David cahen Isaipan baque. Isai cahen
Obedin baque. Obed cahen Boozen baque. Booz cahen Salmonen baque. Salmon cahen
Naasonen baque. 33 Naason cahen Aminadab baque. Aminadab cahen Adminen baque.
Admin cahen Arnin baque. Arni cahen Esroman baque. Esrom cahen Faresen baque.
Fares cahen Judapan baque. 34Juda cahen Jacobon baque. Jacobo cahen Isaaquen baque.
I[saaque cahen Abrahanen baque. Abraham cahen Tarepan baque. Taré cahen Nacoren
baque. 35 Nacor cahen Seruquen baque. Seruque cahen Ragaunen baque. Ragau cahen
Peleg baque. Peleg cahen Eberin baque. Eber cahen Salan baque. 3¢ Sala cahen Cainanen
baque. Cainan cahen Arfaxad baque. Arfaxad cahen Seemin baque. Seem cahen Noeman
baque. Noem cahen Lamequen baque. 37 Lamec cahen Matusalenen baque. Matusalé
cahen Enoquen baque. Enoc cahen Jaretan baque. Jaret cahen Mahalalelnin baque.
Mahalalel cahen Cainanen baque. 38 Cainan cahen Enosen baque. Enos cahen Setin
baque. Set cahen Adaman baque. Adam cahen Papa Diosen baque.

4

Tiroma yoshiman Jesus tanahi
(Mt 4.1-11; Mr 1.12-13)

1 Dios Yoshiman shinanyahpahax sca Jordan huean janinhax Jesus cahi. Cahi, Dios
Yoshiman jano cahue hahca, jano tsoa jaitonma sca cahi. 2 Cuarenta neten jano
nihnixon bi ta jahuabi piyamanishqui. Tiroma yoshiman sca ta hohchamacatsihquin
tana tananishqui. Jahuen cuarenta neten sca hihti picatsih sca jaiya sca Satanasnen
tanarihbiquin.

3 —Papa Diosen baquexon, toa macan yohihue, piticahinscanon —hahquin.

4Jascajaha:
| —Piti res jaax jihuetima tah man jai hah ta Papan janishqui huishamaquin —hahquin

esusen.

5 Jaatian sca queya maniquihnxon bochiquixon sca jatihibi mai janin jai jemabo
Satanasnen jismarenenquin.

6 —Hoa jatihibi ta Papan hea hinannishqui. Queenxon tah hen mia hinantihi, mian
sca jato hihbojanon. Jaton jahuabora jatihibi mina sca hihnon. 7 Hea bebon min
miin raboxonen nichish betihihpaquexon yocacah tah hen mia hinantihi —hahquin
Satanasnen.

8Jascahah:

—Miin Papa Dios huesti tah min yocatihi, jaa huesti qui tah min betihihpaquetihi hih
ta Papa jaiqui jahuen huisha joi janin —hahquin Jesusen sca.

9 Jaatian Jerusalen janin sca Satanasnen hioquin. Jano sca Papan xobo pemacanya
Jesus penimaxon:

—Papa Diosen baque hihquish nenohax cayahue. 10 Jahuen yonotibo ta Papan
yohitihiqui, mia coiranabo hih ta jaiqui Papan huishani janin. Cayahue. 1 Jahuen
mequeman ta mia bihtihiqui, macan qui min joxcorohyamanon hih ta jaribinishqui
jahuen quirica janin —hahquin Satanasnen.

12Jascahah bi:

—Hea cahra hahxoncointihiquin, tanapan hihxon, Miin Hihbo Dios tanayamahue hah
ta Papan janishqui —hahscaquin Jesusen.

13 Satanasnen hohchamacatsihquin bi jenquetsahaxon bi hohchamatimahiya sca Jesus
jenebahini caresscai, joribiyaxahpan hihquish.

Galilea mainxon Jesusen yohimenohi
(Mt 4.12-17; Mr 1.14-15)

14 Jaatian Jesus rihbi joresscai. Dios Yoshiman coshi hinanah, Galilea main sca cahi
jahui. Nocotaiya, Papan coshiyahpa ta jaa qui hihqui jano jihuetaibo sca yohuan
chanicanahi bocani jatihibi janin. 15 Jaton tsinquiti xoboho mapexon ta jato haxema-
pahonishqui. Jan yohihi nincacax, nea ta Papan raanai joni qui hihscacani.

Nazaret jema janin Jesus nocotai
(Mt 13.53-58; Mr 6.1-6)

16 Jaa pecaho Nazaret jema janin sca Jesus nocoti cahi, janohax jan hanini janin sca
nocoti. Jan japahoni quesca sca tantiti neten jaton tsinquiti xobo janin jato betan
tsinquiti cahi. 17 Tsinquitaibaan sca noque nincamarohahue hahxon Isaiasnen huishani
quirica hinancanquin. Jato nincamanoxon sca nihxon quirica quehpenxon jano nea joi
jai benaxon jato nincamaquin.

18 Dios yoshiman ta hea hihquihiniqui. Jahuajomabo joi siri hen yohinon ta hea cais-
nishqui. Caisnixon ta hea raannishqui, hindbo hen piconon hindboma sca jadbo.
Benchebo rihbi hen yohinon ta hea raannishqui hahquirihbi jisti hahtipahabo.
Tiroma hihboyahpabo hen piconon ta hea raanishqui, hindbomascanon.

19 Papan jisi ta rahma jahuen joi siri nincamaha hihti siri qui

hahquin jato nincamaquin.

20 Jascajaquin nincamaxon jahuen quirica xehpoxon quirica coiranxonnica hinanrih-
bihax tsahopaque sca jai. Tsahotaiya jaa bejisi manacani. 21 Jaatian sca:

—Nea hen mato nincamaha joi ta rahma maton nincanonbi jascacoinscaiqui, Papan
yohini quesca sca —jato jaquin.

22Jan yohihah nincaquin sirijahax rahte rahtescacani. Papan noque hahxoncoinai joi
ta noque nincamahaxqui hihquish rahte rahtecani. Jaatian sca shinanax:

—Nea Josepan baquema quin —hihscacani.

23 Jascari yohuananaiboya:

—Hea rah tah man jatihixonbi hea nescajaquin yohiyaxihqui. Rahomehhue, rahonni-
can hah ra tah man hea jayaxihqui. Capernaum jema janinxon roqui miin coshiyaxon
min jato jenquetsaja ra jaxonipi. Neno miin mainxon sca noque jascajaxonhue hah tah
man hea jaribitihi —jato jaquin.

24Jato jascajaxon jato hihti yohiscaquin:

—Jaabi tah hen mato yohicoinai. Jahuen main cahiton ta Papan joi yohinica jahuen
caibaan sirijaquin bihtimahiqui. 25 Hihcoinja tah hen mato jai. Elfas yamanica jihueni
tian ta basi hoi paqueyamanishqui, quimisha bari seis hoxnerihbi hoi yamanon. Jatihibi
janin ta hihti pihaxmahnhuan sca hihcannishqui. 26 Hicha maton caibo yononmabo
jaatian rihbi jani que bi ta jato qui Papan Elfas raanyamanishqui. Jato qui mabi ta Sarepta
jema janin Papan raannishqui, huesti sidono yononma haibo qui caxon piti caijaxonnon.
27 Jascajaquin rihbi ta Eliseo jihuenitian sca hicha maton caibo sipiyahpabo jani que bi
jatoma bi Siria mai janinha huesti res Papan rohajanishqui —jato jaquin.

28 Jaton nahua Papan hahxonai nincacax sinacahincani, tsinquiti xoboho jaibo rahsibi
sina sinati. 29 Bihtanxon sca jemama qui Jesus bocanquin. Jano jai hani xanquen janin
boxon rehtenoxon naman potacatsihquibo. 30 Rehtecatsihquibaan bi jato nabebacahini
cahax Jesus caresscai.

Yoshiman hihbojahi joni
(Mr 1.21-28)

31 Capernaum jema janin sca cahi, Galilea mai janin. Nocotipixon jaton tantiti neten
jato haxemaquin. 32Jan yohihah nincacax ta rahtecanishqui, shinan hihboxon jaan jato
honanmaha copi.

33 Jaton tsinquiti xoboho rihbi ta tiroma yoshinyahpa joni mapenishqui. Jesus
yohuanai nincacax coshin sai saihihscai.

34 —Hahrai! ;Noque jahuejahi min jahuin, Jesus Nazarenon? ;Noque queyohi
min joresscain? Mia tah non honanai. Mia tah min Diosen baque qui —hahquin
yoshinyahpaton.

35 Jascahah bi:

—Jascaraxma netetax jaa jenebahini catanhue —hahquin Jesusen. Catanhue hahca
yoshiman jaa joni tapon hueranbohanquin, jato tocan racanon. Jahuabi tiromajaxonma
sca jaa joni jenebahinquin. 3¢ Jaa jisish raqueya sca hihcani jaa xoboho jaibo rahsi.
Raquetax yohinanancani.

—;Jenquetsahpa coshi shinanya jaa jaiquin? {Jistan! Jahuen coshiyaxon ta catanhue
hahquiqui. Jaan yohihah ta tiroma yoshinbo boresscaiqui —hihcani.

37 Jaa copi ta jaya joihi hicha bocannishqui, janobo jaibo chanicatsihqui xobo tihibi
mapecanahi.

Pedronen haita Jesusen rohajahi
(Mt 8.14-15; Mr 1.29-31)

38 Jaton tsinquiti xobo janinhax sca Simoman xobon Jesus cahi. Nocotaiya bi
Simoman haita yona yonati racati. Jaa copi, Rohajaxonhue, hahcanquin, nocoscaiton.
39 Hihcohax jaa racatai patax nihrenenxon sca jahuen hisin Jesusen yonoquin jenebahin-
hue, hahquin. Yonohah, yonayamascacahini. Rohascaax huenitax jato pitijaxoni mehca
mehcascai.

Hicha hisinaibo Jesusen rohajahi
(Mt 8.16-17; Mr 1.32-34)

40 Bari hihquiscaiya sca jaton hisinyahpabo hihuecanquin. Hihuehibo mehexon sca
jato rohajapaquequin. 4! Hicha tiroma yoshinbo rihbi ta jaan camanishqui. Jenebahini
catanhue jan jaah sai saihihcani. Mia tah min Diosen baque qui hihcahini boresscacani.
Jaabo hashoan coshin yohuanpanan ta jato netemanishqui. Jaa Cristo hihqui honanax
yohuanaibo copi jato netemaquin.

Galilea main sca Jesus cahi yohihi
(Mr 1.35-39)
42 Xaba paque sca jaiya sca jano tsoa jaitonma sca Jesus cahi. Tsamajaquetaibo caxon
jaa benabonaxon merahax hahqui nocohihnati.
—Noque jenebahini cayamascahue, hihbon. Noque qui banejaquerohahue —
hahcanquin. 43 Noque qui banejaquerohahue hahcabo bi:
—Huetsa jemabo janin rihbi tah hen Papan joi yohibonahi cati jai, Papan jihuemati joi
honanahbo. Jaa copi tah hen jahui —jato jaquin. #4Jaa pecaho sca judiobaan tsinquiti
xoboboho mapecanaxon Papan joi siri jato yohibonaquin.

5

Jahuen coshiyaxon jan yapa bihmahi
(Mt 4.18-22; Mr 1.16-20)

1Jaatian sca Genesaret hian quexa sca cahax, nihxon jano jaibo honanmaquin. Ninca-
catsihquish sca tsama jonibo hahqui tsinquijaqueti. 2 Nincacatsihquibo tsehquesihquin
hueranbonaha jisi bi nonti rabe quexa racatai. Nonti racatai bi yapa rahconicabo yamabhi,
yapa rahcotani jahuex jaton tarrafa pahtsaqui mapescaibo. Huetsa nonti ta Simomana

janishqui, huetsa nonti cahen jahuen companihrobaana. 3 Simoman nontin nanéxon
sca:

—Napon hori noque hueranbohanhue —hahquin Simon yohiquin. Jaatian sca nontin
tsahoxon sca quexa nichibo haxemaquin. 4 Yohuanquin janquenjaxon sca Simon
yohiquin.

—Nemin janin sca noque hioxon maton tarrafa potanahue, yapa bihnoxon —hahquin.

5> —Pota potashinaxon bi tah non jahuabi bihyamahaqui, maestron. Jaabi, mian
yohihah tah hen potahi —hahquin Simoman.

6 Potaxon sca hicha yapa rahcoquin. Yapa hashoan hichahiya jaton tarrafa huax-
acatsihscai. 7 Mapo behue behuehahxon sca jaton companihrobo quenacanquin,
huetsa nontin joxon jato yanapanabo. Joxon rabebi jaton nonti bochojabahincanquin
hihquicatsihscanon caman. 8 Yotihi ra jisish raquescaax Jesus bebonxon raboxonen
tisquihahpaquexon:

—Hea jenebahinhue, Hihbon. Hea tah hen hohchayahpa joni qui —hahquin, Simon
Pedronen.

9 Huestijaquin potaxon bi yotihi ra yapa bichish Pedro raquescai, hahbe yapa bihnic-
ahbo rihbi. 10Zebedeon baque rabe rihbi ta jascarihbihi raquenishqui, Jacobo betan Juan,
Simoman companihrobo rabe. Raquescaiboya:

—Raqueyamahue, Simoman. Rahma tah min joni bihnicah sca jatihi —hahquin
Jesusen.

11 Taxnaxon sca cahen jaton nontibo jatihibi jenebahini sca Jesus manahi sca bocanni.

Sipiyahpa Jesusen rohajahi
(Mt 8.1-4; Mr 1.40-45)

12Jaa pecaho sca ta janobo jai jemabo qui nocoti canishqui. Huesti jema qui nocoxon
sca sipiyahpa joni behchiquin. Sipiyahpaton sca Jesus merahax taracahpaquexon Jesus
hihti yocaquin.

—Jeen hihxon res tah min hea rohajatihi, Hihbon. Mian tah min hahtipahi —hahquin.

13Jascajaha, mehexon sca:

—Queen ta jai. Rohascahue —hahquin. Jaatianbijahuen bichi siricahinscai, behna sca.

14 _Hen mia rohajaha tsoabi yohiyamaxahtahi min. Min yohimis. Tsoabi yohixonma,
sacerdote jismatanhue, Moisesnin yohini quescabijaquin hinanti pishcaya catanhue, ro-
hascaxon hinanti pishca. Jascajaquin tah min jato nincamatihi, jonibo tocan hahquirihbi
jihueti hahtipahnoxon —hahscaquin Jesusen.

15 Yohiyamahue hahca bi hashoan sca jonibo yohibonaquin, Jaan ta hea rohajahaxqui
hahquin. Jaa copi hihti caibo sca becani. Jesus yohuanai nincanoxon rahomehti becani.
16 Jan caha cahchiqui nocotahbo jaa huesti Jesus cahi. Jano tsoa jaitonma cahax basihi,
Papa yocaqui basihi.

Yora honanyamajaquetai Jesusen rohajahi
(Mt 9.1-8 Mr 2.1-12)

17 Huetsa neten sca ta jato haxemaribinishqui. Jato yohihi bi ta fariseoboya jaton
haxemanicahbo nocohihnatax nincaqui tsahopaquecannishqui. Galilea mai mehax
jahuibo, Judea mai mehax jahuibo rihbi, Jerusalen jema janinhax jahuibo rihbi nincaqui
tsahocani. Papan coshiyaxon jan rohajahi sca jiscanquin. 18 Tsinquijaquetaiboya
sca jahuen yora honanyamajaquetai joni becanquin. Jahuen cacajatiyaxonbi hi-
huexon Jesus bebonbi janacatsihquibaan bi joni hichahiya jenquetsahax hihcotimahi.
19 Jenquetsahaxonbi mapematimahiya sca jayabi xobo pemacanya hinaxon xehuabo

xecabohanxon jahuen cacajatinin sca rontanpaquebohanxon Jesus bebonbi sca racan-
paquecanquin. 20 Jan jato rohajaxontihi shinancoinaibohi jisxon, racatai joni Jesusen
yohiquin:

—Miin hohcha tah hen mia sohuaxonai, hiconin.

21Jaatian jano tsahotai fariseoboya jaton haxemanicahbo jaabo rahsibi yohinancani.

—;Jahua hihqui shinanax Diosihcamahi yohuanihquin? Papa Dios huestichin ta
hohcha sohuati hahtipahiqui. ;Neatohon rihbi hahtipahiquin? —hihcani.

22Jaya baxexaibo honanxon Jesusen jato yocaquin:

—;Jahua yohuan man maton jointinin jain? 23 ;Jahuemeha hashoan teema yohiti-
hquin? ;Miin hohcha tah hen sohuaxonai hihqui nan? ;jHuenihihnatax nihaquetanhue
hihqui nan? 24 Jaabi, noquebaque hihxon hen mainxonbi hohcha sohuaxonti hahtipahi
honannoxon jisnahue —hahxon sca yora honanyamajaquetai yohirihbiquin:

—Mia tah hen yohihi. Huenihihnaxon miin cacajati bihbahini caresscatanhue, miin
xobon —hahquin.

25 Yohihah sca jaton jisnonbi huenicahuanxon jahuen cacajati bichish jaya cahi
caresscai. Jahuen xobon cahi.

—Papa Diosen ta hea rohajahaxqui —hihcanahi cahi. 26 Nincacax rahte rahtecani.

—Papan ta hahxoncoiniqui —hihcani. Caibo rihbi hihti raquetax:

—Tsoan jisnima tah non rahma jisiqui —hihcani.

Jesusen Levi quenahi
(Mt 9.9-13; Mr 2.13-17)

27 Jaa pecaho sca caxon, tininti cobranxonai joni Jesusen meraquin, Levi janeya.
Jahuen janoxon cobranti misa janin tsahotaiton meraquin. Meraxon:

—Hehbe cahi johue —hahquin.

28 Jascajaha huenixon jatihibi potabahini cahi, Jesus manabhi sca.

29 Jaatian sca jahuen xobo janin sca hani fiesta hahqui jonon Levin Jesus quenamaquin.
Jaan quenamaha hahbe cobrannicabo rihbi hicha jano jai, jaton hahberabetibo rihbi.
30 Jaabo rahsi jaa manahi tsahotaiya sca fariseobo betan jaton haxemanicahbo reren
rerenxon, Jesusen haxematibo cahecanquin.

—;Jahua copi man cobranmisboya hohchayahpabo betan man pihi tsahotain? ;Jahua
copi man jascapa betan xehahin? —hahcanquin.

31Jesusen sca jato joi bichinquin.

—Hisinjomabo ta rahonnica pishinyamahihqui. Hisinyahpabo caya rahonnica
pishinih. 32 Pontebo quenahima bi ta pontemabo quenahi hea joniqui, shinanquin
pontejahabo —jato jaquin.

Non piti tenetihin yocacahtaibo
(Mt 9.14-17; Mr 2.18-22)

33Jaatian:

—Juaman haxenicabaan ta hicha piti tenehiqui. Hicha rihbi ta Papa yoca yocacaniqui.
Fariseobaan haxematibaan ta jascajaribicaniqui. Minabaan ta jascajayamacaniqui.
Minabaan ta pipi pipixon xeha xehacaniqui —hahcanquin.

34 —Jaton huetsa huanomahi caxon ta huanomahanan piti tenetima jacanihqui.
35 Huetsa tian ta jaton huanomati yamascatihiqui, Papan jato bichinah. Jaatian pari ta
benaxon piti teneyaxihcanihqui —hahxon, honanahbo hihxon sca jaa patax queha joi
jato yohiquin. 3¢ Nescajaquin jato yohiquin:

—Chopa payo honacatsihquin tah non hahan honanoxon hotsihahma chopa behna
non teque huaxayamahi. Behna chopayaxon honanoxon non huaxahah ta behna chopa
tiromascatihiqui. Payo honahah bi ta behna hotsihax chopa payo betan senenya-
marihbiscatihiqui. 37 Noquen xehati behna rihbi tah non xeni bichi borasa qui non
bochojayamahi. Non bochojaha bi ta pahescaxon borasa pohtoshihmahax noquen
xehati yohyocohtihiqui, noquen borasa rihbi tiromascanon. 38 Xehati behna tah non



LUCAS 5:39 95 LUCAS 6:17

hestenica borasa behnabo qui bochojati jai. 3° Xehati pahe xehahax tah non bata
queenyamarihbihi. Pahe ta nohuepihqui hihquish —hahquin Jesusen.

6

Tantiti neten bero pibonahibo
(Mt 12.1-8; Mr 2.23-28)

1Jaatian sca tantiti neten sca bahin cahax trigo huai nabebacahini cahi. Hahbetan
caquin, jahuen haxenicabaan huestibo bero tesabonaxon, bishqui bishquihahxon xo-
caxon picanquin. 2Jascajahiton fariseobaan jato yocaquin:

—;Jahua copi man jascajahin, tantiti neten non piti tsinquitimahi bi? —hahcanquin.

3 Jesusen sca jato yohiquin:

—;Papan joi jisquin man Davidinin hahn{ honanyamahin? Hahbetan cahibo picatsi-
hquiya jaa rihbi picatsihquish, 4 Papan xobo janin hihcoxon Papa jismanoxon pejanxonti
paan hinanah bihxon, pixon, hahbe nichibo rihbi jan hinanni man honanyamahin?
Jascapa ta tsoanbi pitimahiqui, Papa yohixonnica huestichin ta jaa piti hahtipahiqui —
hahquin Jesusen.

5 Sirijaquin yohiquin sca jato yohirihbiquin:

—Hea ta hen noquebaque qui, tantiti nete hihbo —jato jaquin.

Meyosmahi
(Mt 12.9-14; Mr 3.1-6)

© Huetsa tantiti neten rihbi sca jaton tsinquiti xoboho mapexon jato haxemaribiquin.
Huesti meyosma joni rihbi jano tsahoti, mecayaho jahuen mequen yosmahi. 7 Tantiti
neten ta rahonnicabaan tsoabi rahontimahihqui, tantiti netenbi jaa rohajatihiquin
hihxon ta jaton haxemanicahbo betan fariseobaan jisisnishqui. Hahan cahenoxon
jisiscanquin. 8 Jahua yohuan jaabo rahsi jaiquin jahuen jointinin honanxon ta jaton
nincanonbi meyosma joni sca yohinishqui:

—Huenihihnatax naponbi nihhue —hahquin. Jascajaha huenihihnatax jato tocanbi
nihrenenscai. ? Reren rerenaibo sca Jesusen yocaquin:

—;